
1. Procedementos parlamentarios
1.1. Procedementos de natureza normativa
1.1.2. Propostas de normas
1.1.2.1. Proxectos e proposicións de lei
1.1.2.1.1. Proxectos de lei

Ditame emitido pola 2ª, Ordenación Territorial, Obras Públicas, Medio Ambiente e Ser-
vizos, sobre o Proxecto de lei de residuos e solos contaminados de Galicia

A Comisión 2ª, Ordenación Territorial, Obras Públicas, Medio Ambiente e Servizos, na reunión do
28 de xaneiro de 2021, adoptou os seguintes acordos:

Aprobación do ditame da Comisión

- 2625 (11/PL-000004)
Presidencia da Xunta de Galicia
Proxecto de lei de residuos e solos contaminados de Galicia
BOPG nº 26, do 06.10.2020

Santiago de Compostela, 28 de xaneiro de 2021
Miguel Ángel Santalices Vieira
Presidente

Ditame emitido pola Comisión 2ª, Ordenación Territorial, Obras Públicas, Medio Am-
biente e Servizos  sobre o Proxecto de lei de residuos e solos contaminados de Galicia

A Comisión 2ª, Ordenación Territorial, Obras Públicas, Medio Ambiente e Servizos, na sesión do día
28 de xaneiro de 2021, á vista do Informe elaborado pola Ponencia sobre o Proxecto de lei de resi-
duos e solos contaminados de Galicia, de conformidade co disposto nos artigos 116 e seguintes
do Regulamento do Parlamento de Galicia, aprobou o seguinte:

DITAME

Exposición de motivos

I

A Constitución española recoñece, no seu artigo 45, o dereito de todos os españois a gozaren
dun medio ambiente adecuado para a persoa e establece o correlativo deber de o conservar. Así
mesmo, en virtude do seu artigo 149.1.23ª, corresponde ao Estado, como competencia exclusiva,
a lexislación básica sobre a protección do medio ambiente e ás comunidades autónomas, a facul-
tade de estableceren normas adicionais de protección.

A Comunidade Autónoma de Galicia asumiu, a través do artigo 27.30 do seu Estatuto de auto-
nomía, a competencia exclusiva para aprobar as normas adicionais sobre protección do medio am-
biente e da paisaxe, en virtude da cal a nosa comunidade autónoma vén ditando disposicións con

incidencia sobre a produción e a xestión de residuos. Tal foi o caso da aprobación da Lei 1/1995,
do 2 de xaneiro, de protección ambiental de Galicia, que constitúe a norma marco de referencia en
materia ambiental, así como a aprobación con posterioridade, como disposición específica na ma-
teria que nos ocupa, da Lei 10/2008, do 3 de novembro, de residuos de Galicia. Esta última veu xus-
tificada pola necesidade de completar o marco xurídico xa existente, regulando, de conformidade
co disposto na normativa básica estatal, a produción e xestión de residuos no ámbito territorial da
Comunidade Autónoma de Galicia.

A aprobación da presente lei, que se fundamenta na referida competencia exclusiva para apro-
bar normas adicionais sobre protección do medio ambiente, responde á concorrencia de circuns-
tancias similares ás que motivaron que se ditase a Lei 10/2008, do 3 de novembro, e pretende
proporcionar á Comunidade Autónoma de Galicia un réxime xurídico completo e actualizado, de
conformidade co marco normativo vixente, en materia de produción e xestión de residuos, así como
de solos contaminados.

II

No tempo transcorrido desde a publicación da Lei 10/2008, do 3 de novembro, os cambios ex-
perimentados foron importantes, tanto desde o punto de vista cuantitativo como cualitativo, pola
entrada en vigor de novas normas da Unión Europea e de lexislación básica estatal que regulan
cuestións non recollidas na normativa autonómica galega e que inciden de maneira directa sobre
ela, o que xustifica a necesidade de actualizar, modificar e completar o marco xurídico existente
na nosa comunidade autónoma en materia de residuos.

Así, a Directiva 2008/98/CE do Parlamento Europeo e do Consello, do 19 de novembro de 2008,
sobre os residuos e pola que se derrogan determinadas directivas, estableceu o marco xurídico da
Unión Europea para a xestión dos residuos, proporcionando os instrumentos que permiten disociar
a relación existente entre crecemento económico e produción de residuos. En particular, a directiva
fai fincapé na prevención, entendida como as medidas adoptadas antes de que una substancia,
material ou produto se converta en residuo, para reducir a cantidade de residuo (mesmo mediante
a reutilización dos produtos ou o alongamento da súa vida útil), os impactos adversos sobre o
medio ambiente e a saúde humana da xeración de residuos ou o contido de substancias nocivas
en materiais e produtos. Así mesmo, incorpora o concepto de xerarquía de residuos, que servirá
de orde de prioridades na lexislación e na política sobre a prevención e a xestión dos residuos, co-
mezando pola prevención e seguindo pola preparación para a reutilización, a reciclaxe e outro tipo
de valorización (como, por exemplo, a valorización enerxética), e finalizando pola eliminación. O fin
é transformar a Unión Europea nunha «sociedade da reciclaxe».

Posteriormente, a Lei 22/2011, do 28 de xullo, de residuos e solos contaminados, traspuxo ao
ordenamento estatal a Directiva 2008/98/CE. Esta lei, que en boa parte dos seus preceptos ten o
carácter de lexislación básica de protección do medio ambiente, incorpora todas as novidades in-
troducidas pola normativa da Unión Europea e, coa finalidade de simplificar as cargas administra-
tivas sobre os operadores, substitúe parte das autorizacións existentes na lexislación anterior por
comunicacións. Como consecuencia disto, refórzanse as potestades das administracións públicas
para a inspección, a vixilancia e o control das actividades reguladas. Ademais, a lei regula de maneira
máis sistematizada e coherente o marco normativo da denominada «responsabilidade ampliada

do produtor do produto», en virtude da cal os suxeitos produtores de produtos que co seu uso xe-
rarán residuos quedan involucrados na prevención e na organización da xestión dos residuos xe-
rados, de acordo co principio de que quen contamina paga.

Coa finalidade de dotar dunha mellor intelixibilidade esta lei, reprodúcense algúns dos artigos
da Lei 22/2011, do 28 de xullo, que son o resultado da transposición da  Directiva 2008/98/CE e que
se manteñen e amplían na Directiva (UE) 2018/851 do Parlamento Europeo e do Consello, do 30 de
maio de 2018. Isto permitirá que na lei galega queden perfectamente integrados aqueles preceptos
da norma básica estatal que posibiliten que os destinatarios da norma poidan ter unha visión de
conxunto da regulación aplicable.

O tempo transcorrido desde a aprobación da Lei 10/2008, do 3 de novembro, foi tamén un período
de importantes desenvolvementos regulamentarios da lexislación básica estatal. Así, cabe mencionar
o Real decreto 110/2015, do 20 de febreiro, sobre residuos de aparellos eléctricos e electrónicos; o
Real decreto 710/2015, do 24 de xullo, polo que se modifica o Real decreto 106/2008, do 1 de febreiro,
sobre pilas e acumuladores e a xestión ambiental dos seus residuos, e o Real decreto 553/2020, do
2 de xuño, polo que se regula o traslado de residuos no interior do territorio do Estado.

En relación coa planificación na produción e xestión de residuos, a Comunidade Autónoma de
Galicia levou a cabo o seu proceso de planificación a través do Plan de xestión de residuos urbanos
de Galicia 2010-2020, que foi modificado no ano 2016 para adaptarse a novos obxectivos e para
ampliar a súa vixencia ata o ano 2022, e no eido dos residuos industriais, mediante o Plan de xestión
de residuos industriais de Galicia 2016-2022.

A todo iso hai que engadir a necesaria transición en que se encontra inmersa esta comunidade
autónoma cara a unha auténtica economía circular, coa que se pretende, de acordo co plan de ac-
ción impulsado no ámbito da Unión Europea, que o valor dos produtos, os materiais e os recursos
perdure na economía durante o maior tempo posible e que se reduza ao mínimo a xeración de re-
siduos.

Neste sentido, a Unión Europea comezou en 2010 a transformación do modelo económico im-
perante ata entón. O VII Programa xeral de acción da Unión en materia de medio ambiente ata
2020 «Vivir ben, respectando os límites do noso planeta», adoptado pola Decisión nº 1386/2013/UE,
do Parlamento Europeo e do Consello, do 20 de novembro de 2013, xa anunciaba a necesidade de
fomentar a transición cara a unha economía verde, primando as medidas encamiñadas a desvin-
cular por completo o crecemento económico da degradación do ambiente, para converter a Unión
nunha economía hipocarbónica, eficiente no uso dos recursos, ecolóxica e competitiva.

En decembro de 2015 a Comisión Europea propuxo un paquete de medidas coas que se perse-
gue transformar a economía lineal baseada no trinomio extraer-usar-e-tirar nunha economía cir-
cular na que, onde antes había residuos, agora existan recursos potenciais que poidan ser utilizados
de novo no sistema de produción.

Ese paquete de medidas inclúe un bo número de propostas que terán un impacto importante
nos máis diversos ámbitos, tanto o produtivo e o económico como o social, ademais do puramente
ambiental.

O Plan de acción para a economía circular [COM(2015) 614 final], deseñado pola Comisión Eu-
ropea baixo o lema «pechar o círculo», inclúe toda unha serie de propostas lexislativas sobre resi-
duos para reducir os depósitos en vertedoiros e aumentar a preparación para a súa reutilización e
reciclaxe, así como un anexo con 54 medidas de desenvolvemento nos ámbitos da produción, o
consumo, a xestión de residuos, o mercado de materias primas secundarias e a reutilización da
auga, determinadas áreas prioritarias (plásticos, residuos alimentarios, materias primas críticas,
construción e demolición, e biomasa e bioprodutos), a innovación, o investimento e outras medidas
horizontais, e o seguimento dos avances cara a unha economía circular.

En materia de residuos e dentro dese paquete de medidas, a Unión Europea aprobou no ano
2018 varias directivas, cuxo prazo de transposición finaliza o 5 de xullo de 2020, que modifican a
regulación na materia: a Directiva (UE) 2018/849 do Parlamento Europeo e do Consello, do 30 de
maio de 2018, pola que se modifican a Directiva 2000/53/CE, relativa aos vehículos ao final da súa
vida útil, a Directiva 2006/66/CE, relativa ás pilas e acumuladores e aos residuos de pilas e acumu-
ladores, e a Directiva 2012/19/UE, sobre residuos de aparellos eléctricos e electrónicos; a Directiva
(UE) 2018/851 do Parlamento Europeo e do Consello, do 30 de maio de 2018, pola que se modifica
a Directiva 2008/98/CE, sobre os residuos; a Directiva (UE) 2018/850 do Parlamento Europeo e do
Consello, do 30 de maio de 2018, pola que se modifica a Directiva 1999/31/CE, relativa á vertedura
de residuos; e a Directiva (UE) 2018/852 do Parlamento Europeo e do Consello, do 30 de maio de
2018, pola que se modifica a Directiva 94/62/CE, relativa aos envases e residuos de envases.

A este respecto, a Directiva (UE) 2018/851, antes citada, aprobouse baixo a consideración de que
a xestión de residuos na Unión Europea debe mellorarse e transformarse nunha xestión sustenta-
ble das materias orientada a protexer, preservar e mellorar a calidade do ambiente, así como a
protexer a saúde humana, garantir a utilización prudente, eficiente e racional dos recursos naturais,
promover os principios da economía circular, mellorar o uso da enerxía renovable, aumentar a efi-
ciencia enerxética, reducir a dependencia da Unión dos recursos importados, crear novas oportu-
nidades económicas e contribuír á competitividade a longo prazo.

Neste contexto, a Comisión chegou igualmente á conclusión, na Estratexia europea sobre o plás-
tico prevista na súa Comunicación do 16 de xaneiro de 2018, titulada «Unha estratexia europea
para o plástico nunha economía circular», de que debía abordarse o aumento constante da xeración
de residuos plásticos e do abandono deses residuos plásticos no ambiente, en particular o medio
mariño, para conseguir que o ciclo de vida dos plásticos sexa circular. O importante impacto nega-
tivo de determinados produtos de plástico no ambiente, a saúde e a economía exixían o estable-
cemento dun marco xurídico específico que permitise reducir eficazmente eses efectos negativos.
Así, aprobouse a Directiva (UE) 2019/904 do Parlamento Europeo e do Consello, do 5 de xuño de
2019, relativa á redución do impacto de determinados produtos de plástico no medio ambiente,
tamén en período de transposición.

En definitiva, como salienta o propio Plan de acción para a economía circular, facer realidade a
economía circular exixe un compromiso a todos os niveis, desde os Estados membros ás rexións e
ás cidades, pasando polas empresas e a cidadanía.

Por iso, co obxectivo fundamental de facilitar e promover a transición cara a unha verdadeira
economía circular, que é unha das finalidades esenciais da presente lei, e segundo as premisas im-

postas no ámbito da Unión Europea, o Consello da Xunta de Galicia aprobou, o 12 de decembro de
2019, a Estratexia galega de economía circular 2020-2030. Así, desenvolveuse o marco establecido
pola Comisión, adaptándoo ás súas peculiaridades económicas, sociais, naturais, produtivas e ener-
xéticas, o que non só comportará beneficios ambientais asociados á correcta xestión dos residuos
e á protección do solo, das augas, do aire e do clima, senón que proporcionará igualmente benefi-
cios económicos e sociais asociados.

O presente texto normativo nace imbuído do devandito espírito de cambio, para que esta nece-
saria transición brinde a oportunidade de transformar a nosa economía, xerando novas vantaxes
competitivas e sustentables para Galicia. A nosa comunidade autónoma desexa unha participación
activa no proceso, incorporando a esta lei, como principios inspiradores, a economía circular e a
loita contra o cambio climático.

Desde esta orientación, adquire ademais condición de principio xeral informador da política de
residuos o principio de xerarquía na prevención e xestión, onde a base da pirámide e, por tanto, o
maior esforzo das administracións públicas, debe corresponder á prevención do residuo e, por esta
orde, á preparación para a súa reutilización, á súa reciclaxe e, de non ser posible, a outros tipos de
valorización, minimizándose por completo a eliminación de residuos e, con maior énfase, a elimi-
nación destes en vertedoiros.

III

A presente lei consta de 94 artigos, divididos en nove títulos.

O título preliminar estrutúrase en tres capítulos. No capítulo I, relativo ás disposicións xerais, re-
gúlanse o obxecto, os fins e obxectivos e o ámbito de aplicación da lei; establécense as definicións
de conceptos empregados nela, e regúlase tamén a fin da condición de residuo e os subprodutos.
Todo iso, en liña coas previsións da Directiva 2008/98/CE e da política de residuos da Unión Europea
ás que antes se aludiu.

O capítulo II aborda a distribución de competencias entre a Administración xeral da Comunidade
Autónoma de Galicia e as entidades locais, establecendo a necesaria coordinación entre elas.

No capítulo III recóllense os principios da política de residuos, entre os que resalta o principio
de xerarquía de residuos e o principio de que quen contamina paga, de tanta transcendencia nesta
materia.

O título I, titulado «Instrumentos da política de residuos», establece a regulación dos plans de
xestión e dos programas de prevención de residuos no ámbito autonómico, especificando os me-
canismos de seguimento e control, así como do cumprimento dos seus obxectivos e os supostos
para a súa revisión. Abórdanse tamén os programas locais de prevención e xestión de residuos, e
establécense as medidas económicas e financeiras e mais a regulación da Sociedade Galega do
Medio Ambiente.

O título II, «Da produción, posesión e xestión de residuos», consta de tres capítulos. No capítulo
I quedan establecidas as obrigas do suxeito produtor ou outro suxeito posuidor inicial do residuo,

así como as obrigas que se asumen na xestión. Entre tales obrigas destaca a determinación dos
supostos en que resulta necesaria a constitución dun seguro ou dunha fianza que garanta a resti-
tución do dano que o desenvolvemento da actividade poida causar no ambiente.

O capítulo II refírese ao traslado de residuos. A súa principal finalidade é a de clarificar o réxime
xurídico daquel dentro do territorio da Comunidade Autónoma de Galicia, tendo en conta a previ-
sión básica contida no Real decreto 553/2020, do 2 de xuño, polo que se regula o traslado de resi-
duos no interior do territorio do Estado. Co mesmo fin de dotar os operadores dunha maior
seguridade xurídica, e para facilitar a aplicación da normativa sobre rastrexabilidade de residuos,
derrógase o Decreto 59/2009, do 26 de febreiro, polo que se regula a rastrexabilidade de residuos.

O capítulo III regula o réxime de intervención administrativa de todas as actividades relacionadas
coa produción e xestión de residuos, incluídas as levadas a cabo polos sistemas de responsabilidade
ampliada do suxeito produtor, abranguendo todas as actividades sometidas a autorización ou co-
municación. Alén diso, recóllense os supostos en que será necesario solicitar informe aos organis-
mos competentes, establecendo, segundo o caso, o carácter preceptivo e vinculante destes
informes.

Ademais, por primeira vez nunha norma con rango de lei, faise referencia á existencia da plata-
forma electrónica que a Administración autonómica pon á disposición dos suxeitos produtores e
xestores con instalacións no noso territorio para permitir e facilitar o cumprimento das súas obrigas
na materia, tanto respecto dos movementos de residuos realizados dentro da comunidade autó-
noma como respecto dos movementos de residuos realizados entre comunidades autónomas, cuxo
uso é obrigatorio.

O título III, «Xestión de residuos domésticos, comerciais e industriais», desenvolve, entre outros
aspectos, o réxime xurídico dos puntos limpos.

Establécese a necesidade de fomentar a creación de centros de recollida de residuos industriais
e o fomento de medidas específicas de prevención da fracción orgánica dos residuos, así como da
súa reciclaxe, a través da implantación de sistemas de compostaxe doméstica e comunitaria, e me-
didas para a redución do desperdicio alimentario. Así mesmo, recóllense prohibicións sobre a en-
trega gratuíta de bolsas de plástico e a venda de vaixelas dun só uso.

O título IV regula a responsabilidade ampliada do suxeito produtor.

O título V prevé a declaración de utilidade pública e interese social no establecemento ou am-
pliación de instalacións de xestión de residuos, para efectos da lexislación sobre expropiación for-
zosa, a cal xa se recollía na anterior Lei 10/2008, do 3 de novembro, de residuos de Galicia.

O título VI regula os solos contaminados. O capítulo I introduce os principios da política de solos
e clarifica algúns supostos específicos de non aplicación da normativa de solos, recolléndose as
obrigas de información que con carácter xeral se establecen neste ámbito.

O capítulo II regula os instrumentos de avaliación da calidade do solo, establecidos na normativa
sectorial.

O capítulo III regula a declaración de solos contaminados, os seus efectos e os suxeitos obrigados
á recuperación daqueles, así como a posibilidade de reparación de maneira voluntaria.

O capítulo IV relaciona un conxunto de instrumentos de políticas de solos.

O título VII regula o marco xurídico de axudas económicas, así como as accións de promoción e
difusión para alcanzar os obxectivos da lei.

O título VIII, «Vixilancia, inspección, control e potestade sancionadora», desenvólvese en tres ca-
pítulos. O capítulo I, titulado «Vixilancia, inspección, e control», detalla os órganos competentes
para o exercicio de actividades de vixilancia e control e as súas potestades e funcións.

O capítulo II, «Responsabilidade e réxime sancionador», regula a potestade sancionadora, a res-
ponsabilidade administrativa e os suxeitos responsables, así como o réxime de infraccións e san-
cións, a reparación do dano e a indemnización e a posibilidade de impor multas coercitivas.

Por último, no capítulo III, «Procedemento sancionador», regúlanse determinados aspectos do
procedemento sancionador e os supostos en que se adoptarán medidas provisorias.

A lei finaliza con catro disposicións adicionais, catro disposicións transitorias, unha derrogatoria
e dúas derradeiras.

As disposicións adicionais regulan a tramitación electrónica da totalidade dos procedementos
administrativos previstos nesta lei, a recuperación de solos degradados por verteduras incontroladas
e o sistema promovido pola Administración xeral da Comunidade Autónoma de Galicia para a xestión
institucional dos residuos domésticos e o plan de xestión e programa de prevención de residuos.

A respecto da obriga de tramitación electrónica de todos os procedementos administrativos re-
gulados por esta lei, debe sinalarse que, de conformidade co previsto na disposición adicional no-
vena da Lei 22/2011, do 28 de xullo, de residuos e solos contaminados, e co disposto na Lei 39/2015,
do 1 de outubro, de procedemento administrativo común das administracións públicas, establécese
para as persoas físicas incluídas no ámbito de aplicación da presente lei a obriga de se relacionaren
cos órganos competentes a través de medios electrónicos, por ficar acreditado que, debido á súa
capacidade técnica e dedicación profesional, teñen dispoñibilidade dos medios electrónicos nece-
sarios e acceso a eles.

As disposicións transitorias regulan o procedemento de traslados de residuos dentro do terri-
torio da Comunidade Autónoma de Galicia, a adaptación ao réxime de responsabilidade ampliada
do suxeito produtor, a adaptación ao novo réxime de fianzas e o réxime transitorio aplicable aos
subprodutos na Comunidade Autónoma de Galicia.

Derróganse expresamente a Lei 10/2008, do 3 de novembro, de residuos de Galicia; o Decreto
59/2009, do 26 de febreiro, polo que se regula a rastrexabilidade dos residuos, e o Decreto
154/1998, do 28 de maio, polo que se publica o catálogo de residuos de Galicia. Tamén quedan de-
rrogadas todas aquelas disposicións de igual ou inferior rango que se opoñan ao establecido nesta
lei ou o contradigan.

Habilítase o Consello da Xunta de Galicia para ditar as disposicións necesarias para o desenvol-
vemento desta lei, que entrará en vigor aos vinte días naturais da súa publicación. 

IV

Desta maneira, danse por cumpridos os obxectivos propostos coa aprobación da presente lei,
coa finalidade, por un lado, de dispor na nosa comunidade autónoma dunha normativa que, de
conformidade co marco de competencias xa exposto, concilie o réxime xurídico común ou básico
coas peculiaridades que presenta, ou pode presentar, a xestión dos residuos no noso territorio, e,
por outro, de actualizar as disposicións anteriormente vixentes adaptándoas á lexislación básica,
introducindo elementos novos e mantendo outros que se modifican parcial ou totalmente. Tamén
se procura unha normativa máis completa e tecnicamente máis adecuada para facer fronte ás ne-
cesidades existentes na nosa comunidade autónoma, acorde coa experiencia e os avances que esta
materia experimentou nos últimos anos e que teña en conta a simplificación das cargas adminis-
trativas impostas aos administrados e a mellora do control e da xestión efectiva dos procedementos
administrativos incluídos no ámbito de aplicación desta lei.

V

De conformidade con todo o exposto, coa aprobación desta lei dáse pleno cumprimento aos
principios de necesidade, proporcionalidade, seguranza xurídica, transparencia, accesibilidade, sim-
plicidade e eficacia, que constitúen a base da calidade normativa, consonte o artigo 37.a) da Lei
14/2013, do 26 de decembro, de racionalización do sector público autonómico.

Canto ao principio de transparencia, no procedemento de elaboración desta lei promoveuse a
participación pública da cidadanía en xeral e dos operadores económicos dos sectores afectados
en particular. Así mesmo, durante a tramitación da lei obtívose o ditame preceptivo do Consello
Económico e Social de Galicia, de conformidade co artigo 5 da Lei 6/1995, do 28 de xuño, polo que
se crea o Consello Económico e Social de Galicia.

VI

Esta lei foi previamente notificada á Comisión Europea, en cumprimento do artigo 16 da Directiva
94/62/CE do Parlamento Europeo e do Consello, do 20 de decembro de 1994, relativa aos envases
e residuos de envases, e da Directiva (UE) 2015/1535 do Parlamento Europeo e do Consello, do 9
de setembro de 2015, pola que se establece un procedemento de información en materia de regu-
lamentacións técnicas e de regras relativas aos servizos da sociedade da información, así como do
disposto no Real decreto 1337/1999, do 31 de xullo, polo que se regula a remisión de información
en materia de normas e regulamentacións técnicas e regulamentos relativos aos servizos da socie-
dade da información. 

Así mesmo, ao abeiro da competencia exclusiva da Comunidade Autónoma de Galicia para
aprobar normas adicionais sobre protección do medio ambiente e da paisaxe, a presente lei in-
corpora ao ordenamento xurídico autonómico algúns dos mandatos da Directiva 94/62/CE do Par-
lamento Europeo e do Consello, do 20 de decembro de 1994, relativa aos envases e residuos de
envases, incluída a súa modificación pola Directiva (UE) 2018/852 do Parlamento Europeo e do

Consello, do 30 de maio de 2018; da Directiva (UE) 2018/849 do Parlamento Europeo e do Consello,
do 30 de maio de 2018, pola que se modifican a Directiva 2000/53/CE, relativa aos vehículos ao
final da súa vida útil, a Directiva 2006/66/CE, relativa ás pilas e acumuladores e aos residuos de
pilas e acumuladores, e a Directiva 2012/19/UE, sobre residuos de aparellos eléctricos e electróni-
cos; da Directiva (UE) 2018/851 do Parlamento Europeo e do Consello, do 30 de maio de 2018,
pola que se modifica a Directiva 2008/98/CE, sobre os residuos; da Directiva (UE) 2018/850 do Par-
lamento Europeo e do Consello, do 30 de maio de 2018, pola que se modifica a Directiva
1999/31/CE, relativa á vertedura de residuos; e da Directiva (UE) 2019/904 do Parlamento Europeo
e do Consello, do 5 de xuño de 2019, relativa á redución do impacto de determinados produtos
de plástico no medio ambiente.

TÍTULO PRELIMINAR
Disposicións e principios xerais

CAPÍTULO I
Disposicións xerais

Artigo 1. Obxecto

1. Constitúe o obxecto desta lei a regulación da produción e xestión sustentable dos residuos,
potenciando medidas que preveñan a súa produción e diminúan os impactos adversos sobre a
saúde humana e o ambiente, vinculados á súa xeración e xestión, á vez que se fomenta o uso sus-
tentable dos recursos e a transición cara a unha economía circular e baixa en carbono no territorio
da Comunidade Autónoma de Galicia.

2. Ademais, é obxecto desta lei regular o réxime xurídico dos solos contaminados aplicable na
Comunidade Autónoma de Galicia.

Artigo 2. Fins

Esta lei ten como fins fomentar:

a) A progresiva transformación da sociedade galega nunha sociedade cuxo sistema produ-
tivo estea baseado na economía circular, potenciando a utilización do residuo como recurso
e o seu valor económico, e favorecendo a creación de emprego verde, entendido como aquel
que reduce o impacto ambiental das empresas e sectores económicos ata alcanzar niveis sus-
tentables.

b) A loita contra o cambio climático, a través, principalmente, da aplicación do principio de co-
herencia da política de residuos coa estratexia contra o cambio climático e de supeditación daquela
a esta.

c) A estabilización e redución da produción de residuos en canto ao seu peso, volume, diversi-
dade e perigosidade, co fin de disociar a produción de residuos do crecemento económico.

c bis) A rexeneración dos espazos degradados e a descontaminación do solo.

Artigo 3. Obxectivos

1. Para a consecución dos fins previstos no artigo anterior, establécense os seguintes obxectivos
cuantitativos:

a) A redución progresiva do peso dos residuos producidos, ata alcanzar no ano 2020 un 10 % de
redución respecto dos xerados no ano 2010, (...), e no ano 2025 un 15 %.

b) O incremento progresivo, de conformidade coa Directiva 2008/98/CE do Parlamento Europeo
e do Consello, do 19 de novembro de 2008, da cantidade de residuos municipais destinados á pre-
paración para a reutilización e a reciclaxe para as seguintes fraccións: papel, metais, vidro, plástico,
biorresiduos e outras susceptibles de ser preparadas para a reutilización. Estes deberán alcanzar,
no seu conxunto, como mínimo, o 50 % en peso no ano 2020, correspondendo un 2 % á preparación
para a reutilización principalmente de residuos téxtiles, residuos de aparellos eléctricos e electró-
nicos e mobles, o 55 % no ano 2025 e o 60 % no ano 2030.

c) A eliminación en vertedoiro no ano 2035 dun máximo do 10 % dos residuos domésticos xera-
dos, tal como establece a Directiva (UE) 2018/850 do Parlamento Europeo e do Consello, do 30 de
maio de 2018.

d) O incremento progresivo da cantidade de residuos non perigosos de construción e demolición
destinados á preparación para a reutilización, a reciclaxe e outros tipos de valorización material,
ata alcanzar antes do ano 2020 o 70 % en peso dos residuos producidos, tal como establece o artigo
22.1.b) da Lei 22/2011, do 28 de xullo, e o 75 % no ano 2025. Para o cómputo deste fluxo quedarán
excluídos os materiais naturais escavados codificados co LER 17 05 04.

d bis) Alcanzar, antes do ano 2025, o obxectivo do 30 % da preparación para a reutilización do
total de residuos domésticos xestionados, e un 5 % no ano 2030.  Estas porcentaxes teranse que
alcanzar igualmente e separadamente para os residuos comerciais e para os residuos industriais,
sen ter en conta a fracción orgánica dos residuos domésticos nin a poda.

2. Así mesmo, establécense como obxectivos cuantitativos aqueles fixados polas normas regu-
ladoras de determinados fluxos de residuos e, en concreto, os seguintes:

a) Para os envases, o máis tardar o 31 de decembro de 2025 reciclarase un mínimo do 65 % en
peso de todos os residuos e, o máis tardar o 31 de decembro de 2030, o 70 %, de conformidade co
artigo 6 da Directiva 94/62/CE do Parlamento e do Consello, do 20 de decembro de 1994, relativa
aos envases e residuos de envases.

Ademais, o máis tardar o 31 de decembro de 2025 alcanzaranse os seguintes obxectivos míni-
mos en peso de reciclaxe dos materiais específicos que se indican deseguido, contidos nos residuos
de envases:

1º. O 50 % de plástico
2º. O 25 % de madeira
3º. O 70 % de metais ferrosos

4º. O 50 % de aluminio
5º. O 70 % de vidro
6º. O 75 % de papel e cartón
O máis tardar o 31 de decembro de 2030 os devanditos obxectivos serán:
1º. O 55 % de plástico
2º. O 30 % de madeira
3º. O 80 % de metais ferrosos
4º. O 60 % de aluminio
5º. O 75 % de vidro
6º. O 85 % de papel e cartón

b) Para os residuos de pilas e acumuladores, os obxectivos mínimos de recollida que se terán
que alcanzar son os establecidos no Real decreto 106/2008, do 1 de febreiro, sobre pilas e acumu-
ladores e a xestión ambiental dos seus residuos.

c) Para os residuos de aparellos eléctricos e electrónicos, os obxectivos mínimos de valorización
que se terán que alcanzar son os establecidos no Real decreto 110/2015, do 20 de febreiro, sobre
residuos de aparellos eléctricos e electrónicos.

d) Para os pneumáticos ao final da súa vida útil, alcanzarase no ano 2020, como mínimo, o ob-
xectivo do 15 % para a preparación para a reutilización (segundo uso e recauchutado), do 45 % para
reciclaxe, debendo ser a reciclaxe do aceiro do 100 %, e un máximo do 40 % de valorización ener-
xética, tal como establece o Plan estatal marco de residuos. 

e) Respecto do aceite industrial usado, a súa recollida e xestión realizarase de conformidade
coas mellores técnicas dispoñibles e será do 100 % sobre o total xerado, garantíndose o seu some-
temento aos tratamentos adecuados necesarios, de forma que se asegure a protección da saúde
humana e do ambiente, en calquera dos usos a que se destine, tal como establece o Real decreto
679/2006, do 2 de xuño, polo que se regula a xestión dos aceites industriais usados.

f) Para os biorresiduos, os concellos deberán instaurar antes do 31 de decembro de 2023 a súa
recollida separada no servizo de xestión dos residuos municipais que presten.

g) Para os residuos téxtiles e os residuos perigosos de orixe doméstica, os concellos deberán
establecer, o máis tardar o 1 de xaneiro de 2025, a súa recollida separada, de conformidade coa
Directiva 2008/98/CE do Parlamento Europeo e do Consello, do 19 de novembro de 2008.

3. Os obxectivos cuantitativos fixados neste artigo enténdense sen prexuízo de ulteriores modi-
ficacións da normativa aplicable que os incrementen ou que reduzan os prazos para o seu cumpri-
mento.

3 bis. Para calcular os obxectivos fixados nesta lei, tense que empregar a metodoloxía de cálculo
máis recente que elaborou a Comisión Europea.

3 ter. Ademais das fraccións previstas pola normativa europea e estatal, é obrigatoria para os
entes locais a recollida diferenciada de materia orgánica compostable (fracción orgánica dos resi-

duos domésticos) e poda, do aceite vexetal usado, dos residuos dos téxtiles e dos residuos perigo-
sos, todos de orixe domiciliaria.

Artigo 4. Liñas básicas da política de residuos da Administración xeral da Comunidade Autónoma de
Galicia

Para a consecución dos obxectivos e dos fins sinalados nos artigos anteriores, a Administración
xeral da Comunidade Autónoma de Galicia:

a) Colaborará coas entidades locais na xestión daqueles residuos da competencia destas, con
especial atención á implantación efectiva da recollida separada en orixe de novas fraccións, en es-
pecial dos biorresiduos, para destinalos á compostaxe ou á dixestión anaerobia.

b) Colaborará na posta en marcha de centros especializados na preparación para a reutilización
de residuos, en especial dos residuos de aparellos eléctricos e electrónicos, téxtiles e mobles.

c) Impulsará o establecemento de medidas de promoción de posta no mercado de produtos de
segunda man e daqueles que fosen preparados para ser reutilizados.

d) Porá en marcha medidas de fomento do mercado da reciclaxe.

e) Impulsará a economía colaborativa como medida de prevención na produción de residuos.

f) Adoptará medidas de fomento da contratación pública ecolóxica, facendo especial fincapé nos
aspectos da economía circular.

Artigo 5. Ámbito de aplicación

1. Esta lei resulta de aplicación a todo tipo de residuos que se orixinen ou xestionen no territorio
da Comunidade Autónoma de Galicia, coas seguintes exclusións:

a) As emisións á atmosfera reguladas na normativa de calidade do aire e protección da atmosfera,
así como o dióxido de carbono capturado e transportado con fins de almacenaxe xeolóxica e efectiva-
mente almacenado en formacións xeolóxicas de conformidade coa normativa sectorial de aplicación.

b) A almacenaxe xeolóxica de dióxido de carbono realizado con fins de investigación, desenvol-
vemento ou experimentación de novos produtos e procesos, sempre que a capacidade prevista de
almacenaxe sexa inferior a 100 quilotoneladas.

c) Os solos non contaminados escavados e outros materiais naturais escavados durante as ac-
tividades de construción, cando se teña a certeza de que estes materiais se utilizarán con fins de
construción no seu estado natural no lugar ou obra onde foron extraídos.

d) Os residuos radioactivos.

e) Os explosivos desclasificados.

f) As materias fecais non incluídas na alínea b) do número 2 deste artigo, a palla e os demais
materiais naturais non perigosos, agrícolas ou silvícolas non perigosos, utilizados en explotacións
agrícolas e gandeiras, na silvicultura ou na produción de enerxía a base desta biomasa, mediante
procedementos ou métodos que non poñan en perigo a saúde humana ou danen o ambiente.

Inclúese nesta excepción o material fecal hixienizado resultado de procesos de dixestión anaerobia. 

2. Esta lei non é de aplicación aos residuos que se citan a seguir, nos aspectos xa regulados por
outra norma da Unión Europea ou nacional que incorpore normas daquela:

a) As augas residuais.

b) Os subprodutos animais cubertos polo Regulamento (CE) nº 1069/2009 do Parlamento Euro-
peo e do Consello, do 21 de outubro de 2009, polo que se establecen as normas sanitarias aplica-
bles aos subprodutos animais e os produtos derivados non destinados ao consumo humano e polo
que se derroga o Regulamento (CE) nº 1774/2002.

Non se inclúen nesta excepción e, por tanto, serán regulados por esta lei, os subprodutos ani-
mais e os seus produtos derivados cando se destinen á incineración ou aos vertedoiros ou sexan
utilizados nunha planta de biogás ou de compostaxe.

c) Os cadáveres de animais que morresen de forma diferente ao sacrificio, incluídos sacrificados
co fin de erradicar epizootias, e que son eliminados de conformidade co Regulamento (CE) nº
1069/2009 do Parlamento Europeo e do Consello, do 21 de outubro de 2009.

d) Os residuos resultantes da prospección, da extracción, do tratamento ou da almacenaxe de
recursos minerais, así como da explotación de canteiras, cubertos polo Real decreto 975/2009, do
12 de xuño, sobre xestión dos residuos de industrias extractivas e de protección e rehabilitación
do espazo afectado por actividades mineiras.

e) As substancias que se destinen a ser utilizadas como materias primas para pensos, tal como
se definen no artigo 3.2.g) do Regulamento (CE) nº 767/2009 do Parlamento Europeo e do Consello,
do 13 de xullo de 2009, e que non sexan subprodutos animais nin os conteñan.

3. Sen prexuízo das obrigas impostas en virtude da normativa específica aplicable, exclúense do
ámbito de aplicación desta lei os sedimentos resituados no interior das augas superficiais para
efectos de xestión das augas e das vías navegables, de prevención das inundacións ou de mitigación
dos efectos das inundacións e das secas, ou de creación de novas superficies de terreo, se se de-
mostra que os devanditos sedimentos non son perigosos.

4. A regulación prevista nesta lei en materia de solos contaminados resultará de aplicación aos
solos que teñan tal condición, dentro do necesario respecto ás competencias estatais. 

Artigo 6. Definicións

Para os efectos desta lei, resultarán de aplicación as definicións recollidas no artigo 3 da Lei
22/2011, do 28 de xullo, de residuos e solos contaminados, e, ademais, as seguintes:

a) «Actividades potencialmente contaminantes do solo»: as definidas no artigo 53.

b) «Agregado reciclado»: material resultante da valorización final de residuos de construción e
demolición que cumpra cos requisitos especificados na normativa sobre disposicións para a libre
circulación de produtos de construción, aqueles que se especifiquen na normativa sobre fin de con-
dición de residuo e os exixibles segundo o uso a que se destine.

c) «Bandexa alimentaria»: recipiente para alimentos segundo o establecido na parte B do anexo
da Directiva 2019/904/UE.

d) «Comercialización»: toda subministración dun produto para a súa distribución, consumo ou
utilización no mercado no transcurso dunha actividade comercial, xa sexa mediante pagamento
previo ou a título gratuíto.

e) «Compostaxe doméstica»: xestión dos propios residuos domésticos de carácter orgánico bio-
degradable producidos nos fogares, restaurantes, servizos de restauración colectiva ou establece-
mentos de venda retallista e que se realiza individualmente para a utilización particular do compost
resultante. A compostaxe doméstica considérase unha operación de prevención de residuos.

f) «Compostaxe comunitaria»: xestión dos residuos domésticos de carácter orgánico biodegra-
dable producidos nos fogares, restaurantes, servizos de restauración colectiva ou establecementos
de venda retallista nunha instalación común creada para o efecto, co fin de obter un recurso para
a súa aplicación como fertilizante ou substrato de cultivo.

g) «Desperdicio alimentario»: produtos alimenticios que tivesen como destino a alimentación
humana, non vendidos ou consumidos en todas as fases da cadea de produción, transformación,
fabricación e subministración de alimentos, incluída a venda retallista e outros tipos de distribución
de alimentos, en restaurantes e servizos alimentarios, así como nos fogares.

h) «Dixestato»: produto resultante da dixestión anaerobia de residuos.

i) «Pequeno produtor de residuos perigosos»: suxeito produtor de residuos perigosos que pro-
duce menos de 10 toneladas anuais de residuos perigosos. 

j) «Planta fixa»: instalación que non cumpre cos requisitos sinalados na alínea seguinte para ser
considerada planta móbil.

k) «Planta móbil»: instalación que se monta ou traslada para achegarse aos centros de produción
do residuo ou ao seu lugar de aplicación, e que non ten carácter permanente por estar vinculada
a un momento de produción puntual dun tipo de residuo ou a unha actividade de rexeneración
ambiental, por un tempo non superior a un ano.

l) «Plástico»: material composto por un polímero, definido de acordo co establecido no artigo
3.5 do Regulamento (CE) nº 1907/2006, do Parlamento Europeo e do Consello, do 18 de decembro
de 2006, ao que poden terse engadido aditivos ou outras substancias, e que pode funcionar como
principal compoñente estrutural dos produtos finais. Para os efectos da prohibición de comercia-

XI lexislatura. Número 87. 2 de febreiro de 2021 BOLETÍN OFICIAL DO PARLAMENTO DE GALICIA

32972

C
S

V
: B

O
P

G
D

S
P

G
5h

W
0O

Y
eb

M
5

V
er

ifi
ca

ci
ón

:
ht

tp
s:

//s
ed

e.
pa

rla
m

en
to

de
ga

lic
ia

.g
al

/tr
am

ite
s/

cs
v/

https://sede.parlamentodegalicia.gal/tramites/csv/BOPGDSPG5hW0OYebM5


lización recollida no artigo 43.2, exceptúanse do concepto de plástico os polímeros naturais que
non fosen modificados quimicamente.

m) «Produtor de residuos perigosos»: suxeito produtor de residuos perigosos que produce 10
ou máis toneladas anuais de residuos perigosos.

n) «Proxecto de investigación, desenvolvemento e innovación»: aqueles proxectos que teñan
por obxecto o estudo ou a experimentación de novas tecnoloxías ou procesos no campo do trata-
mento de residuos e que conten co correspondente informe técnico certificado por unha entidade
acreditada por un organismo nacional de acreditación.

Para os efectos do establecido na presente lei, estes proxectos terán unha duración máxima
dun ano, salvo conformidade do órgano de dirección competente en materia de residuos, logo de
solicitude motivada do equipo investigador.

ñ) «Punto limpo»: instalación autorizada de recollida separada e almacenaxe temporal de resi-
duos de competencia municipal que, polo seu gran volume ou perigo, deben ser depositados en
instalacións específicas.

o) «Punto limpo móbil»: instalación móbil de recollida separada e almacenaxe temporal de re-
siduos de competencia municipal que, polo seu gran volume ou perigo, deben ser depositados en
instalacións específicas.

p) «Recheo»: operación de valorización, sempre que así o declare o órgano de dirección compe-
tente en materia residuos, na que se utilizan residuos non perigosos aptos para os fins de rexene-
ración en zonas escavadas ou para obras de enxeñaría paisaxística. Os residuos empregados para
recheo deben substituír materiais que non sexan residuos, ser aptos para os fins mencionados an-
teriormente e estar limitados á cantidade estritamente necesaria para lograr os ditos fins.

q) «Residuos alimentarios»: todos os alimentos, tal como se definen no artigo 2 do Regulamento
(CE) nº 178/2002 do Parlamento Europeo e do Consello, do 28 de xaneiro de 2002, polo que se es-
tablecen os principios e os requisitos xerais da lexislación alimentaria, se crea a Autoridade Europea
de Seguranza Alimentaria e se fixan os procedementos relativos á seguranza alimentaria, que se
converteron en residuos.

r) «Residuo inerte»: aquel que cumpre cos criterios de admisión nos vertedoiros para residuos
inertes establecidos no Real decreto 646/2020, do 7 de xullo, polo que se regula a eliminación de
residuos mediante depósito en vertedoiro.

s) «Réxime de responsabilidade ampliada do suxeito produtor»: o conxunto de medidas para
garantir que os suxeitos produtores de produtos asuman a responsabilidade financeira ou finan-
ceira e organizativa da xestión da fase de residuo do ciclo de vida dun produto.

t) «Solo alterado»: solo, sen a consideración de solo contaminado, cuxas características foron
alteradas negativamente pola presenza de compoñentes químicos de carácter perigoso proceden-
tes da actividade humana, en concentración tal que superan os niveis xenéricos de referencia es-
tablecidos pola normativa vixente ou 50 mg/kg de hidrocarburos totais de petróleo.

u) «Tratamento intermedio»: as operacións de tratamento realizadas sobre o residuo que pre-
cisen un tratamento posterior.

v) «Tratamento final»: todas as operacións de tratamento de residuos non incluídas na alínea
anterior.

w) «Vaixela de plástico dun só uso»: os pratos, garfos, coitelos, culleres, pallas e escarvadentes
fabricados total ou parcialmente con plástico e que non foron concibidos, deseñados ou introdu-
cidos no mercado para completar, dentro do seu período de vida, múltiples circuítos ou rotacións
mediante a súa devolución a un produtor para ser reutilizados co mesmo fin para o que foron con-
cibidos.

x) «Valorización final»: operacións de preparación para a reutilización e reciclaxe de residuos
polas cales os residuos son transformados de novo en produtos, materiais ou substancias, incluída
a valorización enerxética. 

y) «Valorización de materiais»: toda operación de valorización distinta da valorización enerxética
e da transformación en materiais que vaian ser utilizados como combustible ou outros medios de
xerar enerxía, incluíndo, entre outras operacións, a preparación para a reutilización, a reciclaxe e o
recheo.

Artigo 7. Fin da condición de residuo

1. De conformidade co sinalado na normativa básica estatal, os residuos que, logo de seren so-
metidos a unha operación de valorización, cumpran os criterios específicos establecidos por orde
do ministerio competente, poderán deixar de ser considerados como tales sempre que se cumpran
as condicións previstas na devandita normativa básica estatal.

Así mesmo, deixarán de ser considerados residuos aqueles que cumpran cos criterios estable-
cidos na normativa da Unión Europea.

2. De acordo co artigo 5.3 da Lei 22/2011, do 28 de xullo, as substancias ou obxectos afectados
polo disposto no devandito precepto e as súas normas de desenvolvemento serán computados
como residuos reciclados e valorizados para os efectos do cumprimento dos obxectivos en materia
de reciclaxe e valorización cando se cumpran os criterios de valorización e reciclaxe previstos na-
quelas.

3. Nas memorias anuais que os xestores deben presentar de conformidade co sinalado no artigo
28, achegarase a información que, a respecto dos produtos resultantes das operacións de valori-
zación a que se refire este artigo, determine o órgano de dirección competente en materia de resi-
duos.

Artigo 8. Subprodutos

1. A substancia ou obxecto, resultante dun proceso de produción, cuxa finalidade primaria non
sexa a produción desa substancia ou obxecto serán considerados subproduto e non residuo, se

cumpren cos requisitos establecidos pola normativa correspondente do ministerio competente, de
conformidade co sinalado na normativa básica estatal.

2. As competencias que as correspondentes ordes ministeriais atribúan ás comunidades autó-
nomas en relación coas persoas produtoras e usuarias de subprodutos serán exercidas, no ámbito
competencial da Comunidade Autónoma de Galicia, polo órgano da Administración xeral da Co-
munidade Autónoma de Galicia competente en materia de residuos.

3. As persoas produtoras e as usuarias de subprodutos na Comunidade Autónoma de Galicia
deberán levar un rexistro cronolóxico das cantidades xestionadas ou utilizadas como subproduto
e dos restantes datos que, de ser o caso, prevexan as correspondentes ordes ministeriais. Este re-
xistro deberá manterse e estar á disposición da Administración durante un período mínimo de
cinco anos ou durante aquel período mínimo superior que poida preverse na correspondente orde
ministerial.

CAPÍTULO II
Organización e competencias

Artigo 9. Competencias das entidades locais

1. As entidades locais son competentes para a xestión dos residuos nos termos sinalados na
normativa básica estatal e na presente lei.

2. En particular, corresponde aos concellos:

a) Como servizo obrigatorio, a recollida, o transporte e o tratamento dos residuos domésticos
xerados nos fogares, comercios e servizos na forma en que establezan as súas respectivas orde-
nanzas, no marco xurídico do establecido na normativa básica estatal en materia de residuos, na
presente lei, na normativa sectorial en materia de responsabilidade ampliada do produtor e no
Plan de xestión de residuos urbanos de Galicia. A prestación deste servizo poderase levar a cabo
de forma independente ou asociada.

b) O establecemento das medidas adecuadas para evitar o abandono ou vertedura de residuos
domésticos.

c) O exercicio da potestade de vixilancia e inspección e da potestade sancionadora no ámbito
das súas competencias.

3. As entidades locais poderán:

a) Elaborar programas de xestión dos residuos da súa competencia, de acordo co establecido
na presente lei e de conformidade e en coordinación co plan nacional marco e cos plans de xestión
de residuos que aprobe a Administración autonómica.

b) Elaborar programas de prevención dos residuos da súa competencia de acordo co establecido na
presente lei e nos programas de prevención de residuos aprobados pola Administración autonómica.

c) Xestionar os residuos comerciais non perigosos e os residuos domésticos xerados nas indus-
trias nos termos que establezan as súas respectivas ordenanzas, sen prexuízo de que os suxeitos
produtores destes residuos poidan xestionalos por si mesmos. Cando a entidade local estableza o
seu propio sistema de xestión poderá impor, de maneira motivada e baseándose en criterios de
maior eficiencia e eficacia na xestión dos residuos, a incorporación obrigatoria dos suxeitos produ-
tores de residuos ao devandito sistema en determinados supostos.

d) A través das súas ordenanzas, obrigar o suxeito produtor ou outro suxeito posuidor de resi-
duos perigosos domésticos ou de residuos cuxas características dificulten a súa xestión a que adop-
ten medidas para eliminar ou reducir as devanditas características, ou a que os depositen na forma
e lugar adecuados.

e) Implantar sistemas de recollida separada de novas fraccións de residuos domésticos, de con-
formidade coa planificación establecida por parte da Administración autonómica.

f) Realizar as súas actividades de xestión de residuos directamente ou mediante calquera outra forma
de xestión prevista na lexislación sobre réxime local. Estas actividades poderán ser levadas a cabo por
cada entidade local de forma independente ou mediante asociación de varias entidades locais.

g) Declarar como servizo público de titularidade municipal todas ou algunhas das operacións
de xestión de determinados tipos de residuos, no seu ámbito competencial, cando estea motiva-
damente xustificado por razóns de adecuada protección da saúde humana e do ambiente.

g bis) A declaración de servizo público non exclúe a iniciativa privada. A prestación de servizo
público baixo un réxime de monopolio require, en calquera dos casos, una previsión legal expresa.

Artigo 10. Competencias da Administración xeral da Comunidade Autónoma de Galicia

Son competencias da Administración xeral da Comunidade Autónoma de Galicia:

a) A elaboración dos plans autonómicos de xestión de residuos e dos programas autonómicos
de prevención de residuos.

b) A autorización e rexistro das actividades de produción e xestión de residuos de conformidade
co establecido nesta lei.

c) Asegurar o cumprimento das obrigas impostas aos suxeitos produtores dentro do marco da
responsabilidade ampliada do produtor, tanto de forma individual como colectiva.

d) O rexistro da información en materia de produción e xestión de residuos no seu ámbito com-
petencial e en materia de solos contaminados, incluído o Rexistro de produtores e xestores de re-
siduos de Galicia e o Rexistro da calidade de solos de Galicia.

e) A autorización, de ser o caso, do traslado desde ou cara a países da Unión Europea, ou nos
casos estipulados no exercicio das competencias autonómicas en materia de traslados no interior
do territorio do Estado, conforme a normativa aplicable aos devanditos traslados.

f) A tramitación dos procedementos en materia de solos contaminados, así como a declaración
de solos contaminados.

g) A declaración como servizo público, de titularidade autonómica ou municipal, de todas ou al-
gunhas das operacións de xestión de determinados tipos de residuos, cando estea motivadamente
xustificado por razóns de adecuada protección da saúde humana e do ambiente.

h) O exercicio da potestade de vixilancia e inspección e da potestade sancionadora no ámbito
das súas competencias.

i) Calquera outra competencia en materia de residuos que non fose expresamente atribuída á
Administración estatal ou ás entidades locais.

Artigo 11. Coordinación, colaboración e cooperación interadministrativas

1. Coa finalidade de realizar as accións necesarias para a consecución dos obxectivos estableci-
dos nesta lei e na planificación en materia de residuos, será promovida a coordinación entre as ad-
ministracións autonómica e local, así como a colaboración e cooperación coa estatal, no que se
refire ao seu réxime de competencias.

2. A fin de asegurar a coherencia da actuación das administracións públicas de Galicia, a Admi-
nistración xeral da Comunidade Autónoma de Galicia utilizará os procedementos previstos na nor-
mativa de réxime local. Coa mesma finalidade, e de conformidade co disposto na normativa básica
estatal en materia de réxime local e nos artigos 205 e seguintes da Lei 5/1997, do 22 de xullo, de
Administración local de Galicia, o Consello da Xunta terá a facultade de coordinar a actuación das
entidades locais e, en especial, das deputacións provinciais, cando as actividades ou os servizos lo-
cais necesarios para a consecución dos obxectivos previstos nesta lei transcendan o interese propio
das correspondentes entidades locais, incidan ou condicionen de forma relevante os da Adminis-
tración autonómica ou sexan concorrentes ou complementarios dos desta.

3. A potestade de coordinación a que se refire o número anterior exercerase a través dos programas
de prevención e xestión de residuos aprobados pola Administración xeral da Comunidade Autónoma
de Galicia, que fixarán os obxectivos e prioridades da acción pública en materia de residuos e a vincu-
lación das entidades locais ao seu contido, nos termos previstos na lexislación básica e nesta lei.

CAPÍTULO III
Principios da política de residuos

Artigo 12. Protección da saúde humana e do ambiente

1. As autoridades competentes adoptarán as medidas necesarias para asegurar que a xestión
dos residuos se realice sen pór en perigo a saúde humana e sen danar o ambiente e, en particular:

a) Non xerarán riscos para a auga, o aire ou o solo, nin para a fauna e a flora.

b) Non causarán incomodidades polo ruído ou os cheiros.

c) Non atentarán adversamente contra paisaxes nin contra lugares de especial interese legal-
mente protexidos.

2. As medidas que se adopten en materia de residuos serán coherentes coas estratexias de loita
contra o cambio climático.

Artigo 13. Xerarquía de residuos

1. A Administración xeral da Comunidade Autónoma de Galicia, no desenvolvemento das
políticas e da lexislación en materia de prevención e xestión de residuos, aplicará, para conse-
guir o mellor resultado ambiental global, a xerarquía de residuos pola seguinte orde de priori-
dade:

a) Prevención

b) Preparación para a reutilización

c) Reciclaxe

d) Outro tipo de valorización, incluída a valorización enerxética

e) Eliminación

2. Con todo, se para conseguir o mellor resultado ambiental global en determinados fluxos
de residuos for necesario apartarse da devandita xerarquía, poderase adoptar unha orde distinta
de prioridades, xustificándoo previamente por un enfoque de ciclo de vida sobre os impactos da
xeración e xestión deses residuos, tendo en conta os principios xerais de precaución e sustenta-
bilidade no ámbito da protección ambiental, viabilidade técnica e económica, protección dos re-
cursos, así como o conxunto de impactos ambientais sobre a saúde humana, económicos e
sociais.

3. Só se poderán eliminar residuos tratados previamente e que non sexan susceptibles de valo-
rización segundo as mellores técnicas dispoñibles. Así, só poderán ser obxecto de eliminación os
rexeitamentos procedentes das plantas de tratamento de residuos, entendidos estes como os pro-
ducidos polo tratamento de xestión non susceptibles de valorización posterior. 

Esta disposición non é aplicable aos residuos cuxo tratamento é tecnicamente inviable ou nos
que quede xustificado por razóns de protección da saúde humana ou do ambiente.

4. Queda prohibido eliminar en vertedoiro residuos recollidos separadamente.

Artigo 14. Principio de prevención e medidas de prevención

Será exixible a adopción de medidas de prevención como resposta a un suceso, a un acto ou a
unha omisión que supoña unha ameaza inminente de dano medioambiental, co obxecto de impedir
a súa produción ou de reducir ao máximo o devandito dano.

Artigo 15. Acceso á información e participación en materia de residuos

1. As administracións públicas galegas garantirán os dereitos de acceso á información e de par-
ticipación en materia de residuos nos termos previstos na lexislación sobre dereitos de acceso á
información, participación pública e de acceso á xustiza en materia de medio ambiente, e na lexis-
lación sobre transparencia.

2. As administracións públicas, as persoas interesadas e o público en xeral terán a oportunidade
de participar na elaboración dos plans e programas de prevención e xestión de residuos que apro-
ben as administracións públicas galegas, así como na avaliación dos seus efectos no ambiente.

Artigo 16. Custos da xestión dos residuos

1. De acordo co principio de que quen contamina paga, os custos relativos á xestión dos residuos
terán que correr a cargo do suxeito produtor inicial de residuos, do suxeito posuidor actual ou do
anterior suxeito posuidor de residuos, de acordo co establecido na normativa básica estatal.

2. As normas que regulen a responsabilidade ampliada do suxeito produtor para fluxos de
residuos determinados establecerán os supostos en que os custos relativos á súa xestión terán
que ser sufragados, parcial ou totalmente, polo suxeito produtor do produto de que proceden
os residuos e cando os suxeitos distribuidores do produto poderán compartir os devanditos
custos.

3. Na determinación dos custos de xestión dos residuos domésticos e dos residuos comerciais
xestionados polas entidades locais, deberá incluírse o custo real das operacións de recollida, trans-
porte e tratamento dos residuos, incluída a vixilancia destas operacións, e o mantemento posterior
ao peche dos vertedoiros.

Artigo 17. Información, formación e concienciación cidadás

1. A consellaría competente en materia de residuos elaborará e desenvolverá campañas de in-
formación, formación e concienciación cidadás, que terán como obxectivos prioritarios:

a) Promover o cambio do modelo produtivo lineal cara a un modelo produtivo acorde cos prin-
cipios básicos da economía circular.

b) Fomentar o emprego verde a través dunha adecuada política de residuos.

c) Reducir o desperdicio alimentario na produción primaria, na transformación e a fabricación,
na venda comerciante retallista e noutros tipos de distribución de alimentos, en restaurantes e ser-
vizos alimentarios, así como nos fogares.

d) Informar do impacto ambiental do consumo e dos beneficios dun consumo responsable.

e) Promover a participación activa da cidadanía na progresiva implantación da recollida sepa-
rada, así como o uso dos puntos limpos.

f) Fomentar a diminución do uso de envases e embalaxes de produtos de difícil reutilización ou
reciclaxe, prestando especial atención ao ecodeseño.

g) Evitar a degradación do patrimonio natural por efecto dunha xestión inadecuada de residuos.

h) Informar sobre as consecuencias nocivas para a saúde e o ambiente derivadas do uso inco-
rrecto de produtos que xeran residuos especiais, así como do aumento da xeración de residuos.

i) Promover medidas de formación en materia de residuos, especialmente dirixidas á poboación
escolar.

2. Para o desenvolvemento destes obxectivos, a consellaría competente en materia de residuos
asinará, de ser o caso, convenios de colaboración cos sistemas colectivos de responsabilidade am-
pliada do suxeito produtor ou con asociacións ou entidades públicas ou privadas.

TÍTULO I
Instrumentos da política de residuos

CAPÍTULO I
Planificación

Artigo 18. Da planificación autonómica

1. Corresponde á Administración xeral da Comunidade Autónoma de Galicia a elaboración e
aprobación dos plans de xestión e programas de prevención de residuos autonómicos, de confor-
midade co previsto na normativa básica estatal, na presente lei e nas súas normas de desenvol-
vemento.

Os plans de xestión e os programas de prevención de residuos autonómicos someteranse ao
establecido na normativa sobre avaliación ambiental.

2. Na elaboración da planificación valoraranse aquelas medidas que incidan de forma significa-
tiva na redución das emisións de gases de efecto invernadoiro.

3. Os plans de xestión conterán, cando menos, as seguintes determinacións:

a) Ámbito material, territorial e temporal, así como o procedemento para a súa revisión.

b) Análise e diagnose da situación da xestión de residuos existente no ámbito territorial da
Comunidade Autónoma e estimación dos residuos obxecto do plan: cantidade, tipoloxía e orixe,
así como operacións de xestión a que se someten. Analizarase o tipo, a cantidade e a fonte dos
residuos xerados dentro do territorio da comunidade autónoma, os que se prevexa que se van
transportar desde e cara a outros Estados membros e, cando sexa posible, desde e cara a outras
comunidades autónomas, e realizarase unha avaliación da evolución futura dos fluxos de resi-
duos.

c) Sistemas existentes de recollida de residuos e principais instalacións de xestión, incluída cal-
quera medida especial para aceites usados, residuos perigosos ou fluxos de residuos obxecto de
lexislación específica.

d) Avaliación da necesidade de novos sistemas de recollida, peche das instalacións existentes
de residuos, instalacións adicionais de tratamento de residuos, de conformidade co principio de
proximidade e xerarquía, e os investimentos correspondentes.

e) Principios que deben rexer a prevención e a xestión dos residuos afectados polo plan.

f) Obxectivos específicos de prevención, preparación para a reutilización, reciclaxe e outras for-
mas de valorización, así como de eliminación dos residuos, e as medidas que se deberán adoptar
para a consecución destes obxectivos e dos establecidos na Lei 22/2011, do 28 de xullo, na restante
normativa en materia de residuos, noutras normas ambientais e nesta lei.

g) Plan de infraestruturas necesarias para a consecución dos obxectivos previstos.

h) Información sobre os criterios de instalación para a identificación da localización e sobre a
capacidade das futuras instalacións de xestión (preparación para a reutilización, valorización e eli-
minación).

i) Políticas de xestión de residuos, incluídas as tecnoloxías e os métodos de xestión de residuos
previstos, e a identificación dos residuos que presenten problemas de xestión específicos.

j) Estimación dos custos de execución do plan.

k) Programación temporal das actuacións previstas para a execución do plan.

l) Aspectos organizativos relacionados coa xestión de residuos, incluída unha descrición da re-
partición de responsabilidades entre os operadores públicos e privados que se ocupan da xestión
de residuos.

m) Campañas de sensibilización e información dirixidas ao público en xeral ou a un grupo con-
creto de persoas consumidoras.

n) Lugares historicamente contaminados por eliminación de residuos e medidas para a súa re-
habilitación.

4. O programa autonómico de prevención de residuos deberá ter, como mínimo, o seguinte con-
tido:

a) Obxectivos de prevención, de redución da cantidade de residuos xerados e de redución da
cantidade de substancias perigosas ou contaminantes.

b) Descrición das medidas de prevención existentes e avaliación da utilidade das medidas que
se deberán implantar para atinxir os obxectivos establecidos.

A finalidade dos devanditos obxectivos e medidas será rachar o vínculo entre o crecemento eco-
nómico e os impactos sobre a saúde humana e o ambiente asociados á xeración de residuos.

5. Os programas de prevención de residuos poderán ser aprobados de forma independente ou
integrados nos plans de xestión de residuos ou noutros ambientais. Cando os programas de pre-
vención se integren noutros plans, as medidas de prevención e o seu calendario de aplicación de-
berán distinguirse claramente.

5 bis. Os plans de xestión e os programas de prevención deberán contar cun informe anual de
resultados.

Artigo 19. Efectos da planificación autonómica

1. Os plans e programas da Administración xeral da Comunidade Autónoma de Galicia en ma-
teria de residuos deberán ser aprobados a través dos instrumentos de ordenación do territorio
previstos na lexislación de aplicación e cos efectos indicados nela.

2. Os instrumentos de planeamento urbanístico terán que se adaptar ás determinacións dos
plans e programas da Administración xeral da Comunidade Autónoma consonte co previsto na le-
xislación de ordenación do territorio que resulte de aplicación.

3. Dentro do necesario respecto ás competencias estatais, os plans e programas en materia de
residuos serán de obrigado cumprimento para as administracións públicas e os suxeitos privados,
nos termos previstos no correspondente plan ou programa.

Artigo 20. Duración de plans e programas autonómicos

Os plans e programas en materia de residuos terán a duración que se estipule no propio instru-
mento planificador e prorrogaranse automaticamente en tanto non se aproben novos plans ou
programas que os substitúan.

Artigo 21. Revisión e avaliación de plans e programas autonómicos 

Os plans e programas serán revisados e avaliados:

a) Nos prazos previstos neles e, como mínimo, cada seis anos.

b) En calquera caso, cando concorran circunstancias que o fagan necesario e, nomeadamente,
para adaptar o seu contido ás exixencias que deriven das modificacións que se produzan na nor-
mativa da Unión Europea, básica estatal e da comunidade autónoma.

Artigo 22. Programas locais de prevención e xestión de residuos

1. As entidades locais poderán elaborar, no marco das súas competencias, programas de xestión
e de prevención de residuos, de conformidade e en coordinación coa planificación estatal e auto-
nómica na materia.

2. O contido dos devanditos programas axustarase ao contido mínimo exixido, segundo o caso,
para os plans autonómicos de xestión de residuos e para os programas autonómicos de prevención
de residuos.

3. As entidades locais poden elaborar os programas previstos neste artigo individualmente ou
agrupadas se así o acordan os seus órganos de goberno. En calquera caso, terán sempre en conta
as peculiaridades propias do seu alcance territorial conforme a normativa en vigor e conforme os
plans e programas autonómicos.

4. Os programas regulados neste artigo terán a duración que establezan e avaliaranse e revisa-
ranse, polo menos, cada seis anos.

5. A aprobación definitiva dos programas locais corresponderá ao órgano municipal ou supra-
municipal correspondente, e deberá contar co informe favorable da consellaría competente en ma-
teria de residuos, que deberá pronunciarse sobre os aspectos con incidencia nas competencias
autonómica. O informe deberá ser emitido no prazo máximo dun mes. Se transcorreu o prazo sen
que se emitise o informe, entenderase que este é favorable.

6. As administracións competentes, co fin de controlaren e avaliaren os avances na aplicación das
medidas de prevención, determinarán os instrumentos que permitan realizar avaliacións periódicas dos
progresos realizados e poderán fixar obxectivos e indicadores cualitativos e cuantitativos concretos.

Artigo 23. Participación das entidades locais nas políticas de prevención e xestión de residuos

A consellaría competente en materia de residuos impulsará a participación das entidades locais
no deseño das políticas de prevención e xestión de residuos e, en particular, na elaboración dos
instrumentos de planificación en materia de residuos.

CAPÍTULO II
Medidas económicas, financeiras e fiscais

Artigo 24. Recursos económicos

1. A Administración xeral da Comunidade Autónoma de Galicia poderá establecer medidas eco-
nómicas, financeiras e fiscais en materia de residuos cos seguintes fins:

a) Fomentar a prevención da xeración de residuos.

b) Implantar a recollida separada.

c) Mellorar a xestión dos residuos de acordo co principio de xerarquía.

d) Impulsar e fortalecer os mercados da reciclaxe.

e) Favorecer que o sector dos residuos contribúa á mitigación das emisións de gases de efecto
invernadoiro.

XI lexislatura. Número 87. 2 de febreiro de 2021 BOLETÍN OFICIAL DO PARLAMENTO DE GALICIA

32983

C
S

V
: B

O
P

G
D

S
P

G
5h

W
0O

Y
eb

M
5

V
er

ifi
ca

ci
ón

:
ht

tp
s:

//s
ed

e.
pa

rla
m

en
to

de
ga

lic
ia

.g
al

/tr
am

ite
s/

cs
v/

https://sede.parlamentodegalicia.gal/tramites/csv/BOPGDSPG5hW0OYebM5


e bis) Establecer os criterios e a metodoloxía para a análise do ciclo de vida (ACV) dos produtos,
de maneira harmonizada coas directrices da Unión Europea.

e ter) Instaurar a obriga de informar as persoas usuarias dos produtos xeradores de residuos
en todo o que fai referencia á súa reutilización, reciclaxe, valorización ou eliminación e riscos de
contaminación que supoñen os residuos que xeran en colaboración cos sistemas de responsabili-
dade ampliada do produtor, as plantas de reciclaxe e demais.

e quater) Promover a investigación, o desenvolvemento e o uso de técnicas ecolóxicas racionais
e de técnicas de deseño de produtos que impliquen  unha redución do impacto ambiental e da xe-
ración de residuos.

2. A Administración xeral da Comunidade Autónoma de Galicia promoverá a contratación e a
compra pública sustentable e innovadora, así como o uso de produtos reutilizados e procedentes
da valorización material de residuos, no marco da economía social e verde, circular e hipocarbó-
nica.

CAPÍTULO III
A Sociedade Galega do Medio Ambiente

Artigo 25. A Sociedade Galega do Medio Ambiente

1. A Sociedade Galega do Medio Ambiente, S.A., cuxa creación foi acordada polo Decreto
111/1992, do 11 de abril, é unha sociedade pública autonómica, dependente da consellaría com-
petente en materia de residuos, á que corresponden as seguintes funcións:

a) A xestión dos residuos domésticos a partir do momento en que son depositados nas estacións
de transferencia, coas consecuentes operacións de transporte, almacenaxe, valorización, trata-
mento, comercialización e depósito controlado de residuos.

b) A xestión daqueloutros residuos que figuren no seu obxecto social.

c) A realización de accións para a mellora da xestión e prevención de residuos, incluídas as ac-
tuacións de formación e sensibilización.

d) Calquera outra que lle sexa atribuída e que teña relación co seu obxecto social.

2. A xestión da Sociedade Galega do Medio Ambiente, S. A. realizarase de tal forma que se ga-
ranta o cumprimento dos obxectivos marcados nesta lei e na planificación autonómica na materia
de residuos.

3. Para o cumprimento dos seus fins, a Sociedade Galega do Medio Ambiente, S.A. poderá de-
senvolver as súas actividades total ou parcialmente mediante a titularidade de accións ou de par-
ticipacións en sociedades con obxecto idéntico ou análogo.

TÍTULO II
Da produción, posesión e xestión de residuos

CAPÍTULO I
Obrigas dos suxeitos produtores, posuidores iniciais e xestores de residuos

Artigo 26. Obrigas do suxeito produtor ou outro suxeito posuidor inicial relativas á xestión de residuos

1. Os suxeitos produtores de residuos perigosos con instalacións no territorio da Comunidade
Autónoma de Galicia están obrigados a subscribir unha garantía financeira que cubra as respon-
sabilidades a que puideren dar lugar as súas actividades, atendendo ás características destas, ao
perigo e ao potencial risco, segundo se estableza regulamentariamente. En todo caso, quedan
exentos desta obriga aqueles suxeitos que produzan menos de 10 toneladas anuais de residuos
perigosos.

2. Os suxeitos produtores de residuos perigosos, os suxeitos produtores de residuos non peri-
gosos que produzan máis de 1.000 toneladas anuais e aqueles suxeitos pequenos produtores de
residuos perigosos que se determinen regulamentariamente, cando produzan residuos en instala-
cións situadas no territorio da Comunidade Autónoma de Galicia, están obrigados a levar o arquivo
cronolóxico de xeito telemático a través da plataforma habilitada para ese efecto pola consellaría
competente en materia de residuos.

Os suxeitos pequenos produtores de residuos que, non estando obrigados, non leven o arquivo
cronolóxico de xeito telemático deberán dispor dun arquivo físico na instalación a que estea aso-
ciada a correspondente inscrición no Rexistro de Produtores e Xestores de Residuos de Galicia, á
disposición das autoridades competentes, durante un prazo de cinco anos.

3. Os suxeitos produtores ou outros suxeitos posuidores iniciais de residuos deberán facilitar á
Administración xeral da Comunidade Autónoma de Galicia a información que esta lles requira en
relación coa natureza, características e composición dos residuos que posúan, así como calquera
outra información relacionada co adecuado cumprimento das súas obrigas.

Así mesmo, deberán informar inmediatamente a consellaría competente en materia de residuos
en caso de accidente, desaparición, perda ou derramamento de residuos.

4. Os suxeitos produtores ou outros suxeitos posuidores iniciais de residuos comerciais non pe-
rigosos e os suxeitos produtores de residuos domésticos xerados nas industrias deberán informar
o concello correspondente e o órgano competente da Administración xeral da Comunidade Autó-
noma de Galicia das cantidades de residuos xeradas e acreditar a súa xestión, con carácter anual,
antes do 1 de marzo do ano seguinte.

5. Os suxeitos que produzan residuos como consecuencia de procesos produtivos aplicarán as
mellores tecnoloxías dispoñibles co obxecto de minimizar a súa produción e o perigo dos residuos
que xeren.

Para tal efecto, os suxeitos que produzan residuos perigosos nunha cantidade igual ou su-
perior a 10 toneladas anuais deberán elaborar e presentar ante o órgano competente da Admi-
nistración xeral da Comunidade Autónoma de Galicia os correspondentes estudos de
minimización.

6. Regulamentariamente establecerase o réxime xurídico dos produtores de residuos perigosos
e non perigosos e os órganos competentes para a súa inscrición no Rexistro de produtores e xes-
tores de residuos de Galicia.

7. Así mesmo, os suxeitos a que se refire este artigo fican sometidos ás demais obrigas estable-
cidas no artigo 17 da Lei 22/2011, do 28 de xullo.

Artigo 27. Obrigas dos suxeitos xestores de residuos

1. Os suxeitos xestores de residuos deberán cumprir a normativa que lles sexa de aplicación,
así como, cando a súa actividade estea suxeita a autorización, as condicións impostas nela.

Ademais, deberán garantir que as operacións de xestión que leven a cabo se realizan de con-
formidade co establecido nos proxectos presentados e nas autorizacións destes, ou de acordo coa
información incorporada na súa comunicación.

2. Todos os suxeitos xestores de residuos deberán facilitar á Administración xeral da Comuni-
dade Autónoma de Galicia a información que esta lles requira en relación coa natureza, as carac-
terísticas e a composición dos residuos que posúan, así como calquera outra información
relacionada co adecuado cumprimento das súas obrigas.

Así mesmo, deberán informar inmediatamente a consellaría competente en materia de residuos
en caso de accidente, desaparición, perda ou derramamento de residuos.

3. Todos os suxeitos xestores de residuos perigosos, os suxeitos que realicen tratamento de re-
siduos, incluída a almacenaxe de residuos, os suxeitos negociantes de residuos perigosos e non
perigosos e os suxeitos axentes de residuos perigosos deberán constituír previamente ao inicio da
súa actividade unha fianza, que terá por obxecto responder fronte á Administración do cumpri-
mento das obrigas que deriven do exercicio daquela e da autorización ou comunicación. A mesma
obriga terán outros suxeitos xestores de residuos cando así o exixan as normas que regulan a xes-
tión de residuos específicos ou as que regulan operacións de xestión.

4. Ademais, os suxeitos xestores que realicen tratamento de residuos perigosos, incluída a al-
macenaxe, deberán subscribir un seguro ou garantía financeira equivalente para cubrir as respon-
sabilidades que deriven destas operacións. Esta obriga estenderase a outros suxeitos xestores de
residuos cando así o exixan as normas que regulan a xestión de residuos específicos ou as que re-
gulan operacións de xestión.

Esta garantía deberá cubrir en todo caso:

a) As indemnizacións debidas por morte, lesións ou enfermidade das persoas.

b) As indemnizacións debidas por danos ás cousas.

c) Os custos de reparación e recuperación do medio ambiente alterado, incluídos os danos ao
solo e ao subsolo. A contía determinarase conforme as previsións da lexislación sobre responsabi-
lidade medioambiental.

As franquías establecidas non poderán ser en ningún caso superiores á contía das fianzas de-
positadas.

5. Os suxeitos xestores que leven a cabo operacións de tratamento, incluída a almacenaxe de
residuos, en instalacións situadas no territorio da Comunidade Autónoma de Galicia deberán levar
o arquivo cronolóxico de xeito telemático a través da plataforma habilitada para ese efecto pola
consellaría competente en materia de residuos.

Os suxeitos xestores de residuos que, non estando obrigados, non leven o arquivo cronolóxico
de xeito telemático deberán dispor dun arquivo físico na instalación á que estea asociada a corres-
pondente inscrición no Rexistro de produtores e xestores de residuos de Galicia, á disposición das
autoridades competentes, durante un prazo de cinco anos.

6. Así mesmo, os suxeitos a que se refire este artigo fican sometidos ás demais obrigas estable-
cidas no artigo 20 da Lei 22/2011, do 28 de xullo.

Artigo 28. Obrigas de información

1. As persoas físicas ou xurídicas que obtivesen unha autorización de tratamento de residuos
das previstas no artigo 32 enviarán anualmente á Administración xeral da Comunidade Autónoma
de Galicia e, no caso dos residuos de competencia municipal, tamén ao concello correspondente,
unha memoria resumo da información contida no arquivo cronolóxico, co contido que figura no
anexo XII da Lei 22/2011, do 28 de xullo, ou na norma específica que regule un fluxo de residuos
determinado.

A memoria resumo da información contida no arquivo cronolóxico remitirase antes do 1 de
marzo, salvo que se especifique outra data na normativa específica que regule un fluxo de residuos
determinado.

2. As persoas físicas ou xurídicas que efectuasen unha comunicación das previstas na Lei
22/2011, do 28 de xullo, manterán o arquivo cronolóxico á disposición da Administración xeral da
Comunidade Autónoma de Galicia para efectos de inspección e control.

CAPÍTULO II
Traslado de residuos

Artigo 29. Traslado de residuos dentro da Comunidade Autónoma de Galicia

1. Todos os traslados de residuos dentro do territorio da Comunidade Autónoma de Galicia
deben cumprir os seguintes requisitos:

a) Disporán dun contrato de tratamento con carácter previo ao comezo do traslado de residuos.

b) Irán acompañados do correspondente documento de identificación dos residuos.

2. Ademais, están sometidos a comunicación previa á súa realización, para efectos da oposición
ao seu tratamento no territorio da Comunidade Autónoma de Galicia cando non existan instala-
cións adecuadas nel ou estea previsto nos plans de residuos unha solución alternativa ao seu tra-
tamento:

a) Os traslados de residuos perigosos.

b) Os traslados de residuos destinados a eliminación.

c) Os traslados de residuos destinados a instalacións de incineración clasificadas como valoriza-
ción, segundo o previsto na operación R1 do anexo II da Lei 22/2011, do 28 de xullo, no relativo ao
cumprimento da fórmula de eficiencia enerxética.

d) Os traslados que se destinen a valorización de residuos domésticos mesturados identificados
co código LER 20 03 01.

e) Aqueles traslados de residuos que sexan determinados por unha norma regulamentaria es-
tatal ou autonómica.

3. O contido mínimo dos documentos previstos neste artigo será o establecido no artigo 5 e
mais nos anexos I e II do Real decreto 553/2020, do 2 de xuño, polo que se regula o traslado de re-
siduos no interior do territorio do Estado.

4. Toda a documentación asociada aos trámites administrativos regulados neste artigo, salvo a
referente ao contrato de tratamento, será presentada ante o órgano competente da Administración
xeral da Comunidade Autónoma de Galicia en formato electrónico a través da plataforma habilitada
para o efecto, de conformidade co previsto nesta lei e na normativa que a desenvolva.

Artigo 30. Traslados de residuos entre comunidades autónomas

Os traslados de residuos entre comunidades autónomas con orixe ou destino no territorio da
Comunidade Autónoma de Galicia realizaranse de acordo co establecido no artigo 25 da Lei
22/2011, do 28 de xullo, e no Real decreto 553/2020, do 2 de xuño, polo que se regula o traslado
de residuos no interior do territorio do Estado, ou norma autonómica de desenvolvemento.

Artigo 31. Traslados transfronteirizos na Unión Europea con orixe ou destino na Comunidade Autónoma
de Galicia

1. O traslado de residuos entre o territorio da Comunidade Autónoma de Galicia e países da
Unión Europea rexerase polo disposto no Regulamento (CE) nº 1013/2006, do Parlamento Europeo
e do Consello, do 14 de xuño de 2006, relativo aos traslados de residuos, e polo artigo 26 da Lei
22/2011, do 28 de xullo.

2. En relación co establecido no artigo 18 do regulamento citado no número anterior, cando os
residuos teñan como destino o territorio da Comunidade Autónoma de Galicia, o suxeito xestor
autorizado para a súa recepción deberá presentar, con carácter semestral, ao órgano competente
da Administración xeral da Comunidade Autónoma de Galicia unha previsión dos residuos que pre-
tenda recibir nos próximos seis meses.

CAPÍTULO III
Réxime de intervención administrativa en materia de residuos

Artigo 32. Actividades en materia de residuos e instalacións de xestión de residuos sometidas a autorización

1. Quedan sometidas ao réxime de autorización administrativa previa por parte do órgano com-
petente da Administración xeral da Comunidade Autónoma de Galicia:

a) As instalacións situadas no territorio da Comunidade Autónoma de Galicia en que se vaian
desenvolver operacións de tratamento de residuos, incluída a almacenaxe no ámbito da recollida
en espera de tratamento, así como a ampliación, modificación substancial ou traslado das devan-
ditas instalacións.

b) As plantas móbiles de tratamento de residuos que vaian realizar a súa actividade no territorio
da Comunidade Autónoma de Galicia. 

c) As persoas físicas ou xurídicas con domicilio no territorio da Comunidade Autónoma de Galicia
que vaian realizar unha ou varias operacións de tratamento de residuos.

d) O traslado de residuos desde ou cara a outros países da Unión Europea, de acordo co previsto
no Regulamento (CE) núm. 1013/2006 do Parlamento Europeo e do Consello, do 14 de xuño de
2006, relativo aos traslados de residuos.

e) O depósito en vertedoiro de residuos procedentes doutras comunidades autónomas.

f) Os sistemas colectivos de responsabilidade ampliada do suxeito produtor con sede social no
territorio da Comunidade Autónoma de Galicia.

2. Cando a persoa física ou xurídica que solicite a autorización para realizar unha ou varias ope-
racións de tratamento de residuos sexa titular da instalación de tratamento en que se vaian de-
senvolver tales operacións, o órgano competente en materia de residuos ou, de ser o caso, o
competente en materia de prevención e control integrados da contaminación, poderá conceder
unha única autorización que comprenda a instalación e as operacións de tratamento, sempre que
aquela estea situada no territorio da Comunidade Autónoma de Galicia.

3. No caso das operacións de valorización de espazos degradados e aplicación en agricultura de
lodos tratados, a autorización da actividade e da instalación incluirá a dos lugares en que a aplica-
ción vaia ser realizada. Se a aplicación se vai realizar fóra do territorio da Comunidade Autónoma
de Galicia, coa solicitude de autorización deberá achegarse a documentación acreditativa de que a
comunidade autónoma de destino permite a devandita aplicación.

4. As autorizacións previstas na alínea a) do número 1 deste artigo integraranse, cando proceda,
na autorización concedida conforme a normativa vixente sobre prevención e control integrados da
contaminación, logo de informe favorable do órgano da Administración xeral da Comunidade Au-
tónoma de Galicia competente en materia de residuos. Este informe terá carácter preceptivo e vin-
culante para os efectos relacionados coa materia de residuos.

5. No procedemento de outorgamento da autorización de instalacións de xestión de resi-
duos en localizacións situadas en explotacións mineiras, deberá solicitarse informe ao órgano
da Administración xeral da Comunidade Autónoma de Galicia competente en materia de
minas. Este informe será preceptivo e vinculante para os efectos relacionados coa devandita
materia.

6. No procedemento de outorgamento das autorizacións de actividades de valorización de resi-
duos en solos agrarios, deberá solicitarse informe ao órgano da Administración xeral da Comuni-
dade Autónoma de Galicia competente en materia de sanidade vexetal. Este informe será
preceptivo e vinculante para os efectos relacionados coa devandita materia.

Artigo 33. Denegación da solicitude de autorización

A autorización a que fai referencia o artigo 32 será denegada de forma motivada nos seguintes
casos:

a) Cando non estean suficientemente acreditadas as operacións que se pretenden realizar nin
o destino dos residuos de saída resultantes do tratamento.

b) Cando a xestión prevista non se axuste ao disposto na planificación vixente ou dificulte a con-
secución dos obxectivos establecidos, de tal maneira que a autorización pretendida implique que
a comunidade autónoma non poida cumprir os obxectivos establecidos na lexislación da Unión Eu-
ropea ou básica estatal.

c) Cando se considere que os tratamentos propostos poden ocasionar danos ao ambiente ou á
saúde das persoas.

d) Cando as instalacións non cumpran os criterios técnicos mínimos necesarios para desenvolver
a actividade de xestión de residuos solicitadas sen perigo para a saúde das persoas ou para o am-
biente.

e) Cando as instalacións non fosen executadas de acordo cos proxectos técnicos presentados.

f) Cando exista un informe negativo do concello en cuxo termo se sitúe a instalación sobre a
compatibilidade do proxecto co planeamento urbanístico vixente.

g) Cando exista un informe negativo, de carácter preceptivo e vinculante, dun órgano sectorial.

h) Cando se incumpran os requisitos exixidos pola normativa aplicable.

Artigo 34. Prazo para resolver e sentido do silencio

1. A resolución do procedemento de outorgamento das autorizacións previstas nas alíneas a),
b), c) e e) do número 1 do artigo 32 deberá ser notificada no prazo máximo de dez meses. De non
notificarse a resolución no devandito prazo, a persoa solicitante poderá entender denegada a au-
torización.

2. No caso das autorizacións previstas nas alíneas d) e f) do número 1 do artigo 32, observarase
o disposto na normativa específica na materia tanto respecto do prazo máximo para notificar a re-
solución como do sentido do silencio.

Artigo 35. Actividades suxeitas a comunicación

1. Sen prexuízo do disposto na normativa aplicable de carácter sectorial, as actividades que se
enuncian a seguir están suxeitas a comunicación, a cal se presentará con carácter previo ao seu
inicio perante o órgano da Administración xeral da Comunidade Autónoma de Galicia competente
en materia de residuos, sempre que as realicen entidades ou empresas con sede social en Galicia:

a) A recollida de residuos sen unha instalación asociada.

b) O transporte de residuos con carácter profesional.

c) A actividade dos negociantes e axentes de residuos.

d) Os sistemas individuais de responsabilidade ampliada do suxeito produtor.

e) Produzan subprodutos declarados de conformidade co artigo 8.

f) Leven a cabo proxectos de investigación, desenvolvemento e innovación en materia de resi-
duos.

g) Teñan o carácter de plataformas loxísticas de residuos, de conformidade coa normativa es-
pecífica sobre residuos de aparellos eléctricos e electrónicos.

h) Realicen actividades de compostaxe comunitaria de biorresiduos.

i) Realicen actividades que estean exentas de autorización consonte o artigo 28 da Lei 22/2011,
do 28 de xullo.

3. Tamén deberá comunicarse ao órgano da Administración xeral da Comunidade Autónoma de
Galicia competente en materia de residuos a instalación, ampliación, modificación substancial ou
traslado de industrias ou actividades dentro do territorio da comunidade autónoma cando estas
produzan residuos perigosos ou máis de 1.000 toneladas anuais de residuos non perigosos.

4. Quedan exentas de presentar comunicación aquelas empresas que obtivesen autorización
para o tratamento de residuos e que, como consecuencia da súa actividade, xeren residuos. Nestes

casos, e para os residuos producidos como consecuencia do mantemento das instalacións, as ins-
cricións serán realizadas de oficio polo órgano competente para outorgar a autorización.

Artigo 36. Protección da legalidade ambiental

1. Co fin de asegurar o cumprimento do previsto nesta lei, a autoridade competente poderá
adoptar algunha das seguintes medidas:

a) O peche do establecemento ou a paralización da actividade cando estes non conten coa au-
torización, comunicación ou rexistro correspondentes.

b) A suspensión temporal da actividade cando non se axuste ao comunicado ou ás condicións
impostas pola devandita autoridade, sempre que disto derive un risco grave para o ambiente ou a
saúde pública, durante o período necesario para que se emenden os defectos que poidan existir.

2. As medidas previstas no número anterior non teñen a consideración de sancións e ditaranse
conforme o disposto na normativa autonómica para os procedementos que regulen o outorga-
mento da autorización, a comunicación ou rexistro, ou, de ser o caso, segundo o procedemento
regulamentariamente establecido para o restablecemento da legalidade ambiental.

TÍTULO III
Xestión de residuos domésticos, comerciais e industriais

Artigo 37. Puntos limpos de recollida separada de residuos de competencia local

1. Todas as entidades locais deben garantir o servizo de recollida separada dos residuos domés-
ticos no ámbito das súas competencias. Aqueles residuos domésticos que, debido ao seu tamaño
ou á súa composición, non poidan ser xestionados a través de contedores situados na vía pública
deberán xestionarse a través de instalacións fixas ou móbiles debidamente habilitadas, salvo que,
por razóns de saúde pública e seguranza e protección do ambiente, non sexa recomendable a súa
xestión nestas instalacións e a súa recollida deba canalizarse a través doutros sistemas de recollida
selectiva autorizados.

2. As entidades locais poderán prestar o servizo de recollida separada doutros residuos non pe-
rigosos xerados nos comercios e dos residuos domésticos xerados nas industrias, se así se esta-
blece nas súas respectivas ordenanzas, prevendo o sistema de financiamento correspondente.

3. Os municipios poderán levar a cabo a xestión dos puntos limpos directamente ou mediante
calquera outra forma de xestión prevista na lexislación sobre réxime local. Estas actividades pode-
rán ser levadas a cabo por cada entidade local de forma independente ou mediante asociación de
varias entidades locais.

Artigo 38. Réxime xurídico dos puntos limpos

1. O exercicio da actividade de xestión de residuos levada a cabo nos puntos limpos deberá cum-
prir coas prescricións técnicas que sexan aprobadas pola Administración xeral da Comunidade Au-

tónoma de Galicia e requirirá autorización previa do órgano competente en materia de residuos,
de conformidade co establecido na normativa básica estatal de aplicación.

2. A entidade local que xestione, directa ou indirectamente, o punto limpo regulará a forma de
uso das instalacións, garantindo que a instalación se encontre, en todo momento, nas condicións
baixo as cales foi concedida a autorización para o seu funcionamento.

No caso de xestión indirecta do punto limpo, o suxeito responsable fronte á Administración xeral
da Comunidade Autónoma de Galicia do mantemento adecuado das instalacións será o suxeito ti-
tular da correspondente autorización de xestión.

3. As entidades locais, en colaboración coa Administración xeral da Comunidade Autónoma de
Galicia, fomentarán a utilización dos puntos limpos por parte da cidadanía, mediante programas
de concienciación, campañas divulgativas e outras iniciativas de natureza similar.

Artigo 39. Establecementos comerciais de carácter colectivo

Nos establecementos comerciais de carácter colectivo, de conformidade co establecido no artigo
23 da Lei 13/2010, do 17 de decembro, de comercio interior de Galicia, deberán adoptarse as me-
didas necesarias para facilitar a recollida separada dos residuos xerados nos seus establecementos,
incluíndo salas de venda e dependencias auxiliares, como almacéns, oficinas e zonas comúns.

Artigo 40. Edificios públicos

1. En todos os edificios situados no territorio da Comunidade Autónoma de Galicia que sexan
titularidade da Administración xeral da Comunidade Autónoma de Galicia e das entidades instru-
mentais do sector público autonómico deberán adoptarse as medidas necesarias para facilitar a
recollida separada dos residuos xerados neles, así como fomentarse a instalación e utilización de
fontes de auga potable de carácter gratuíto e de envases reutilizables.

2. As medidas previstas no número anterior deberán adoptarse igualmente nos edificios situa-
dos no territorio da Comunidade Autónoma de Galicia que sexan de titularidade das entidades lo-
cais de Galicia, as universidades públicas do Sistema Universitario de Galicia e as entidades
vinculadas ou dependentes delas, dentro do respecto á súa autonomía.

3. No caso dos edificios situados no territorio da Comunidade Autónoma de Galicia que sexan
titularidade da Administración xeral do Estado, as Administracións das demais comunidades autó-
nomas e as entidades dos seus respectivos sectores públicos, as devanditas medidas terán carácter
potestativo.

Artigo 40 bis. Separación na orixe das fraccións de recollida separada obrigatoria en eventos públicos

1. Na organización de eventos públicos de carácter puntual que, a xuízo de cada concello, impli-
quen a concentración dun elevado número de persoas, resultará obrigatorio elaborar un plan para
a prevención e adecuada xestión dos residuos que se xeren durante a celebración do evento. Neste
plan incluirase, como mínimo, o número, o tipo e a situación dos colectores, ou sistemas equiva-

lentes necesarios, que se calcularán tendo en conta o número de persoas que se prevexa que asis-
tirán ao evento e a cantidade de residuos que se prevexa que se xeren de cada fluxo, tendo en
conta as fraccións de recollida separada obrigatoria, de forma que poidan ser retiradas polos ser-
vizos de recollida sen que sexa preciso ter que realizar ningunha outra separación posterior.

2. O concello exixirá as obrigas previstas neste artigo nas comunicacións ou no outorgamento
das licenzas e permisos ou outros instrumentos de intervención administrativa municipal que, en
conformidade coa normativa aplicable, resulten exixibles para a celebración do evento.

Artigo 41. Centros de recollida separada de residuos industriais

A Administración xeral da Comunidade Autónoma de Galicia fomentará a creación e posta en
marcha de centros de recollida separada de residuos industriais nos polígonos industriais e nos
parques empresariais.

Artigo 42. Programas de implantación de instalacións de compostaxe comunitaria

1. As entidades locais onde se implanten instalacións de compostaxe comunitaria deberán in-
formar, cando menos cunha periodicidade anual, o órgano da Administración xeral da Comunidade
Autónoma de Galicia competente en materia de residuos dos seguintes aspectos:

a) Número de persoas participantes nos programas de compostaxe comunitaria.

b) Número e localización de instalacións de compostaxe comunitaria existentes no termo municipal.

c) Cantidade de residuos tratados na instalación de compostaxe comunitaria.

d) Cantidade de compost obtido na instalación de compostaxe comunitaria e o seu destino.

2. Así mesmo, as entidades locais presentarán resultados analíticos do compost obtido nas ins-
talacións de compostaxe comunitaria sempre que sexan requiridas polo órgano da Administración
xeral da Comunidade Autónoma de Galicia competente en materia de residuos.

3. Regulamentariamente determinarase a capacidade máxima das instalacións de compostaxe
comunitaria, así como os demais requisitos para a súa xestión.

Artigo 43. Bolsas de plástico e produtos de plástico dun só uso

1. A entrega das bolsas de plástico queda supeditada ao que establece o Real decreto 293/2018,
do 18 de maio, sobre redución do consumo de bolsas de plástico e polo que se crea o Rexistro de
produtores, ou norma que o substitúa.

2. Queda prohibida a comercialización de:

a) Vaixelas de plástico dun só uso.

b) Vasos e cuncas para bebidas de poliestireno expandido.

c) Bandexas alimentarias de poliestireno expandido.

3. Exclúense da prohibición de comercialización establecida no número anterior as pallas desti-
nadas a fins médicos e utilizadas coa devandita finalidade.

Artigo 44. Redución do desperdicio alimentario

1. A Administración xeral da Comunidade Autónoma de Galicia levará a cabo actuacións enca-
miñadas ao fomento da redución da xeración do desperdicio alimentario na produción primaria,
na transformación e fabricación, na venda comerciante retallista e noutros tipos de distribución
alimentaria, restaurantes e servizos alimentarios, así como no fogar.

2. Os suxeitos titulares de establecementos de restauración, regulados na Lei 7/2011, do 27 de
outubro, de turismo de Galicia, están obrigados a ofertar a entrega das fraccións sobrantes de ali-
mentación non consumidas a quen contratou o servizo de restauración, preferentemente en reci-
pientes que non sexan dun só uso. A Administración xeral da Comunidade Autónoma de Galicia
fomentará con esta finalidade o emprego de menaxe ambientalmente sustentable.

A conservación ulterior dos alimentos entregados será responsabilidade da persoa usuaria que
contratou o servizo.

3. A Administración xeral da Comunidade Autónoma de Galicia promoverá o diálogo social e a
aprobación dun código de boas prácticas en relación cos excedentes alimentarios, coa participación
de todos os axentes implicados, o cal terá como obxectivos principais:

a) A diagnose sobre perdas e desperdicios alimentarios.

b) A mellora dos procesos para reducir excedentes de alimentos aptos para o consumo humano,
pero non para a súa comercialización.

c) A fixación de mecanismos para que tales excedentes sexan entregados a organizacións sociais,
dentro dos contidos fixados nas directrices de doazón de alimentos na Unión Europea

d) A realización de campañas de fomento do consumo responsable.

3 bis. A Administración xeral da Comunidade Autónoma de Galicia desenvolverá unha norma
específica para a prevención das perdas e o desperdicio alimentario na medida en que se avance
nunha normativa harmonizada na materia.

TÍTULO IV
Responsabilidade ampliada do suxeito produtor do produto

Artigo 45. Concepto e obrigas

1. Enténdese por suxeito produtor do produto a persoa física ou xurídica que de forma profe-
sional desenvolva, fabrique, procese, trate, venda ou importe produtos, segundo se determine nas

normas de desenvolvemento da responsabilidade ampliada do suxeito produtor previstas no artigo
31 da Lei 22/2011, do 28 de xullo.

2. Poderase dar cumprimento ás obrigas que se establezan no marco da responsabilidade am-
pliada do suxeito produtor do produto de forma individual ou de forma colectiva. Onde estean im-
plantados sistemas públicos de xestión, os suxeitos produtores poderán dar cumprimento a estas
obrigas contribuíndo economicamente aos devanditos sistemas, de forma proporcional ás canti-
dades de produto que poñan no mercado e atendendo aos custos efectivos da súa xestión.

3. A responsabilidade ampliada do suxeito produtor do produto aplicarase sen prexuízo da res-
ponsabilidade dos suxeitos produtores de residuos, doutros suxeitos posuidores iniciais e dos demais
suxeitos xestores que interveñan na cadea de xestión, segundo o establecido nesta lei, na Lei 22/2011,
do 28 de xullo, e nas normas que regulen os distintos fluxos de residuos e produtos específicos.

4. Non obstante o previsto no número anterior, aqueles sistemas de responsabilidade ampliada
do suxeito produtor que establezan a recollida dos seus residuos a través de sistemas de loxística
inversa estarán excluídos das obrigas de inscrición como transportistas para os traslados realizados
entre os puntos de recollida e as súas plataformas loxísticas, de conformidade coas normas espe-
cíficas para os fluxos de residuos suxeitos á responsabilidade ampliada do suxeito produtor do pro-
duto.

Artigo 46. Comunicación dos sistemas individuais

1. Os produtores que opten por un sistema individual deberán presentar ante o órgano da Ad-
ministración xeral da Comunidade Autónoma de Galicia competente en materia de residuos unha
comunicación previa ao comezo das súas actividades, indicando o seu funcionamento e as medidas
que aplicarán para o cumprimento das obrigas derivadas da responsabilidade ampliada.

2. O contido da comunicación prevista neste artigo será, como mínimo, o que establece o anexo
IX da Lei 22/2011, do 28 de xullo.

Artigo 47. Autorización dos sistemas colectivos

1. Os suxeitos produtores que opten por sistemas colectivos para o cumprimento das súas obri-
gas derivadas da responsabilidade ampliada constituirán unha asociación das previstas na Lei or-
gánica 1/2002, do 22 de marzo, reguladora do dereito de asociación, ou outra entidade con
personalidade xurídica propia e sen ánimo de lucro, nos termos previstos na normativa básica es-
tatal en materia de residuos.

2. De conformidade co establecido na normativa básica estatal e na presente lei, a Administra-
ción xeral da Comunidade Autónoma de Galicia será competente para outorgar a autorización pre-
via ao inicio da actividade cando a asociación titular do sistema colectivo teña previsto establecer
a súa sede no territorio da Comunidade Autónoma de Galicia.

3. A autorización previa ao inicio da actividade do sistema colectivo terá o contido mínimo pre-
visto no anexo X da Lei 22/2011, do 28 de xullo.

4. Unha vez comprobada a integridade documental do expediente, a solicitude de autorización
será remitida á Comisión de coordinación en materia de residuos para o seu informe, de conformi-
dade co establecido no artigo 32.3 da Lei 22/2011, do 28 de xullo, con carácter previo á resolución
do órgano da Administración xeral da Comunidade Autónoma de Galicia competente en materia
de residuos. Este concederá, se procede, a autorización, na que se fixarán as condicións de exercicio.
A autorización inscribirase no Rexistro de produción e xestión de residuos de Galicia.

5. As condicións de exercicio e a autorización deberán axustarse aos principios previstos no ar-
tigo 9 da Lei 17/2009, do 23 de novembro, sobre o libre acceso ás actividades de servizos e o seu
exercicio.

6. O prazo máximo para a tramitación da autorización será de seis meses, prorrogables de
maneira motivada por razóns derivadas da complexidade do expediente. A devandita prórroga
poderá facerse por unha soa vez, por un tempo limitado e antes de que expirase o prazo orixinal.
Transcorrido o prazo sen notificarse resolución expresa, entenderase desestimada a solicitude
presentada.

7. As autorizacións de sistemas colectivos concederanse polo período que se estableza na regu-
lación específica. Cando non se indique o prazo de vixencia, a autorización terá unha duración de
cinco anos e renovarase seguindo o procedemento establecido na normativa básica estatal e no
presente artigo.

8. As autorizacións reguladas neste artigo non son transmisibles a terceiros.

Artigo 48. Obrigas dos sistemas individuais e colectivos

As obrigas dos sistemas individuais e colectivos de responsabilidade ampliada do suxeito pro-
dutor son as establecidas na normativa básica estatal de aplicación.

TÍTULO V
Expropiación

Artigo 49. Declaración de utilidade pública e interese social

1. Declárase de utilidade pública e interese social, para os efectos da lexislación de expropiación
forzosa, o establecemento ou ampliación de instalacións de xestión de residuos.

2. A declaración de utilidade pública e interese social levará implícita a necesidade de ocupación
dos bens ou de adquisición dos dereitos afectados e implicará a urxente ocupación para os efectos
do artigo 52 da Lei de expropiación forzosa, do 16 de decembro de 1954.

2 bis. As administracións públicas, no exercicio de competencias en materia de residuos que su-
poñen a xestión dun servizo público, deben garantir o respecto aos fins e aos obxectivos persegui-
dos por esta lei e a planificación do sistema de residuos, a sustentabilidade económica e financeira
do servizo e a correspondencia necesaria entre o custo do servizo e a consecución de obxectivos
ambientais.

Artigo 50. Recoñecemento da utilidade pública e interese social

1. Para o recoñecemento da utilidade pública e interese social das instalacións a que se refire o
artigo anterior, o suxeito interesado deberá presentar unha solicitude dirixida ao órgano da Admi-
nistración xeral da Comunidade Autónoma competente en materia de residuos, na que incluirá
unha relación concreta e individualizada dos bens ou dereitos que se consideren de necesaria ex-
propiación.

2. A solicitude irá acompañada dunha proposta de actuación, que se someterá a información
pública e para a cal se solicitará informe dos organismos afectados.

3. Concluída a tramitación, o recoñecemento da utilidade pública e o interese social será acor-
dado pola persoa titular da consellaría competente en materia de residuos.

TÍTULO VI
Dos solos contaminados

CAPÍTULO I
Disposicións xerais

Artigo 51. Obxectivos da política de solos

A Administración xeral da Comunidade Autónoma de Galicia, co fin de garantir un desenvolve-
mento sustentable, perseguirá os seguintes obxectivos en relación cos solos situados no territorio
da Comunidade Autónoma de Galicia:

a) A conservación das súas funcións naturais.

b) O mantemento do máximo das súas funcións.

c) A recuperación de acordo co uso a que están destinados, utilizando as mellores técnicas dis-
poñibles.

As actuacións de recuperación deben orientarse a materializar solucións permanentes, pri-
mando, na medida do posible, as técnicas de tratamento in situ, que minimizan o impacto relacio-
nado coa xestión dos residuos.

d) A asignación de usos que permitan absorber os custos dunha acción recuperadora adecuada
dos solos.

e) A prioridade do coñecemento e control da calidade dos solos situados no territorio da Comu-
nidade Autónoma de Galicia.

f) A aplicación efectiva do principio de prevención e dos principios de que quen contamina paga
e de que quen dana repara.

Artigo 52. Protección do solo

A protección do solo constitúe un deber dos suxeitos posuidores ou propietarios daquel, que
comporta as obrigas de coñecer, informar e controlar a súa calidade, así como de adoptar medidas
preventivas, de defensa, de recuperación, de control e de seguimento nos casos en que sexa pre-
ceptivo de acordo coa normativa vixente.

Artigo 53. Actividades potencialmente contaminantes do solo

Teñen a consideración de actividades potencialmente contaminantes do solo aquelas actividades
de tipo industrial ou comercial que, ben sexa polo manexo de substancias perigosas ben sexa pola
xeración de residuos, poden contaminar o solo. En todo caso teñen esa consideración:

a) As actividades de tipo industrial e comercial mencionadas no anexo I do Real decreto 9/2005, do
14 de xaneiro, polo que se establece a relación de actividades potencialmente contaminantes do solo,
e os criterios e estándares para a declaración de solos contaminados, ou norma que o substitúa.

b) As actividades que producen, manexan ou almacenan máis de 10 toneladas por ano dunha
ou varias das substancias incluídas no Regulamento sobre clasificación, envasado e etiquetado de
substancias perigosas, aprobado polo Real decreto 363/1995, do 10 de marzo.

c) As almacenaxes de combustible para uso propio segundo o Regulamento de instalacións pe-
trolíferas, aprobado polo Real decreto 2085/1994, do 20 de outubro, e a Instrución técnica comple-
mentaria MI-IP 03, aprobada polo Real decreto 1427/1997, do 15 de setembro, cun consumo anual
medio superior a 300.000 litros e cun volume total de almacenaxe igual ou superior a 50.000 litros.

Artigo 54. Obrigas de información

1. Calquera persoa, física ou xurídica, de carácter público ou privado, que detecte indicios ou
riscos de contaminación do solo, como consecuencia da realización de calquera tipo de actividade,
incluídas operacións de escavación ou movemento de terras, verteduras e accidentes, deberao pór
en coñecemento do órgano da Administración xeral da Comunidade Autónoma de Galicia compe-
tente en materia de solos contaminados coa maior brevidade posible.

2. Os suxeitos titulares ou responsables de actividades ou de instalacións en que se desenvolvan
actividades potencialmente contaminantes do solo, así como os suxeitos posuidores ou propieta-
rios de solos sobre os que estas se implanten ou se implantasen, terán a obriga de achegar os
datos, información e documentación requiridos polo órgano da Administración xeral da Comuni-
dade Autónoma de Galicia competente en materia de solos contaminados, para efectos de deter-
minar o grao de cumprimento da normativa en materia de solos contaminados.

3. Os suxeitos titulares de actividades potencialmente contaminantes do solo deberán presentar
ante o órgano da Administración xeral da Comunidade Autónoma de Galicia competente en materia
de solos contaminados un informe preliminar de situación para cada un dos solos en que se de-
senvolve a actividade, co alcance e contido mínimo establecidos no anexo II do Real decreto 9/2005,
do 14 de xaneiro, nun prazo non superior a dous anos desde o inicio da actividade.

4. Os suxeitos titulares das actividades potencialmente contaminantes do solo están obrigados
a remitir cada cinco anos un informe de situación ao órgano da Administración xeral da Comuni-
dade Autónoma de Galicia competente en materia de solos contaminados, co contido mínimo que
establece o artigo 5 do Decreto 60/2009, do 26 de febreiro, sobre solos potencialmente contami-
nados e procedemento para a declaración de solos contaminados.

Tamén estarán obrigadas a presentar o informe no caso de modificación substancial da instala-
ción, ampliación ou peche definitivo ou cando se produza a transmisión da súa titularidade.

5. As persoas propietarias dos solos en que se desenvolveu unha actividade potencialmente
contaminante no pasado deben presentar un informe de situación do solo cando pretendan esta-
blecer neles unha actividade diferente das potencialmente contaminantes ou que supoña un cam-
bio de uso do solo.

6. Logo do estudo dos informes previstos nos números anteriores, así como doutras fontes de
información dispoñibles, o órgano da Administración xeral da Comunidade Autónoma de Galicia
competente en materia de solos contaminados poderá requirir información complementaria, como
a toma de mostras de solo e augas subterráneas, a realización de investigacións de calidade do
solo ou a implantación dun plan de vixilancia e control do solo e das augas subterráneas asociadas,
así como a adopción inmediata de medidas de prevención.

7. Os suxeitos titulares das actividades potencialmente contaminantes do solo están obrigados
a adoptar as medidas que impoña o órgano da Administración xeral da Comunidade Autónoma de
Galicia competente en materia de solos contaminados e que sexan necesarias para evitar a apari-
ción de accións contaminantes e, de ser o caso, evitar, controlar ou minimizar os efectos derivados
destas.

8. No caso de transmisión da propiedade de predios nos que se realizou algunha das actividades
potencialmente contaminantes do solo, será de aplicación o disposto no artigo 33.2 da Lei 22/2011,
do 28 de xullo.

CAPÍTULO II
Avaliación da calidade do solo

Artigo 55. Instrumentos para a avaliación da calidade do solo

Son instrumentos para avaliar a calidade do solo:

a) Os informes preliminares e os informes de situación do solo a que se refire o artigo 54.

b) Os plans de vixilancia e control do solo e das augas subterráneas asociadas.

c) As investigacións analíticas da calidade do solo, exploratorias e detalladas.

d) As valoracións de riscos.

Artigo 56. Plans de vixilancia e control do solo e das augas subterráneas asociadas

Os plans de vixilancia e control do solo e das augas subterráneas asociadas teñen como obxecto
realizar un seguimento da posible afección que sobre a calidade do solo e das augas subterráneas
poida ocasionar o desenvolvemento dunha actividade potencialmente contaminante.

Artigo 57. Investigacións analíticas da calidade do solo

1. As investigacións analíticas da calidade do solo teñen por obxecto determinar de forma cua-
litativa e cuantitativa a presenza de contaminación no solo sobre a base dun traballo experimental
realizado in situ.

2. As investigacións analíticas deberán permitir identificar os posibles focos de contaminación
e o tipo e cantidade de contaminantes presentes, delimitar as áreas afectadas, tanto horizontal
como verticalmente, e describir a evolución espacial e temporal da contaminación.

3. As investigacións analíticas poderán constar de dúas fases:

a) Investigación analítica exploratoria da calidade do solo, que ten por obxecto comprobar a
existencia de concentracións de substancias contaminantes que poidan implicar que o solo estea
alterado ou contaminado.

b) Investigación analítica detallada da calidade do solo, que ten como finalidade permitir unha
correcta delimitación do tipo, concentración e distribución das substancias contaminantes no solo
e no resto dos medios que poidan verse afectados pola contaminación, así como a cuantificación
dos riscos para a saúde das persoas e o ambiente derivados da presenza de contaminantes.

O alcance e o contido destas dúas fases son os establecidos no anexo IV do Decreto 60/2009,
do 26 de febreiro, ou norma que o substitúa.

Artigo 58. Valoracións de riscos

1. As valoracións de riscos son os procesos de identificación, medida e comparación de diversos
parámetros, mediante os cales se estudan, analizan e caracterizan os riscos que a presenza de de-
terminadas substancias nos medios afectados pode supor para a saúde das persoas e o ambiente.

2. O alcance e o contido das valoracións de riscos son os establecidos no anexo VIII do Real de-
creto 9/2005, do 14 de xaneiro, e no anexo IV do Decreto 60/2009, do 26 de febreiro, ou normas
que os substitúan. 

Artigo 59. Entidades acreditadas, aprobación e execución dos instrumentos para a avaliación da calidade
do solo

1. Deberán estar debidamente acreditadas por unha entidade nacional de acreditación as enti-
dades que realicen o deseño e implantación dos plans de vixilancia e control do solo e das augas
subterráneas asociadas, as investigacións analíticas, tanto exploratorias como detalladas, e as va-
loracións de riscos, así como o deseño, execución, control e seguimento da recuperación.

XI lexislatura. Número 87. 2 de febreiro de 2021 BOLETÍN OFICIAL DO PARLAMENTO DE GALICIA

33001

C
S

V
: B

O
P

G
D

S
P

G
5h

W
0O

Y
eb

M
5

V
er

ifi
ca

ci
ón

:
ht

tp
s:

//s
ed

e.
pa

rla
m

en
to

de
ga

lic
ia

.g
al

/tr
am

ite
s/

cs
v/

https://sede.parlamentodegalicia.gal/tramites/csv/BOPGDSPG5hW0OYebM5


2. Os traballos sinalados no número anterior deberán ser executados sobre a base dunha pro-
posta realizada pola correspondente entidade acreditada. A proposta será valorada e aprobada
polo órgano competente da Administración xeral da Comunidade Autónoma de Galicia competente
en materia de solos contaminados con carácter previo á súa execución.

3. Tanto a proposta como a súa implantación deberán ser levadas a cabo pola mesma entidade
acreditada, salvo causa xustificada e contando coa aceptación previa do órgano competente para
a súa aprobación.

4. Os controis periódicos correspondentes aos plans de vixilancia e control do solo e das augas
subterráneas asociadas deberán ser realizados por entidades coa acreditación en toma de mostras
da matriz que se pretende caracterizar.

5. As análises químicas in situ correrán a cargo de laboratorios debidamente acreditados para
os parámetros que se determinen.

CAPÍTULO III
Solos contaminados e suxeitos obrigados

Artigo 60. Declaración de solos contaminados

1. O órgano da Administración xeral da Comunidade Autónoma competente en materia de solos
contaminados declarará e delimitará os solos contaminados nos supostos previstos no artigo 34.1
da Lei 22/2011, do 28 de xullo.

2. A resolución que declare un solo como contaminado conterá as determinacións sinaladas nas
alíneas a), b) e c) do anexo XI da Lei 22/2011, do 28 de xullo, e alén diso:

a) As medidas de control e de seguimento que, de ser o caso, deban adoptarse.

b) Os usos aos cales non poderá ser destinado o solo en tanto subsista a declaración.

c) A fundamentación xurídica e técnica en que se sustenta a declaración.

2 bis. A Administración autonómica competente realizará un mapa de solos alterados e conta-
minados que incluirá información sobre o tipo de contaminantes e os riscos para a saúde e para o
medio, así como as precaucións e restricións derivadas.

Artigo 61. Efectos da declaración

1. A declaración dun solo como contaminado obrigará a realizar as operacións necesarias para
proceder á súa limpeza e recuperación, na forma e prazos que se determinen na resolución de de-
claración de solo contaminado.

2. Non obstante o previsto no número anterior, as medidas de recuperación adicionais derivadas
dun novo uso do solo que exixa alcanzar niveis de calidade do solo superiores aos niveis asociados

ao uso existente no momento en que se produciu a contaminación non poderán exixirse ao suxeito
causante desta, no caso de que sexa distinto do suxeito promotor do novo uso. Neste suposto,
será o suxeito promotor do novo uso quen deba adoptar as medidas adicionais de recuperación.

3. De conformidade co establecido no artigo 34.3 da Lei 22/2011, do 28 de xullo, unha vez que
a declaración de solo como contaminado sexa firme en vía administrativa, esta será obxecto de
nota marxinal no Rexistro da Propiedade, por iniciativa do órgano da Administración xeral da Co-
munidade Autónoma de Galicia competente en materia de solos contaminados. A devandita nota
cancelarase unha vez que se declare que o solo deixou de ter tal consideración.

4. A declaración dun solo como contaminado pode comportar a suspensión da executividade
dos dereitos de edificación e outros aproveitamentos do solo no caso de resultaren incompatibles
coas medidas de limpeza e recuperación do terreo que se establezan, ata que estas se leven a cabo
ou se declare o solo como non contaminado.

4 bis. Poderá declararse que un solo deixou de estar contaminado logo de comprobar que se realiza-
ron de forma adecuada as operacións de descontaminación e recuperación del recollidas no punto 3.

Artigo 62. Suxeitos responsables da descontaminación e recuperación dos solos contaminados

1. Están obrigados a realizar as operacións de descontaminación e recuperación dos solos con-
taminados, logo de requirimento do órgano competente da Administración xeral da Comunidade
Autónoma de Galicia, os suxeitos causantes da contaminación, os cales, cando sexan varios, res-
ponderán destas obrigas de forma solidaria e, subsidiariamente, por esta orde, as persoas propie-
tarias dos solos contaminados e as posuidoras deles.

Nos supostos de bens de dominio público en réxime de concesión, responderán subsidiaria-
mente, na falta do suxeito ou suxeitos causantes da contaminación, por esta orde, a persoa posui-
dora e a propietaria.

2. Os suxeitos responsables subsidiarios poderán repercutir o custo das actuacións que levasen
a cabo na recuperación dun solo declarado contaminado ao suxeito ou suxeitos causantes da con-
taminación.

A recuperación dos custos de descontaminación non poderá exixirse por encima dos niveis de
contaminación asociados ao uso do solo no momento en que se produciu a contaminación por
parte do suxeito causante.

3. Serán responsables solidarios ou subsidiarios das obrigas pecuniarias que resulten desta lei
os suxeitos que se recollen no artigo 13 da Lei 26/2007, do 24 de outubro, de responsabilidade am-
biental, nos termos que o devandito artigo establece.

Artigo 63. Convenios de colaboración para a reparación de solos contaminados

De conformidade co artigo 37 da Lei 22/2011, do 28 de xullo, as actuacións para proceder á lim-
peza e recuperación dos solos declarados como contaminados poderán levarse a cabo mediante

convenios de colaboración entre os suxeitos obrigados a realizar as devanditas operacións e as ad-
ministracións públicas competentes nos termos previstos nese artigo.

Artigo 64. Reparación de solos contaminados

As actuacións para proceder á limpeza e recuperación dos solos declarados como contaminados
poderán levarse a cabo mediante acordos subscritos entre os obrigados a realizar as ditas opera-
cións e autorizados mediante convenios entre aqueles e as administracións públicas competentes,
ou, de ser o caso, mediante os contratos previstos na Lei 9/2017, do 8 de novembro, de contratos
do sector público, pola que se traspoñen ao ordenamento xurídico español as directivas do Parla-
mento Europeo e do Consello 2014/23/UE e 2014/24/UE, do 26 de febreiro de 2014. 

De ser o caso, os custos de limpeza e recuperación dos solos contaminados correrán por conta
do obrigado, en cada caso, a realizar as devanditas operacións. Os convenios de colaboración po-
derán concretar incentivos económicos que poidan servir de axuda para financiar os custos de lim-
peza e recuperación de solos contaminados. 

Os convenios que se subscriban coa Administración, en especial cando a Administración sexa
corresponsable da contaminación do solo, incluirán criterios claros sobre estes incentivos.

Artigo 65. Recuperación voluntaria de solos

1. A descontaminación do solo para calquera uso poderá levarse a cabo, sen a previa declaración
do solo como contaminado, mediante un proxecto de recuperación voluntaria aprobado polo ór-
gano da Administración xeral da Comunidade Autónoma de Galicia competente en materia de solos
contaminados.

2. Logo da execución do proxecto acreditarase que a descontaminación se levou a cabo nos ter-
mos previstos no propio proxecto.

3. As descontaminacións que se produzan por vía voluntaria serán inscritas no Rexistro da cali-
dade do solo de Galicia polo órgano da Administración xeral da Comunidade Autónoma de Galicia
competente en materia de solos contaminados.

Artigo 66. Utilidade pública

Os proxectos para a recuperación dos solos declarados contaminados decláranse de utilidade
pública para efectos de expropiación forzosa.

Artigo 67. Prazo para resolver

O prazo para resolver os procedementos de declaración de solos contaminados regulados no
artigo 8 do Decreto 60/2009, do 26 de febreiro, sobre solos potencialmente contaminados e o pro-
cedemento para a declaración dos solos contaminados, será de doce meses. Transcorrido o devan-
dito prazo sen que se notifique a correspondente resolución, producirase a caducidade do
procedemento.

Artigo 68. Garantía financeira

O órgano da Administración xeral da Comunidade Autónoma de Galicia competente en materia
de solos contaminados poderá exixir a constitución dunha garantía financeira do cumprimento das
obrigas fronte á Administración derivadas das actuacións de recuperación e descontaminación de
solos contaminados, nos termos que se determinen regulamentariamente en desenvolvemento
desta lei.

Artigo 69. Relación co planeamento urbanístico

1. A execución de desenvolvementos urbanísticos nos ámbitos que inclúan solos contaminados
poderá verse condicionada en tanto o órgano da Administración xeral da Comunidade Autónoma
de Galicia competente en materia de solos contaminados non declare que os solos deixaron de ter
tal consideración.

2. En relación cos devanditos solos e para o obxecto de determinar a viabilidade dos usos pre-
vistos no ámbito que se pretenda desenvolver, os concellos, na tramitación do corresponde ins-
trumento de planeamento urbanístico:

a) Presentarán dentro do procedemento de avaliación ambiental daquel, xunto coa documen-
tación exixida pola normativa de aplicación, un informe da calidade do solo.

b) Remitirán o instrumento de planeamento urbanístico, logo da súa aprobación inicial, ao ór-
gano da Administración xeral da Comunidade Autónoma de Galicia competente en materia de solos
contaminados, que deberá emitir informe no prazo de tres meses. Transcorrido o prazo sen que
se emitise o informe, entenderase favorable. No caso de ser desfavorable, o informe indicará ex-
presamente as normas vulneradas.

CAPÍTULO IV
Rexistro da calidade do solo de Galicia

Artigo 70. Rexistro da calidade do solo de Galicia

1. O Rexistro da calidade do solo de Galicia é o instrumento público de carácter administrativo
que conterá, como mínimo, a relación de solos en que se desenvolven ou se desenvolveron activi-
dades potencialmente contaminantes do solo, os solos declarados como contaminados e os que
se declaren que perderon a condición de solos contaminados no territorio da Comunidade Autó-
noma de Galicia.

2. O rexistro regulado neste artigo cumprirá as funcións que o artigo 35 da Lei 22/2011, do 28
de xullo, prevé para o inventario de solos declarados como contaminados pola Administración au-
tonómica e, así mesmo, será o rexistro administrativo no que se inscribirán as descontaminacións
que se produzan por vía voluntaria, de acordo co previsto no artigo 38 do mesmo texto legal.

3. O órgano da Administración xeral da Comunidade Autónoma de Galicia competente en
materia de solos contaminados levará o rexistro regulado neste artigo e emitirá certificacións

dos datos que consten nel, cando lle sexan solicitadas nos termos previstos na lexislación sobre
dereito de acceso á información en materia de medio ambiente e na restante normativa apli-
cable, sen prexuízo do que establece a lexislación sobre protección de datos de carácter per-
soal.

3 bis. Acompañando este rexistro elaborarase un sistema de información xeorreferenciada
ou un mapa, de carácter público, que inclúa todos os datos relevantes relacionados coa de-
claración de solo contaminado. Así mesmo, incluirá información de todos os solos desconta-
minados.

TÍTULO VII
Fomento, promoción e difusión

Artigo 71. Axudas económicas

1. A Administración xeral da Comunidade Autónoma de Galicia, no ámbito das súas competen-
cias, poderá outorgar subvencións para incentivar mecanismos de prevención de residuos e a im-
plantación das mellores técnicas dispoñibles na xestión de residuos.

2. Así mesmo, a Administración xeral da Comunidade Autónoma de Galicia poderá establecer
subvencións para financiar as actuacións de descontaminación e recuperación dos solos de-
clarados contaminados previstas nesta lei. Neste caso, conforme o previsto na normativa básica
estatal, exixirase o compromiso de que as posibles plusvalías que adquiran os solos reverterán
na contía subvencionada en favor da Administración pública concedente da subvención, así
como a constitución de garantía financeira para asegurar o cumprimento do devandito com-
promiso.

Artigo 72. Promoción e difusión

A consellaría competente en materia de residuos realizará, con carácter anual, as seguintes ac-
cións de promoción e difusión:

a) Potenciar a subscrición de acordos de colaboración cos sectores produtivos e con represen-
tantes empresariais e sindicais e do asociacionismo ambiental, das asociacións de persoas consu-
midoras e doutras organizacións de participación cidadá, co fin de facilitar o cumprimento dos
obxectivos previstos nesta lei.

b) Promover convenios de colaboración con entidades públicas ou privadas para a implantación
de medidas tendentes á educación, investigación, información e asesoramento, orientadas espe-
cialmente a pequenas e medidas empresas, a fin de introducir nas empresas as tecnoloxías menos
contaminantes e de prevención en materia de residuos.

c) Favorecer, a través de acordos de colaboración coa consellaría competente en materia de
educación, a integración de contidos en materia de residuos nos ciclos formativos, co fin de mellorar
a conciencia ambiental no estudantado e na cidadanía en xeral.

TÍTULO VIII
Vixilancia, inspección, control e potestade sancionadora

CAPÍTULO I
Vixilancia, inspección e control

Artigo 73. Órganos competentes

A inspección, vixilancia e control do cumprimento desta lei, así como das súas normas de de-
senvolvemento, corresponde, no ámbito das súas respectivas competencias, á consellaría compe-
tente en materia de residuos e ás entidades locais.

Artigo 74. Servizos de vixilancia e inspección da Administración xeral da Comunidade Autónoma de Galicia

1. As funcións de vixilancia e inspección ambiental da Administración xeral da Comunidade Au-
tónoma de Galicia relativas ao cumprimento desta lei e das súas normas de desenvolvemento serán
levadas a cabo por persoal funcionario.

2. O persoal inspector terá a condición de axente da autoridade. Estará facultado para:

a) Acceder, identificándose previamente e sen necesidade de preaviso, ás instalacións e lugares
en que se desenvolvan as actividades reguladas por esta lei, salvo naqueles que teñan a condición
de domicilio ou outros lugares para cuxa entrada sexa necesario o consentimento da persoa titular
ou autorización xudicial.

b) Realizar cantos exames, controis, toma de mostras e recollida de información, incluída a gra-
vación de imaxes, resulten necesarios para o exercicio dos labores de vixilancia e inspección enco-
mendados.

3. As actas formalizadas polo persoal inspector observando os requisitos legais correspondentes
nas que se recollan os feitos constatados por aquel farán proba destes agás que se acredite o con-
trario.

4. Para o desempeño das súas funcións, o persoal inspector poderá ir acompañado de persoal
de asesoramento técnico. Este persoal asesor está obrigado a gardar segredo respecto dos datos
e informacións de que tiver coñecemento no exercicio destas funcións.

Artigo 75. Inspección

1. No territorio da Comunidade Autónoma de Galicia están suxeitos ás inspeccións periódicas
que estime necesarias o órgano da Administración xeral daquela competente en materia de ins-
pección ambiental:

a) As entidades e empresas que leven a cabo operacións de tratamento de residuos.

b) As entidades e empresas que recollan ou transporten residuos con carácter profesional.

c) Os suxeitos axentes e negociantes.

d) Os establecementos e empresas que produzan residuos.

e) Os sistemas de aplicación da responsabilidade ampliada do suxeito produtor do produto.

2. O órgano sinalado no número anterior poderá comprobar en calquera momento que se cum-
pren os requisitos para o mantemento das autorizacións outorgadas e para continuar a actividade
prevista nas comunicacións segundo o previsto nesta lei. No caso de que non for así, poderase sus-
pender a autorización ou paralizar provisoriamente a actividade prevista na comunicación e pro-
poranse as medidas que se deberán adoptar ou, de ser o caso, poderase revogar a autorización ou
paralizar definitivamente a actividade.

3. As persoas titulares das entidades e empresas mencionadas no número 1 deste artigo están
obrigadas a prestar toda a colaboración requirida pola Administración xeral da Comunidade Autó-
noma de Galicia e o seu persoal inspector, incluída a posta a disposición de calquera documenta-
ción relacionada co exercicio da actividade.

4. As inspeccións das operacións de recollida e transporte de residuos cubrirán a orixe, a natu-
reza, a cantidade e o destino dos residuos recollidos e transportados.

5. O órgano competente da Administración xeral da Comunidade Autónoma de Galicia poderá
tomar en consideración os rexistros efectuados conforme o sistema comunitario de xestión e au-
ditoría ambientais ou outros equivalentes, especialmente no que se refire á frecuencia e intensi-
dade das inspeccións.

CAPÍTULO II
Responsabilidade e réxime sancionador

Artigo 76. Potestade sancionadora

O exercicio da potestade sancionadora en materia de residuos e solos contaminados corres-
ponde:

a) Á consellaría competente en materia de medio ambiente, no que atinxe o ámbito de compe-
tencias que nesta materia corresponde á Administración xeral da Comunidade Autónoma de Galicia.

b) Aos concellos, no caso das infraccións consistentes no abandono, vertedura ou eliminación
incontrolados dos residuos cuxa recollida e xestión corresponde a aqueles, así como das infraccións
relativas ao depósito ou entrega de residuos sen cumprir as condicións previstas nas súas orde-
nanzas.

Artigo 77. Alcance da responsabilidade en materia de residuos

1. Os residuos terán sempre unha persoa responsable do cumprimento das obrigas que derivan
da súa produción e xestión, que se corresponderá co suxeito produtor ou outro suxeito posuidor

inicial ou o suxeito xestor, nos termos previstos na normativa básica estatal, na presente lei e nas
súas normas de desenvolvemento. Estes suxeitos poderán exercer accións de repetición cando os
custos en que incorresen deriven dos incumprimentos legais ou contractuais doutras persoas físicas
ou xurídicas.

2. A responsabilidade dos suxeitos produtores e dos demais suxeitos posuidores iniciais de re-
siduos domésticos e comerciais conclúe cando os entreguen nos termos previstos nas ordenanzas
locais e no resto da normativa aplicable.

3. A responsabilidade dos demais suxeitos produtores ou posuidores iniciais de residuos, cando
non realicen o tratamento por si mesmos, conclúe cando os entreguen a un suxeito negociante
para o seu tratamento, ou a unha empresa ou entidade de tratamento autorizada, sempre que a
entrega sexa acreditada documentalmente e se realice cumprindo os requisitos legalmente exixi-
dos.

4. De conformidade co artigo 31.2.e) da Lei 22/2011, do 28 de xullo, en aplicación da responsa-
bilidade ampliada e coa finalidade de promover a prevención e de mellorar a reutilización, a reci-
claxe e a valorización de residuos, os suxeitos produtores de produtos que co seu uso se converten
en residuos poderán ser obrigados, pola corresponde normativa, a responsabilizarse total ou par-
cialmente da organización da xestión dos residuos, podendo establecerse que os suxeitos distri-
buidores do devandito produto compartan esta responsabilidade.

5. A responsabilidade ampliada do suxeito produtor aplicarase sen prexuízo da responsabilidade
da xestión de residuos establecida na presente lei e na restante normativa de aplicación.

Artigo 78. Suxeitos responsables das infraccións administrativas

1. Poderán ser sancionadas polos feitos constitutivos das infraccións administrativas recollidas
neste capítulo as persoas físicas ou xurídicas que os cometan a título de dolo ou culpa, de acordo
co establecido nesta lei e sen prexuízo, de ser o caso, das correspondentes responsabilidades civís,
penais e ambientais.

2. De acordo co artigo 28.3 da Lei 40/2015, do 1 de outubro, de réxime xurídico do sector público,
cando o cumprimento dunha obriga establecida na presente lei corresponda a varias persoas con-
xuntamente, responderán de forma solidaria das infraccións que, de ser o caso, se cometan e das
sancións que se impoñan. Non obstante, cando a sanción sexa pecuniaria e sexa posible, indivi-
dualizarase na resolución en función do grao de participación de cada suxeito responsable.

3. A responsabilidade será solidaria, en todo caso, nos seguintes supostos:

a) Cando o suxeito produtor, o suxeito posuidor inicial ou o suxeito xestor de residuos entregue
residuos a unha persoa física ou xurídica distinta das sinaladas nesta lei e na restante normativa
de residuos.

b) Cando sexan varios os suxeitos responsables e non sexa posible determinar o grao de parti-
cipación de cada un na realización da infracción.

4. Cando os danos causados ao ambiente se orixinen por acumulación de actividades debidas
a diferentes persoas, a administración competente poderá imputar individualmente esta respon-
sabilidade e os seus efectos económicos.

Artigo 79. Infraccións

1. Constitúen infraccións administrativas, de conformidade coa presente lei, as accións e omi-
sións tipificadas nela.

2. As infraccións tipificadas na presente lei clasifícanse en moi graves, graves e leves.

Artigo 80. Infraccións moi graves

Constitúen infraccións moi graves:

a) O exercicio dunha actividade regulada nesta lei sen a preceptiva comunicación ou autoriza-
ción, ou con ela caducada ou suspendida, así como o incumprimento das obrigas impostas nas au-
torizacións ou da información incorporada na comunicación, sempre que supuxese perigo grave
ou dano á saúde das persoas, producise un dano ou deterioración grave para o ambiente, ou cando
a actividade teña lugar en espazos protexidos.

b) A actuación en forma contraria ao establecido nesta lei e nas súas normas de desenvol-
vemento, sempre que supuxese perigo grave ou dano á saúde das persoas, producise un dano
ou deterioración grave para o ambiente, ou cando a actividade teña lugar en espazos protexi-
dos.

c) O abandono, vertedura ou eliminación incontrolada de residuos perigosos.

d) O abandono, vertedura ou eliminación incontrolada de calquera outro tipo de residuos, sem-
pre que se puxese en perigo grave a saúde das persoas ou se producise un dano ou deterioración
grave para o ambiente.

e) O incumprimento das obrigas derivadas das medidas provisorias previstas nesta lei.

f) A ocultación ou a alteración intencionadas de datos achegados aos expedientes administrati-
vos para a obtención de autorizacións, permisos ou licenzas, ou de datos contidos nas comunica-
cións relacionadas co exercicio das actividades reguladas nesta lei.

g) A elaboración, importación ou adquisición intracomunitaria de produtos con substancias ou
preparados prohibidos polo perigo dos residuos que xeran.

h) Non realizar as operacións de limpeza e recuperación cando un solo fose declarado como
contaminado, logo do correspondente requirimento do órgano competente da Administración xeral
da Comunidade Autónoma de Galicia, ou o incumprimento, de ser o caso, das obrigas derivadas
de acordos voluntarios ou convenios de colaboración para a reparación en vía convencional dos
solos contaminados.

i) A mestura das diferentes categorías de residuos perigosos entre si ou destes cos que non
teñan tal consideración, sempre que como consecuencia diso se puxese en perigo grave a saúde
das persoas ou se producise un dano ou deterioración grave para o ambiente.

j) A entrega, venda ou cesión de residuos perigosos a persoas físicas ou xurídicas distintas das
sinaladas nesta lei, así como a aceptación daqueles en condicións distintas das que se establezan
nas correspondentes autorizacións e comunicacións, ou nas normas establecidas nesta lei.

k) A elaboración, a posta no mercado ou a utilización de produtos ou envases no ámbito da res-
ponsabilidade ampliada do suxeito produtor do produto, incumprindo as obrigas que deriven desta
lei ou das súas normas de desenvolvemento e as condicións impostas na autorización, cando como
consecuencia se perturben gravemente a saúde e hixiene públicas, a protección do ambiente ou a
seguranza das persoas consumidoras.

l) A entrada no territorio da Comunidade Autónoma de Galicia de residuos perigosos proceden-
tes doutro Estado membro da Unión Europea, así como a saída de residuos perigosos cara a outro
Estado membro, sen obter os permisos e autorizacións exixidos pola lexislación da Unión Europea
ou sen cumprir a obriga establecida no artigo 26.5.b) da Lei 22/2011, do 28 de xullo.

m) Non elaborar os plans de vixilancia e control do solo e das augas subterráneas asociadas, as
investigacións analíticas da calidade do solo ou as valoracións de riscos cando sexa obrigatorio de
acordo co disposto nesta lei, sempre que se puxese en perigo grave a saúde das persoas ou se pro-
ducise un dano ou deterioración grave no ambiente.

n) Non adoptar medidas de recuperación en solos cando así se requira, sempre que se puxese
en perigo grave a saúde das persoas ou se producise un dano ou deterioración grave no ambiente.

ñ) O incumprimento das condicións sinaladas nas resolucións emitidas polo órgano da Admi-
nistración xeral da Comunidade Autónoma de Galicia competente en materia de solos contamina-
dos nos procedementos regulados nesta lei e na normativa de desenvolvemento, sempre que se
puxese en perigo grave a saúde das persoas ou se producise un dano ou deterioración grave no
ambiente.

o) O incumprimento da obriga prevista no artigo 54.1 de informar o órgano da Administración
xeral da Comunidade Autónoma de Galicia competente en materia de solos contaminados da de-
tección de indicios ou riscos de contaminación, sempre que se puxese en perigo grave a saúde das
persoas ou se producise un dano ou deterioración grave no ambiente.

Artigo 81. Infraccións graves

Constitúen infraccións graves:

a) O exercicio dunha actividade descrita nesta lei sen a preceptiva comunicación ou autorización,
ou con ela caducada ou suspendida, así como o incumprimento das obrigas impostas nas autori-
zacións ou da información incorporada na comunicación, sen que supuxese un perigo grave ou un
dano á saúde das persoas nin se producise un dano ou deterioración grave para o ambiente.

b) A actuación en forma contraria ao establecido nesta lei e nas súas normas de desenvolve-
mento, sen que supuxese un perigo grave ou un dano á saúde das persoas nin se producise un
dano ou deterioración grave para o ambiente.

c) O abandono, vertedura ou eliminación incontrolados de calquera tipo de residuos non peri-
gosos sen que supuxese un perigo grave ou un dano á saúde das persoas nin se producise un dano
ou deterioración grave para o ambiente.

d) O incumprimento da obriga de proporcionar documentación, a ocultación ou falseamento
de datos exixidos pola normativa aplicable ou polas estipulacións contidas na autorización, o in-
cumprimento da obriga de custodia e mantemento da devandita documentación, así como a ocul-
tación ou falseamento de datos ou non entrega da información ou documentación exixida polo
órgano competente da Administración xeral da Comunidade Autónoma de Galicia, cando esta in-
formación sexa necesaria para determinar o grao de cumprimento desta lei e as súas normas de
desenvolvemento.

e) A falta de constitución de fianzas ou garantías, ou da súa renovación, cando sexan obrigato-
rias.

f) O incumprimento das obrigas derivadas dos convenios e acordos que se establezan en materia
de responsabilidade ampliada do suxeito produtor do produto, en relación coa produción e xestión
de residuos e no ámbito de solos contaminados.

g) A obstrución, por acción ou omisión, da actividade de vixilancia, inspección e control da Ad-
ministración xeral da Comunidade Autónoma de Galicia, así como o incumprimento das obrigas
de colaboración previstas no artigo 44.2 da Lei 22/2011, do 28 de xullo.

h) A falta de etiquetaxe, ou a etiquetaxe incorrecta ou parcial dos envases que conteñan residuos
perigosos.

i) A mestura das diferentes categorías de residuos perigosos entre si ou destes cos que non
teñan tal consideración, sempre que como consecuencia non se puxese en perigo grave a saúde
das persoas nin se producise un dano ou deterioración grave para o ambiente.

j) A entrega, venda ou cesión de residuos non perigosos a persoas físicas ou xurídicas distintas
das sinaladas nesta lei, así como a aceptación daqueles en condicións distintas das que se estable-
zan nas correspondentes autorizacións ou nas normas establecidas nesta lei.

k) A elaboración, a posta no mercado ou a utilización de produtos ou envases no ámbito da res-
ponsabilidade ampliada do suxeito produtor do produto incumprindo as obrigas que deriven desta
lei e das súas normas de desenvolvemento e as estipulacións contidas na autorización, sempre
que non se perturben gravemente a saúde e hixiene públicas, a protección do ambiente nin a se-
guranza das persoas consumidoras.

l) Non elaborar os estudos de minimización de residuos ou os plans empresariais de prevención
previstos nas normas de residuos, así como non atender os requirimentos efectuados polo órgano

da Administración xeral da Comunidade Autónoma de Galicia competente en materia de residuos
para que aqueles sexan modificados ou completados con carácter previo á súa aprobación.

m) O incumprimento das prohibicións establecidas no artigo 43.2.

n) A entrada no territorio da Comunidade Autónoma de Galicia de residuos procedentes doutro
Estado membro da Unión Europea, así como a saída de residuos cara a outro Estado membro, sen
obter os permisos e autorizacións exixidos pola lexislación da Unión Europea, ou sen cumprir a
obriga establecida no artigo 26.5.b) da Lei 22/2011, do 28 de xullo.

ñ) No caso de traslado intracomunitario, o incumprimento da obriga de emisión do certificado
de valorización ou eliminación intermedia ou definitiva dos residuos, no prazo máximo e nos termos
establecidos nos artigos 15 e 16 do Regulamento 1013/2006, do Parlamento Europeo e do Consello,
do 14 de xuño de 2006.

o) Non elaborar os plans de vixilancia e control do solo e das augas subterráneas asociadas, as
investigacións analíticas da calidade do solo ou as valoracións de riscos cando sexa obrigatorio de
acordo co disposto nesta lei, cando non se puxese en perigo grave a saúde das persoas nin se pro-
ducise un dano ou deterioración grave no ambiente.

p) A ocultación ou alteración por parte das entidades acreditadas dos datos que deban submi-
nistrar á Administración xeral da Comunidade Autónoma de Galicia de acordo co disposto nesta
lei e co que regulamentariamente se estableza.

q) A comisión dalgún dos feitos tipificados nesta lei como infracción moi grave, cando, pola súa
escasa contía ou entidade, non mereza esa cualificación.

Artigo 82. Infraccións leves

Constitúen infraccións leves:

a) O atraso na subministración da documentación que haxa que proporcionar á Administración
xeral da Comunidade Autónoma de Galicia de acordo co establecido pola normativa aplicable, nas
estipulacións contidas nas autorizacións ou que deba, de ser o caso, acompañar as comunicacións.

b) A comisión dalgún dos feitos tipificados nesta lei como infracción moi grave ou grave cando,
pola súa escasa contía ou entidade, non mereza esa cualificación.

c) Calquera incumprimento das obrigas impostas expresamente por esta lei e as súas normas
de desenvolvemento, das estipulacións contidas nas autorizacións ou do contido das comunica-
cións, cando non estea tipificada como infracción moi grave ou grave.

Artigo 83. Sancións

1. As infraccións moi graves tipificadas nesta lei darán lugar á imposición de todas ou algunhas
das seguintes sancións:

a) Multa desde 45.001 euros, ou desde 300.001 euros de tratarse de residuos perigosos, ata
1.750.000 euros.

b) Inhabilitación para o exercicio de calquera das actividades previstas nesta lei por un período
de tempo non inferior a un ano nin superior a dez.

c) No suposto das infraccións tipificadas nas alíneas a), b), e), f), i) e j) do artigo 80, clausura tem-
poral ou definitiva, total ou parcial, das instalacións ou aparellos por un prazo máximo de cinco
anos, debéndose salvagardar os dereitos das persoas traballadoras de acordo co previsto na lexis-
lación laboral.

d) No suposto das infraccións tipificadas nas letras a), b), e), f), g), i) e j) do artigo 80, revogación
da autorización ou suspensión por un tempo non inferior a un ano nin superior a dez.

2. As infraccións graves tipificadas nesta lei darán lugar á imposición de todas ou algunhas das
seguintes sancións:

a) Multa desde 901 euros ata 45.000 euros, ou desde 9.001 euros ata 300.000 euros de tratarse
de residuos perigosos.

b) Inhabilitación para o exercicio de calquera das actividades previstas nesta lei por un período
de tempo inferior a un ano.

c) No suposto das infraccións tipificadas nas alíneas a), b), e), g), h), i), j) e n) do artigo 81, revo-
gación da autorización ou suspensión por un tempo de ata un ano.

3. As infraccións leves sancionaranse cunha multa de ata 900 euros, ou de ata 9.000 euros de
tratarse de residuos perigosos.

4. No suposto das infraccións tipificadas nas alíneas g) e k) do artigo 80 e nas alíneas k), l) e m)
do artigo 81, o órgano que exerza a potestade sancionadora poderá acordar como sanción acceso-
ria o comiso das mercadorías, determinando o seu destino final.

5. As persoas físicas ou xurídicas que fosen sancionadas pola comisión das infraccións moi gra-
ves ou graves tipificadas nesta lei non poderán obter subvencións do sector público autonómico
ata cumpriren a sanción e, de ser o caso, executaren as medidas correctoras pertinentes.

Artigo 84. Gradación das sancións

1. O órgano que exerza a potestade sancionadora deberá gardar a debida adecuación entre a
sanción e o feito constitutivo da infracción, considerando especialmente:

a) A súa repercusión.

b) A súa transcendencia polo que respecta á saúde e seguranza das persoas e do ambiente ou
aos bens protexidos pola Lei 22/2011, do 28 de xullo, e pola presente lei.

c) As circunstancias da persoa responsable e o seu grao de intencionalidade, participación e be-
neficio obtido.

d) A reincidencia, por comisión no termo dun ano de máis dunha infracción da mesma natureza
cando así fose declarado por resolución firme en vía administrativa.

e) A reiteración.

f) A irreversibilidade dos danos ou deterioracións producidos.

g) Os demais criterios de gradación previstos con carácter básico no artigo 29.3 da Lei 40/2015,
do 1 de outubro.

2. En ningún caso a multa que se impoña pola comisión dunha infracción tipificada nesta lei re-
sultará máis beneficiosa para quen cometeu a infracción que o cumprimento da disposición infrin-
xida. Para este efecto, a contía máxima da multa prevista no artigo 83 para o tipo de infracción de
que se trate poderá incrementarse ata un importe equivalente ao beneficio obtido. A valoración
do beneficio ilícito farase de acordo con valores e prezos de mercado.

Artigo 85. Prescrición das infraccións

1. As infraccións tipificadas nesta lei prescribirán nos seguintes prazos:

a) As infraccións moi graves, aos cinco anos.

b) As infraccións graves, aos tres anos.

c) As infraccións leves, ao ano.

2. O prazo de prescrición comezará a contarse desde o día en que a infracción se cometese,
coas seguintes particularidades:

a) Nos supostos de infraccións continuadas, o prazo de prescrición comezará a contar desde o
momento da finalización da actividade ou do último acto co que a infracción se consuma. Caso de
os feitos ou actividades constitutivos de infracción seren descoñecidos por careceren de signos ex-
ternos, o devandito prazo computarase desde que aqueles se manifesten.

b) Cando os danos ao ambiente derivados das infraccións non foren inmediatamente percepti-
bles, o prazo de prescrición comezará a contar desde o momento da súa manifestación ou coñe-
cemento.

3. Interromperá a prescrición a iniciación, co coñecemento da persoa interesada, do proce-
demento sancionador. O prazo de prescrición volverá correr se o expediente sancionador es-
tiver paralizado durante máis dun mes por causa non imputable á persoa presuntamente
responsable.

Artigo 86. Prescrición das sancións

1. As sancións impostas pola comisión de infraccións leves prescribirán ao ano, as impostas por
faltas graves, aos tres anos e as impostas por faltas moi graves, aos cinco anos.

2. O prazo de prescrición das sancións comezará a contarse desde o día seguinte a aquel en que sexa
executable a resolución pola que se impón a sanción ou transcorrese o prazo para recorrer contra ela.

3. Interromperá a prescrición a iniciación, co coñecemento da persoa interesada, do procede-
mento de execución. O prazo volverá transcorrer se aquel estiver paralizado durante máis dun mes
por causa non imputable á persoa infractora.

4. No caso de desestimación presunta do recurso de alzada interposto contra a resolución pola
que se impón a sanción, o prazo de prescrición da sanción comezará a contarse desde o día se-
guinte a aquel en que finalice o prazo legalmente previsto para a resolución do devandito recurso,
de acordo co previsto no artigo 30.3 da Lei 40/2015, do 1 de outubro. 

Artigo 87. Publicidade das sancións

Os órganos que exerzan a potestade sancionadora poderán acordar, cando estimen que existen
razóns de interese público e a través do procedemento que regulamentariamente se determine, a
publicación no diario oficial correspondente e nos medios de comunicación social que consideren
oportunos das sancións impostas pola comisión de infraccións moi graves e graves, así como os
nomes e apelidos ou razón social das persoas físicas ou xurídicas responsables, unha vez que as
devanditas sancións adquirisen o carácter de firmes.

Artigo 88. Concorrencia de sancións e relacións coa orde xurisdicional penal

1. Non poderán sancionarse os feitos que fosen sancionados penal ou administrativamente, nos
casos en que se aprecie identidade de suxeito, feito e fundamento.

2. Cando un órgano da Unión Europea impuxese unha sanción polos mesmos feitos, e sempre
que non concorra a identidade de suxeito e fundamento, o órgano competente para resolver de-
berá tela en conta para efectos de graduar a que, de ser o caso, deba impor, e poderá minorala,
sen prexuízo de declarar a comisión da infracción, de acordo co artigo 31.2 da Lei 40/2015, do 1 de
outubro.

3. En calquera momento do procedemento sancionador, cando o órgano competente estime
que os feitos poderían ser constitutivos de ilícito penal, comunicarao ao Ministerio Fiscal, e solici-
taralle a este testemuño das actuacións practicadas respecto da devandita comunicación.

Esta comunicación suspenderá a tramitación do procedemento sancionador mentres a autori-
dade xudicial non dite resolución firme que poña fin ao procedemento ou teña lugar o sobrese-
mento ou o arquivamento das actuacións ou se produza a devolución do expediente por parte do
Ministerio Fiscal. De non se apreciar a existencia de ilícito penal, continuarase a tramitación do pro-
cedemento sancionador desde que se teña coñecemento da resolución xudicial firme que poña fin

XI lexislatura. Número 87. 2 de febreiro de 2021 BOLETÍN OFICIAL DO PARLAMENTO DE GALICIA

33016

C
S

V
: B

O
P

G
D

S
P

G
5h

W
0O

Y
eb

M
5

V
er

ifi
ca

ci
ón

:
ht

tp
s:

//s
ed

e.
pa

rla
m

en
to

de
ga

lic
ia

.g
al

/tr
am

ite
s/

cs
v/

https://sede.parlamentodegalicia.gal/tramites/csv/BOPGDSPG5hW0OYebM5


ao procedemento, ou do sobresemento, do arquivamento das actuacións ou da devolución do ex-
pediente por parte do Ministerio Fiscal. Os feitos declarados probados na resolución xudicial firme
vincularán os órganos administrativos competentes.

4. Cando o órgano competente tiver coñecemento de que se está a desenvolver un proceso penal
sobre os mesmos feitos, solicitará do órgano xudicial comunicación das actuacións realizadas.

Recibida a comunicación, e de estimarse que existe identidade de suxeito, feito e fundamento
entre a infracción administrativa e a infracción penal que puider concorrer, o órgano competente
para a resolución do procedemento sancionador acordará a suspensión deste ata que se dite re-
solución xudicial firme.

5. Cando un só feito constitúa dúas ou máis infraccións conforme esta lei e outras leis que foren
de aplicación, imporase ao suxeito infractor a sanción de maior gravidade se o exercicio da potes-
tade sancionadora corresponde, respecto de todas esas infraccións, á Administración xeral da Co-
munidade Autónoma de Galicia e o fundamento ou ben xurídico protexido son os mesmos.

Artigo 89. Reparación do dano e indemnización

1. Sen prexuízo da sanción que se puider impor, a persoa infractora quedará obrigada á reposi-
ción da situación alterada ao seu estado orixinario, así como á indemnización dos danos e perdas
causados, que poderán ser determinados polo órgano competente, caso en que deberá comuni-
carse á persoa infractor para a súa satisfacción no prazo que para o efecto se determine.

2. Nos casos de danos ambientais, a persoa infractora estará obrigada á reparación nos termos
da normativa vixente sobre responsabilidade ambiental.

3. Cando as condutas sancionadas causasen danos ou perdas ás administracións e a contía des-
tinada a indemnizar estes danos non quedase determinada no expediente, fixarase mediante un
procedemento complementario, cuxa resolución será inmediatamente executiva. Este procede-
mento será susceptible de terminación convencional, pero nin esta nin a aceptación pola persoa
infractora da resolución que puider recaer implicarán o recoñecemento voluntario da súa respon-
sabilidade. A resolución do procedemento porá fin á vía administrativa.

Artigo 90. Multas coercitivas e execución subsidiaria

1. De as persoas infractoras non procederen á reparación ou indemnización dos danos causados
de acordo co establecido nesta lei, unha vez transcorrido o prazo sinalado no requirimento corres-
pondente, o órgano competente para iniciar o procedemento sancionador poderá acordar a im-
posición de multas coercitivas, ata o efectivo e completo cumprimento da resolución que impoña
tales obrigas, ou a execución subsidiaria.

2. A contía de cada unha das multas coercitivas non superará un terzo da multa imposta pola
infracción cometida e fixarase tendo en conta os seguintes criterios:

a) O atraso no cumprimento da obriga de reparación desde a data en que a resolución sancio-
nadora sexa executiva.

b) A existencia de intencionalidade no incumprimento.

c) A natureza dos prexuízos causados, en particular cando afecte recursos ou espazos únicos,
escasos ou protexidos.

d) A reincidencia no incumprimento da obriga de reparación de danos causados ao ambiente.

3. A imposición de multas coercitivas exixirá que no requirimento se indique o prazo de que se
dispón para o cumprimento da obriga e a contía da multa que pode ser imposta. En todo caso, o
prazo deberá ser suficiente para cumprir a obriga.

4. Se, unha vez imposta a multa coercitiva, se mantiver o incumprimento que a motivou, aquela
poderá ser reiterada por lapsos de tempo que sexan suficientes para cumprir o ordenado.

4. As multas coercitivas son independentes e compatibles coas que se poidan impor en concepto
de sanción.

5. No caso de que non se realicen as operacións de limpeza e recuperación de solos contamina-
dos, poderá procederse á execución subsidiaria á custa da persoa infractora.

6. Os medios de execución forzosa das resolucións que obriguen a realizar as medidas de pre-
vención, de evitación e de reparación de danos ambientais serán os regulados pola normativa sobre
responsabilidade ambiental.

CAPÍTULO III
Procedemento sancionador

Artigo 91. Procedemento sancionador e resolución sancionadora

1. A imposición de sancións realizarase mediante a tramitación do correspondente procede-
mento sancionador, de acordo co disposto na Lei 39/2015, do 1 de outubro.

2. A resolución que poña fin ao procedemento será motivada e resolverá todas as cuestións sus-
citadas naquel. A resolución deberá ser ditada e notificada no prazo máximo dun ano desde a data
do acordo de incoación do procedemento.

3. Na resolución non poderán aceptarse feitos distintos dos determinados no curso do proce-
demento, con independencia da súa diferente valoración xurídica. Con todo, cando o órgano com-
petente para resolver considere que a infracción ou a sanción revisten maior gravidade que a
determinada na proposta de resolución, notificarase á persoa inculpada para que achegue cantas
alegacións estime convenientes no prazo de quince días.

4. A resolución será executiva cando non caiba contra ela ningún recurso ordinario en vía admi-
nistrativa, sen prexuízo do previsto no segundo parágrafo do artigo 90.3 da Lei 39/2015, do 1 de
outubro. Nela poderán adoptarse as disposicións cautelares precisas para garantir a súa eficacia
en tanto non sexa executiva, que poderán consistir no mantemento das medidas provisorias que,
de ser o caso, se adoptaron.

Artigo 92. Medidas provisorias

1. Iniciado o procedemento sancionador, a persoa titular do órgano competente para resolvelo,
por iniciativa propia ou por proposta da persoa instrutora daquel, poderá adoptar en calquera mo-
mento, mediante acordo motivado, as medidas de carácter provisorio que estime necesarias para
asegurar a eficacia da resolución que puider recaer e evitar o mantemento dos riscos ou danos
para a saúde humana e o ambiente.

2. As medidas provisorias deberán ser proporcionadas á natureza e gravidade das presuntas in-
fraccións e poderán consistir en:

a) Medidas de corrección, seguranza ou control que impidan a continuidade na produción do dano.

b) Precintado de aparellos, equipos ou vehículos.

c) Clausura temporal, parcial ou total do establecemento.

d) Suspensión temporal da autorización para o exercicio da actividade por parte da empresa.

3. Coa mesma finalidade prevista no número 1, o órgano competente para a iniciación do pro-
cedemento sancionador, nos casos de urxencia e para a protección provisoria dos intereses impli-
cados, poderá adoptar as medidas provisorias imprescindibles antes de iniciar o procedemento,
cos límites e condicións establecidos no artigo 56 da Lei 39/2015, do 1 de outubro, sen que en nin-
gún caso a súa duración poida exceder o prazo de quince días.

Estas medidas poderán incluír a suspensión da autorización e a prohibición do exercicio das ac-
tividades comunicadas, cando a autoridade competente comprobe que o suxeito titular non cum-
pre os requisitos establecidos na autorización concedida ou na comunicación presentada.

4. Non se poderá adoptar ningunha medida provisoria sen o trámite de audiencia previa ás per-
soas interesadas por un prazo non inferior a dez días nin superior a quince, para que poidan presentar
cantas alegacións, documentos e xustificacións estimen convenientes, salvo nos seguintes supostos:

a) Cando concorran razóns de urxencia que aconsellen a adopción inmediata da medida, ba-
seadas na produción dun dano grave para a saúde humana ou o ambiente.

b) Cando se trate do exercicio dunha actividade das reguladas no artigo 53 da Lei 22/2011, do
28 de xullo, ou na presente lei, sen a preceptiva autorización ou con ela caducada ou suspendida. 

Nestes casos o trámite de audiencia levarase a cabo inmediatamente despois de acordada a
medida provisoria, para a revisión ou ratificación desta por parte do órgano que a impuxo.

Artigo 93. Órganos competentes

1. Nos casos en que, de acordo co establecido na presente lei, o exercicio da potestade sancio-
nadora corresponda á Administración xeral da Comunidade Autónoma de Galicia, a competencia
para a incoación dos procedementos sancionadores corresponderá:

a) Á persoa titular da respectiva xefatura territorial da consellaría competente en materia de re-
siduos, segundo o ámbito territorial en que se cometese a infracción.

b) Á persoa titular da dirección xeral competente en materia de residuos, de os feitos afectaren
os ámbitos territoriais de máis dunha xefatura territorial.

c) Á persoa titular da xefatura territorial da consellaría competente en materia de residuos en
cuxo ámbito territorial se detectase a infracción, cando esta se refira ao traslado de residuos.

2. Cando a iniciación do procedemento sancionador sexa acordada pola persoa titular dunha
xefatura territorial, porao en coñecemento da dirección xeral competente en materia de residuos,
que poderá avocar a súa tramitación, de conformidade cos artigos 10 da Lei 40/2015, do 1 de ou-
tubro, e 7 da Lei 16/2010, do 17 de decembro, de organización e funcionamento da Administración
xeral e do sector público autonómico de Galicia, de estimar que a presunta infracción pon o am-
biente en perigo grave de degradación.

3. A resolución dos procedementos sancionadores de competencia da Administración xeral da
Comunidade Autónoma de Galicia corresponderá:

a) Nas infraccións leves, á persoa titular da xefatura territorial da consellaría competente en ma-
teria de residuos que acordase a iniciación do procedemento sancionador, agás no suposto sina-
lado na alínea b) do número 1, en que corresponderá á persoa titular da dirección xeral competente
en materia de residuos.

b) Nas infraccións graves, á persoa titular da dirección xeral competente en materia de residuos.

c) Nas infraccións moi graves, á persoa titular da consellaría competente en materia de residuos.

4. En todo caso, na tramitación dos procedementos sancionadores garantirase que a instrución
e a resolución se encomende a órganos distintos, de acordo co disposto polo artigo 63.1 da Lei
39/2015, do 1 de outubro.

Disposición adicional primeira. Tramitación electrónica

1. A tramitación dos procedementos administrativos previstos nesta lei deberase levar a cabo por
vía electrónica, de conformidade co previsto na presente lei e na súa normativa de desenvolvemento.

2. A Administración xeral da Comunidade Autónoma de Galicia adoptará as medidas necesarias
e incorporará as tecnoloxías precisas para garantir a interoperatividade dos distintos sistemas, de
acordo coa normativa aplicable nesta materia.

Disposición adicional segunda. Recuperación de solos obxecto de verteduras incontroladas

O réxime de responsabilidade regulado no artigo 36.1 da Lei 22/2011, do 28 de xullo, será apli-
cable aos supostos de verteduras incontroladas de residuos, para efectos da execución das tarefas
de limpeza e de reposición ao estado anterior que, de ser o caso, correspondan.

Disposición adicional terceira. Sistema promovido pola Administración xeral da Comunidade Autónoma
de Galicia para a xestión institucional dos residuos domésticos

O sistema promovido pola Administración xeral da Comunidade Autónoma de Galicia para a
xestión institucional dos residuos domésticos seguirá a ser xestionado pola Sociedade Galega do
Medio Ambiente, S.A., de conformidade co previsto nesta lei e na disposición adicional vixésimo
primeira da Lei 11/2013, do 26 de decembro, de orzamentos xerais da Comunidade Autónoma de
Galicia para o ano 2014.

Disposición adicional terceira bis. Plan de xestión e programa de prevención de residuos

1. No prazo máximo de dous anos a partir da entrada en vigor desta lei, a Administración auto-
nómica aprobará un novo plan de xestión e o programa de prevención de residuos.

2. Para a elaboración do plan e do programa desenvolverase un amplo proceso de participa-
ción.

3. O plan de xestión e o programa de participación incluirán os plans e programas de ámbito
supramunicipal e terán en conta os programas de xestión e prevención de ámbito local.

Disposición transitoria primeira. Procedemento de traslado de residuos dentro do territorio da Comu-
nidade Autónoma de Galicia

En tanto non se desenvolva regulamentariamente, o procedemento de traslado de residuos
dentro do territorio da Comunidade Autónoma de Galicia tramitarase de forma telemática a través
da plataforma habilitada para tal efecto pola Administración xeral da Comunidade Autónoma de
Galicia, de acordo co establecido polo Real decreto 553/2020, do 2 de xuño, polo que se regula o
traslado de residuos no interior do territorio do Estado.

Disposición transitoria segunda. Adaptación ao réxime de responsabilidade ampliada do suxeito produtor

De conformidade coa disposición transitoria cuarta da Lei 22/2011, do 28 de xullo, os sistemas
integrados de xestión de residuos existentes no momento da entrada en vigor da devandita lei re-
xeranse polo previsto na Lei 10/1998, do 21 de abril, de residuos, polas normas reguladoras de
cada fluxo de residuos, e pola Lei 10/2008, do 3 de novembro, de residuos de Galicia. Non obstante,
eses sistemas adaptaranse ao establecido na Lei 22/2011, do 28 de xullo, e na presente lei, no prazo
dun ano desde que entren en vigor as normas que adapten as citadas disposicións reguladoras es-
tatais. Este réxime tamén será de aplicación a aqueles sistemas de responsabilidade ampliada cuxa
comunicación ou solicitude de autorización se presentase antes da entrada en vigor das normas
de adaptación mencionadas.

Disposición transitoria terceira. Adaptación ao novo réxime de garantías

1. As persoas rexistradas no Rexistro xeral de produtores e xestores de residuos de Galicia que
estean a levar a cabo actividades que se vexan afectadas polo réxime de garantías introducido como
novidade nesta lei disporán do prazo de seis meses para solicitaren a adaptación da súa autoriza-
ción ou comunicación e do prazo dun ano para presentaren a garantía financeira correspondente
ao exercicio da súa actividade.

2. Aquelas persoas que no prazo indicado non teñan depositadas as garantías financeiras re-
quiridas serán dadas de baixa de oficio no rexistro, logo da tramitación do correspondente proce-
demento no que se acorde a revogación da autorización ou, no suposto de comunicacións, a
determinación da imposibilidade de continuar co exercicio da actividade por incumprimento dos
requisitos para o seu exercicio.

Disposición transitoria cuarta. Réxime transitorio en materia de subprodutos

Os materiais que fosen declarados subprodutos polo órgano competente da Administración
xeral da Comunidade Autónoma de Galicia ao abeiro do procedemento aplicable antes da posta
en marcha dos mecanismos previstos no artigo 4.2 da Lei 22/2011, do 28 de xullo, de acordo
coa disposición transitoria primeira da devandita lei, poderán xestionarse conforme o réxime
xurídico derivado de tal declaración autonómica, ata que sexa aceptada ou rexeitada a súa con-
dición de subproduto conforme os mecanismos previstos no artigo 4.2 da Lei 22/2011, do 28
de xullo. 

Disposición derrogatoria única. Derrogación normativa

1. Quedan derrogadas:

a) A Lei 10/2008, do 3 de novembro, de residuos de Galicia.

b) O Decreto 154/1998, do 28 de maio, polo que se publica o catálogo de residuos de Galicia.

c) O Decreto 59/2009, do 26 de febreiro, polo que se regula a rastrexabilidade dos residuos.

2. Así mesmo, quedan derrogadas todas as normas de igual ou inferior rango que se opoñan
ao disposto nesta lei ou a contradigan.

Disposición derradeira primeira. Habilitación normativa

Habilítase o Consello da Xunta de Galicia para que dite as disposicións necesarias para o desen-
volvemento desta lei.

Disposición derradeira segunda. Entrada en vigor

Esta lei entrará en vigor aos vinte días naturais da súa publicación.

Santiago de Compostela, 28 de xaneiro de 2021
Paulo Ríos Santomé
Secretario da Comisión

Vº. E pr.
Carmen María Pomar Tojo
Presidenta da Comisión

Mantemento de emendas e formulación de votos particulares en relación co Proxecto
de lei de residuos e solos contaminados de Galicia

- 2625 (11/PL-000004)
Presidencia da Xunta de Galicia
Proxecto de lei de residuos e solos contaminados de Galicia
BOPG nº 26, do 06.10.2020

Ordénase a publicación no Boletín Oficial do Parlamento de Galicia das emendas mantidas e dos
votos particulares formulados ao Ditame emitido pola Comisión 2ª, Ordenación Territorial, Obras
Públicas, Medio Ambiente e Servizos:

— G. P. dos Socialistas de Galicia  (doc. núm. 9293)
— G. P. do Bloque Nacionalista Galego  (doc. núm. 9292)

Santiago de Compostela, 30 de xaneiro de 2021
Miguel Ángel Santalices Vieira
Presidente

Ditame emitido pola Comisión 4ª, Educación e Cultura, sobre o Proxecto de lei de museos e
outros centros museísticos de Galicia

A Comisión 4ª, Educación e Cultura, na reunión do 29 de xaneiro de 2021, adoptou os seguintes
acordos:

Aprobación do ditame da Comisión

- 2795 (11/PL-000006)
Presidencia da Xunta de Galicia
Proxecto de lei de museos e outros centros museísticos de Galicia
BOPG nº 26, do 06.10.2020

Santiago de Compostela, 29 de xaneiro de 2021
Miguel Ángel Santalices Vieira
Presidente

Ditame emitido pola Comisión 4ª, Educación e Cultura, sobre o Proxecto de lei de museos
e outros centros museísticos de Galicia

Exposición de motivos

I

O acceso á cultura é un dereito de todas as persoas. Xa en 1948 a Asemblea Xeral das Nacións
Unidas estableceu na súa Declaración Universal de Dereitos Humanos que toda persoa ten dereito

a satisfacer os seus dereitos culturais, así como a participar libremente na vida cultural da comuni-
dade e a gozar das artes. 

Son numerosos os instrumentos internacionais que teñen incidencia directa na regulación do ám-
bito cultural e museístico, alén da citada Declaración Universal de Dereitos Humanos de 1948. De
forma singular, a Organización das Nacións Unidas para a Educación, a Ciencia e a Cultura (Unesco)
elaborou ao longo da súa historia numerosos instrumentos relativos a esta materia, entre os que
poden destacarse a Recomendación sobre os medios máis eficaces para facer os museos máis acce-
sibles a todos, do 14 de decembro de 1960; a Recomendación sobre a protección dos bens culturais
mobles, do 28 de novembro de 1978; ou a máis recente e inspiradora Recomendación do 17 de no-
vembro de 2015, relativa á protección e promoción dos museos e coleccións, a súa diversidade e a
súa función na sociedade, que actualiza o papel destas institucións no mundo contemporáneo.

No ámbito nacional, a Constitución española impón aos poderes públicos unha serie de obrigas
en relación co acceso á cultura. 

Así, no seu artigo 9.2 sinala: «Corresponde aos poderes públicos promover as condicións para
que a liberdade e a igualdade do individuo e dos grupos en que se integra sexan reais e efectivas;
remover os obstáculos que impidan ou dificulten a súa plenitude e facilitar a participación de todos
os cidadáns na vida política, económica, cultural e social».

No artigo 44.1 establece que «os poderes públicos promoverán e tutelarán o acceso á cultura,
á que todos teñen dereito».

Finalmente, no artigo 46, a Constitución española sinala que os poderes públicos garantirán a
conservación e promoverán o enriquecemento do patrimonio histórico, cultural e artístico dos
pobos de España e dos bens que o integran, calquera que sexa o seu réxime xurídico e a súa titu-
laridade. A lei penal sancionará os atentados contra este patrimonio.

A Constitución española tece unha distribución de competencias entre o Estado e as comunida-
des autónomas segundo a cal o Estado asume a competencia exclusiva en materia de museos de
titularidade estatal, sen prexuízo da súa xestión por parte das comunidades autónomas (artigo
149.1.28º), ao tempo que lles permite ás comunidades autónomas asumiren competencias en ma-
teria de museos e patrimonio monumental do seu interese e en materia de fomento da cultura (ar-
tigo 148.1.15º, 16º e 17º).

Consonte este marco constitucional, o artigo 4.2 do Estatuto de autonomía de Galicia dispón
que os poderes públicos de Galicia facilitarán a participación de todos os galegos na vida política,
económica, cultural e social. 

De acordo co artigo 27.18 do Estatuto de autonomía de Galicia, a Comunidade Autónoma galega
ten competencia exclusiva en materia de patrimonio histórico, artístico, arquitectónico, arqueoló-
xico, de interese de Galicia, sen prexuízo do que dispón o artigo 149.1.28 da Constitución; en ar-
quivos, bibliotecas e museos de interese para a comunidade autónoma e que non sexan de
titularidade estatal; en conservatorios de música e en servizos de belas artes de interese para a co-
munidade.

De acordo co artigo 27.19 do Estatuto de autonomía de Galicia, «a Comunidade Autónoma ga-
lega ten competencia exclusiva en materia de fomento da cultura e da investigación en Galicia, sen
prexuízo do establecido no artigo 149.2 da Constitución».

Conforme a cláusula de supletoriedade prevista na Constitución española, a única norma con
rango legal que se aplicou en Galicia ata 1995 en materia de museos foi a Lei 16/1985, do 16 de
xullo, do patrimonio histórico-artístico. 

Aínda que o Decreto 314/1986, do 16 de outubro, de regulación do sistema público de museos
da Comunidade Autónoma, introduce a primeira regulación galega en materia de museos, non será
ata a aprobación da Lei 8/1995, do 30 de outubro, do patrimonio cultural de Galicia, cando se es-
tableza a primeira regulación legal dos museos na nosa Comunidade Autónoma a través do seu tí-
tulo V. Neste título defínense as trabes esenciais dun sistema de museos de Galicia e introdúcese
unha regulación da definición, as funcións e o réxime xurídico dos museos e das coleccións visita-
bles. 

A lei non tivo o necesario desenvolvemento regulamentario e permaneceu en vigor o Decreto
314/1986, do 16 de outubro.

Coa aprobación e entrada en vigor da Lei 5/2016, do 4 de maio, do patrimonio cultural de Galicia,
deixouse atrás esa primeira regulación legal introducida a través do texto de 1995 e avanzouse na
necesidade, desde unha perspectiva legal, de protexer o patrimonio cultural de Galicia. A nova re-
gulación tivo en conta os beneficios que, xerados pola normativa anterior, se consolidan nesa nova
norma, o que supuxo un paso adiante no nivel de protección e regulación, en sintonía co contexto
do momento e coas exixencias derivadas non só da realidade patrimonial sobre a que actuar, senón
tamén da actividade e xestión administrativa.

O título VIII da citada Lei 5/2016, do 4 de maio, define e regula os museos, así como as denomi-
nadas coleccións visitables. Pon, asemade, as bases do que concibe como Rede e Sistema Galego
de Museos, para integrar todos aqueles museos e coleccións visitables que se encontren no terri-
torio da Comunidade Autónoma de Galicia. Con todo, a ausencia dunha normativa propia e espe-
cífica que tivese en conta as diversas tipoloxías de centros, así como outros aspectos relativos á
súa creación, supresión, estrutura, xestión ou funcionamento en xeral, estaba a impedir o desen-
volvemento do sector.

A experiencia acumulada, xunto coas novas demandas do sector e tamén da cidadanía, aconse-
llan unha norma, propia e específica, que ofreza unha regulación global e máis detallada, na que
teñan cabemento non só os museos e as coleccións, senón todas as manifestacións de natureza
museística que foron xurdindo e que, sendo unha realidade, se encontran nun baleiro normativo
que convén paliar. 

II

Superada xa a concepción tradicional dos museos como institucións de depósito e exhibición
pasiva do patrimonio cultural, o seu papel vai hoxe máis aló da mera conservación e exposición
deste patrimonio nas súas diversas manifestacións. Tal é o espírito que preside os máis recentes

textos normativos, nacionais e internacionais, entre os que se encontra a Recomendación da
Unesco, do 17 de novembro de 2015, relativa á protección e promoción dos museos e coleccións,
a súa diversidade e a súa función na sociedade.

Alén da función conservadora, de recuperación ou de exhibición dunha parte fundamental do
noso patrimonio cultural, é preciso reforzar o papel científico e divulgador das institucións museís-
ticas, intrinsecamente asociado á educación da sociedade, na idea de que, tal como se recolle na
Constitución española cando recoñece o dereito de todos ao acceso á cultura, este acceso posibilite
chegar ao coñecemento da nosa propia identidade, nun momento, como o actual, en que a diver-
sidade cultural marca este século e exixe unha protección adecuada. Desde este punto de vista, os
centros museísticos realizan unha función educativa, investigadora e comunicativa ao propiciaren
un coñecemento que, vinculado aos fondos e coleccións que aglutinan, así como ao territorio e aos
problemas socioculturais galegos, nos axuda a entender mellor determinadas cuestións na nosa
realidade social.

En coherencia coa dimensión investigadora e educativa, tamén resulta preciso reforzar o inne-
gable carácter social dos centros museísticos, ligado á concepción de servizos públicos de estudo,
participación e interacción culturais, nas súas diversas formas de expresión. Trátase de espazos de
recoñecemento da identidade galega e interacción con outras identidades; espazos transformado-
res, educativos e abertos á cooperación entre a actividade cultural pública e a privada, entre os ac-
tores públicos e os individuos, asociacións, fundacións sen ánimo de lucro e mesmo empresas
privadas que optan pola creación de museos propios ou polo mecenado de museos públicos como
forma de contribuír, desde a responsabilidade social, ao interese xeral que representa o enrique-
cemento da cultura dun pobo como o galego. 

En definitiva, trátase de espazos que facilitan a cohesión social e o debate público sobre a di-
versidade, a semellanza, a diferenza e a desigualdade sociocultural. De aí que deban ser presenta-
dos ante a cidadanía como espazos accesibles a todas as persoas, especialmente a aqueles
colectivos máis desfavorecidos ou con máis dificultades de inclusión social; espazos que permitan
o acceso á cultura de todas as persoas en réxime de igualdade e non-discriminación; espazos que
fomenten a colaboración e a participación social.

III

Este novo texto legal nace coa pretensión de ofrecer un marco xurídico no que teñan cabemento
non só as distintas realidades museísticas de Galicia, senón tamén a súa innegable riqueza temática
(etnográfica, arqueolóxica, sobre persoas autoras e artistas destacadas, casas museo, ecomuseos...). 

A lei non só integra os museos e as coleccións museográficas, senón tamén os denominados
centros de interpretación do patrimonio cultural, enchendo así un baleiro do noso ordenamento
xurídico, de modo que estas tres figuras integran o concepto máis amplo de centros museísticos.

Ao mesmo tempo e en coherencia co sinalado, regúlase un sistema galego de centros museís-
ticos. O seu obxectivo é pór as bases de coordinación precisas para mellorar a organización e o
funcionamento de todos os centros que nel se integren, a partir de dinámicas de traballo comúns
e orientadas á aplicación de melloras tecnolóxicas, técnicas e de xestión para todos eles.

Sen dúbida, os centros museísticos constitúen na actualidade unha importante ferramenta
de promoción e desenvolvemento cultural de calquera sociedade, así como un dos vehículos
máis importantes para facer efectivo o recoñecemento constitucional do acceso á cultura. Xa
que logo, deben concibirse como institucións de carácter aberto, dinámicas, accesibles para
todas as persoas e capaces de se adaptaren e de seguiren o ritmo que marca unha sociedade
cada vez máis acompasada coas novas tecnoloxías. Trátase, en definitiva, de crear un marco nor-
mativo adecuado que finalmente nos permita amosar estas institucións como activos de refe-
rencia no plano cultural, no plano investigador e educativo e, como non, tamén no plano
económico.

Para acadar estes obxectivos, a lei estrutúrase en seis títulos, cinco disposicións adicionais, unha
disposición transitoria, unha disposición derrogatoria e tres disposicións derradeiras. 

O título I fixa o obxecto da lei e mais o seu ámbito de aplicación e define cada unha das tres ca-
tegorías de centros que por primeira vez pasan a integrar o concepto de centros museísticos na
nosa comunidade autónoma: museos, coleccións museográficas e centros de interpretación do pa-
trimonio cultural. Ao mesmo tempo, delimita as funcións de cada un deles e os deberes xerais que
lles corresponden. Emprégase por vez primeira no noso ordenamento xurídico o termo de colección
museográfica, que, aínda que conceptualmente vén dar continuidade á denominada colección vi-
sitable, termo este empregado pola Lei 5/2016, do 4 de maio, do patrimonio cultural de Galicia,
garda maior coherencia co obxecto da súa definición, así como coa nomenclatura empregada nou-
tros textos legais a nivel comparado.

O título II regula o Sistema galego de centros museísticos, do que poderán formar parte os cen-
tros das tres categorías definidas pola lei. Tamén se regulan os efectos e posibles beneficios deri-
vados desta integración.

Ademais de definir e regular a estrutura do Sistema galego de centros museísticos, o título II
aborda o réxime de creación dos museos, das coleccións museográficas e dos centros de interpre-
tación do patrimonio cultural, incidindo nos requisitos que cada unha destas tres categorías preci-
sará acreditar para poder nacer oficialmente e funcionar como centro museístico co seu
correspondente acceso ao Rexistro Xeral de Centros Museísticos de Galicia.

Finalmente, o título II aborda a posibilidade de os diferentes centros do Sistema podérense agru-
par, cun criterio territorial ou temático, nunha rede. Estas redes concíbense como subsistemas ope-
rativos, dentro do Sistema galego de centros museísticos, para mellorar a operatividade dos centros
compartindo recursos ou accións de interese común.

O título III, baixo a epígrafe «Estrutura e funcionamento dos centros museísticos», refírese ao
modelo organizativo destes centros no concernente aos recursos humanos, e fai un especial fincapé
en cuestións que atinxen os centros de titularidade ou xestión autonómica.

De modo concreto e singular, incídese na organización dos museos, ao regular as súas áreas fun-
cionais, erixíndose este como un dos aspectos que a lei emprega para diferenciar estes centros das
coleccións museográficas e dos centros de interpretación do patrimonio cultural. 

O título IV, «Xestión dos fondos e coleccións museísticas», estrutúrase arredor de tres aspectos
moi importantes en relación cos centros museísticos. En primeiro lugar, o relativo ao concepto de
colección museística, onde adquiren relevancia aspectos tales como a súa formación, os posibles
movementos dos fondos, apuntalando as condicións mínimas para autorizar estes, a conservación
e outras intervencións directas, tales como restauracións, toma de mostras ou accións similares,
sobre as pezas museísticas. En segundo lugar, tamén se regula neste título a xestión documental
e o tratamento técnico dos fondos museísticos, cun afán de acadar uniformidade na actuación
dos centros sobre este aspecto. Finalmente, o terceiro aspecto que trata o título IV é o relativo á
investigación, á difusión e á comunicación, onde adquire protagonismo propio o labor de investi-
gación, ben sexa o realizado polos propios centros ou ben o que estes deben facilitar a persoas
investigadoras externas, por tratarse, á fin, dun dos deberes que a lei lles impón a todos os centros
museísticos.

O título V, «Medidas de dinamización», consagra o principio de colaboración no ámbito dos mu-
seos. 

Por último, o título VI reúne os elementos definitorios da potestade sancionadora despregada
para garantir o cumprimento das previsións contidas na lei. Así, contén o cadro de infraccións e
sancións e tamén os elementos procedementais necesarios para garantir a imposición das sancións
con respecto das determinacións constitucionalmente previstas.

Canto ás disposicións da parte final, conteñen previsións de distinta natureza, entre as cales
destacan as destinadas a pór en orde cuestións de desenvolvemento regulamentario ou de transi-
toriedade, que faciliten a aplicación da lei.

O anteproxecto de lei foi sometido ao preceptivo ditame do Consello Económico e Social de Ga-
licia.

TÍTULO I
Disposicións xerais

Artigo 1. Obxecto 

1. Sen prexuízo do réxime de protección previsto na normativa de protección do patrimonio cul-
tural que sexa aplicable atendendo á natureza, titularidade, tipoloxía e competencias sobre os bens,
esta lei ten por obxecto a regulación dos centros museísticos de interese para Galicia e do Sistema
galego de centros museísticos, presidido polos principios de coordinación, colaboración e comple-
mentariedade, cuxo fin é mellorar a organización e o funcionamento dos centros que o integran. 

2. Para os efectos desta lei, constitúen centros museísticos: os museos, as coleccións museo-
gráficas e os centros de interpretación do patrimonio cultural.

Artigo 2. Ámbito de aplicación 

1. Esta lei é aplicable aos centros museísticos radicados no ámbito territorial da Comunidade
Autónoma de Galicia, excepto os de titularidade e xestión estatal.

En todo caso, terase tamén en conta o disposto no artigo 4 da Lei 5/2016, do 4 de maio, do pa-
trimonio cultural de Galicia.

2. Os centros museísticos de titularidade estatal cuxa xestión estea transferida á Administración
autonómica rexeranse pola normativa estatal e polo disposto nos convenios de transferencias e,
dentro do necesario respecto ás competencias e á normativa estatais, polas previsións desta lei
que regulan a organización interna e a ordenación funcional de tales centros museísticos.

3. Quedan sometidos a esta lei os bens integrantes do patrimonio cultural de Galicia que forman
parte dos centros museísticos. En todo caso, esta lei non modifica a titularidade dos ditos bens,
sen prexuízo dos dereitos que lles atribúe e das obrigas que lles impón ás persoas titulares por
razón de interese xeral.

4. Gozarán da protección prevista na Lei 5/2016, do 4 de maio, do patrimonio cultural de Galicia,
todos os bens integrantes do patrimonio cultural de Galicia que forman parte dos centros museís-
ticos.

Artigo 3. Definición e funcións dos museos

1. Son museos as institucións de carácter permanente, abertas ao público e sen finalidade de
lucro, que, cumprindo os requisitos que para a súa creación establece esta lei, están orientadas á
promoción e ao desenvolvemento cultural da comunidade en xeral, por medio da recollida, adqui-
sición, inventario, catalogación, conservación, investigación, difusión e exhibición, de forma cientí-
fica, estética e didáctica, de conxuntos e coleccións de bens patrimoniais de carácter cultural, así
como das prácticas, tradicións e saberes de carácter cultural que constitúen testemuños das acti-
vidades do ser humano ou do seu ámbito natural, con fins de estudo, educación, desfrute e pro-
moción científica e cultural.

2. Quedan sometidos ao réxime de protección establecido pola Lei 5/2016, do 4 de maio, do pa-
trimonio cultural de Galicia, para os bens declarados de interese cultural, os inmobles dedicados a
museos de titularidade autonómica.

3. Son funcións dos museos as seguintes:

a) A adquisición, conservación, documentación, restauración e exhibición ordenada das súas co-
leccións e dos seus fondos.

b) A investigación no ámbito das súas coleccións e fondos, da súa especialidade ou do seu res-
pectivo ámbito cultural e territorial.

c) A organización periódica de exposicións científicas e divulgativas de carácter temporal.

d) A elaboración e publicación de catálogos e monografías dos seus fondos.

e) A difusión e divulgación dos seus fondos, así como o desenvolvemento de actividades didác-
ticas e formativas respecto aos seus contidos. 

f) Salvo a existencia dunha causa xustificada que o impida, sempre na procura da protección da
integridade e dos valores culturais dos bens, facilitarán a consulta áxil e continuada a persoal in-
vestigador e á cidadanía en xeral dos seus fondos, con respecto, en todo caso, ás normas e medidas
de protección para a custodia, conservación e integridade destes.

g) Facilitarlle á sociedade a interpretación do patrimonio cultural.

h) Facilitar o acceso ao patrimonio cultural existente nos museos e aos seus fondos, con respecto
aos principios de igualdade e non-discriminación.

i) Promover a pluralidade e a diversidade cultural, integrando perspectivas e axentes sociais di-
versos, buscando a formación crítica, a participación e a divulgación científica e cultural.

j) Fomentar a creación e a transmisión do patrimonio cultural inmaterial, potenciando a dimen-
sión inmaterial das súas coleccións, en especial as etnográficas, os fondos orais e as imaxes.

k) Promover o respecto dos dereitos humanos e a igualdade de xénero.

l) Contribuír á formación de profesionais con titulacións relacionadas co ámbito museístico.

m) Calquera outra función que lles for encomendada mediante unha disposición legal ou regu-
lamentaria.

Artigo 4. Definición e funcións das coleccións museográficas

1. Enténdese por colección museográfica o conxunto de bens patrimoniais de carácter cultural
agrupados con carácter permanente e sen fins lucrativos que cumpren os requisitos que para a
súa creación establece esta lei, mais non reúnen todas as características e condicións necesarias
para o seu recoñecemento como museo, e cuxas persoas titulares facilitan, mediante un horario
accesible e regular, a visita pública e o acceso das persoas investigadoras, gozando os seus fondos
das atencións básicas que garanten a súa custodia e conservación.

2. Son funcións das coleccións museográficas:

a) A custodia e conservación dos seus fondos nas condicións apropiadas.

b) O tratamento documental adecuado dos seus fondos.

c) A exhibición ordenada das súas coleccións seguindo criterios científicos, de difusión e didácticos.

d) Facilitar o labor investigador dos seus fondos.

e) Facilitar a interpretación do patrimonio cultural á sociedade.

f) Promover a pluralidade e a diversidade cultural, integrando perspectivas e axentes sociais di-
versos, e buscando a formación crítica, a participación e a divulgación científica.

g) Fomentar a creación e a transmisión do patrimonio cultural inmaterial, potenciando a dimen-
sión inmaterial das súas coleccións, en especial as etnográficas, os fondos orais e as imaxes.

h) Facilitar o acceso ao patrimonio cultural existente e aos seus fondos, con respecto aos prin-
cipios de igualdade e non-discriminación.

i) Promover o respecto dos dereitos humanos e a igualdade de xénero.

j) Contribuír á formación de profesionais con titulacións relacionadas co ámbito das coleccións
museográficas.

k) Calquera outra función que lles for encomendada por unha disposición legal ou regulamen-
taria.

Artigo 5. Definición e funcións dos centros de interpretación do patrimonio cultural

1. Son centros de interpretación do patrimonio cultural as instalacións permanentes abertas ao
público que cumpran os requisitos establecidos nesta lei e que, sen exporen necesariamente bens
culturais mobles nin teren fins lucrativos, estean vinculados a lugares ou monumentos que, con-
tando cos elementos necesarios de infraestrutura e recursos humanos, poden proporcionar á ci-
dadanía as claves para a comprensión dos seus valores culturais.

2. Para o seu máis racional e adecuado funcionamento, os centros de interpretación do patri-
monio cultural poderán establecer relacións de complementariedade cos museos, considerando o
seu contido temático e/ou o seu ámbito territorial, para o tratamento dos seus fondos.

3. Son funcións dos centros de interpretación do patrimonio cultural:

a) Difundir e facilitar ao público o seu significado cultural.

b) Protexer e conservar os bens que os integran.

c) Garantir a documentación, investigación e exhibición dos seus bens.

d) Facilitar a interpretación e o acceso ao patrimonio cultural existente e aos seus fondos, con
respecto aos principios de igualdade e non-discriminación.

e) Promover a pluralidade e a diversidade cultural, integrando perspectivas e axentes sociais di-
versos, buscando a formación crítica, a participación e a divulgación científica.

f) Fomentar a creación e a transmisión do patrimonio cultural inmaterial.

g) Promover o respecto dos dereitos humanos e a igualdade de xénero.

h) Contribuír á formación de profesionais con titulacións relacionadas co ámbito dos centros de
interpretación.

i) Calquera outra función que lles for encomendada por unha disposición legal ou regulamen-
taria.

Artigo 6. Deberes xerais dos centros museísticos

Son deberes dos centros museísticos autorizados os seguintes:

a) Manter os requisitos que determinaron a súa creación e funcionamento.

b) Cumprir a misión e as funcións que se establecen nesta lei.

c) Facer constar, en lugar visible e público, a súa condición de centro autorizado.

d) Manter actualizado o inventario dos seus fondos.

d) Informar o público, en lugar visible e á entrada do centro, do horario e mais das condicións
de acceso.

e) Facilitar o acceso ao seu patrimonio cultural e aos seus fondos, con respecto aos principios
de igualdade e non-discriminación.

f) Facilitar o acceso ás persoas interesadas na investigación dos seus fondos.

g) Elaborar e remitir á consellaría competente en materia de centros museísticos as estatísticas
e datos informativos sobre os seus fondos, actividades, visitantes e prestación de servizos.

h) Difundir os valores culturais dos bens custodiados.

i) Garantir a seguranza, a conservación e a protección dos seus fondos.

j) Permitir a inspección da organización e dos servizos prestados, así como das súas instalacións,
fondos e documentación, por parte da consellaría competente en materia de centros museísticos.

k) Calquera outro que lles sexa encomendado mediante unha disposición legal ou regulamentaria.

TÍTULO II 
Do Sistema galego de centros museísticos

CAPÍTULO I
Definición e estrutura

Artigo 7. Definición do Sistema galego de centros museísticos

O Sistema galego de centros museísticos é a estrutura organizativa e funcional de integración
dos centros e das redes museísticas, definidas no artigo 18, da Comunidade Autónoma galega, para
a coordinación eficiente da súa xestión cultural, técnica e científica.

Artigo 8. Estrutura organizativa do Sistema galego de centros museísticos

O Sistema galego de centros museísticos está formado por:

a) Un órgano administrativo de dirección e coordinación.

b) O Consello de Centros Museísticos de Galicia.

c) Os diferentes museos, coleccións museográficas e centros de interpretación do patrimonio
cultural de titularidade pública, así como os de titularidade privada que voluntariamente se integren
no Sistema, nos termos previstos no artigo 11.

Artigo 9. Órgano administrativo de dirección e coordinación

Corresponde á consellaría competente en materia de centros museísticos, como órgano de di-
rección e coordinación do Sistema galego de centros museísticos, sen prexuízo das competencias
estatais en relación cos museos xestionados pola Comunidade Autónoma e sen prexuízo da auto-
nomía local, o exercicio das seguintes funcións:

a) Deseñar e planificar a política museística da Comunidade Autónoma de Galicia e as súas prio-
ridades. 

b) Xestionar o Sistema galego de centros museísticos.

c) Coordinar o funcionamento dos museos, coleccións museográficas e centros de interpretación do
patrimonio cultural integrados no Sistema para que poidan cumprir os fins que teñen encomendados. 

d) Inspeccionar a organización e servizos dos museos, coleccións museográficas e centros de
interpretación do patrimonio cultural para comprobar o respecto á lexislación vixente. 

e) Colaborar con outras administracións e centros museísticos no fomento e mellora da infraes-
trutura museística de Galicia e dos seus fondos. 

f) Organizar, actualizar e xestionar o Rexistro Xeral de Centros Museísticos de Galicia.

g) Ditar as normas técnicas de rexistro, documentación e protección do patrimonio museístico. 

h) Fomentar a promoción, integración e implicación dos centros museísticos na vida cultural e
social do seu ámbito territorial, potenciando a colaboración con institucións docentes e de investi-
gación ou con fundacións e entidades cuxos obxectivos e actividades teñan relación coas propias
dos centros museísticos.

i) Fomentar a formación continua do persoal dos centros museísticos e promover a creación
dun código deontolóxico. 

j) Asesorar e prestar asistencia técnica aos museos, coleccións museográficas e centros de inter-
pretación do patrimonio cultural integrados no Sistema para o mellor cumprimento dos seus fins. 

k) Promover e coordinar o establecemento en rede dun único sistema informático aplicable a
todos os centros do Sistema galego de centros museísticos.

l) Impulsar os labores de documentación, investigación e difusión do patrimonio cultural.

Artigo 10. Consello de Centros Museísticos de Galicia

1. Créase o Consello de Centros Museísticos de Galicia, como órgano colexiado asesor do Sis-
tema de centros museísticos de Galicia, adscrito á consellaría con competencias en materia de cen-
tros museísticos.

2. O Consello de Centros Museísticos de Galicia estará composto por:

a) A presidencia, que corresponderá á persoa titular da consellaría con competencias en materia
de centros museísticos.

b) A vicepresidencia, que corresponderá á persoa titular da dirección xeral con competencias
en materia de centros museísticos.

c) A secretaría, que corresponderá á persoa titular do servizo con competencias en materia de mu-
seos.

d) Oito vogalías, que serán designadas pola persoa titular da consellaría con competencias en
materia de centros museísticos, entre persoas vinculadas ao ámbito cultural e museístico da Co-
munidade Autónoma de Galicia, con criterios de pluralidade e representatividade das distintas mo-
dalidades de centros que regula a lei. 

Na composición do Consello de Centros Museísticos de Galicia procurarase unha presenza equi-
librada entre homes e mulleres.

3. Son funcións do Consello de Centros Museísticos de Galicia:

a) Emitir informe sobre os regulamentos que foren ditados en desenvolvemento desta lei.

b) Emitir informe sobre os plans relacionados coa política museística de Galicia.

c) Emitir informe sobre a creación, modificación ou supresión de centros museísticos de titula-
ridade da Comunidade Autónoma de Galicia.

d) Propor actuacións e iniciativas para o mellor funcionamento do Sistema galego de centros
museísticos.

e) Emitir informe sobre calquera outro tipo de cuestións de índole museística que poida formular
a consellaría con competencias en materia de centros museísticos.

f) Exercer as competencias que lle foren atribuídas polas leis ou disposicións de carácter regu-
lamentario.

Agás disposición expresa en contra, os informes emitidos polo Consello de Centros Museísticos
de Galicia non terán carácter vinculante.

4. O Consello de Centros Museísticos de Galicia rexerase, ademais de polo disposto nesta lei e na
correspondente norma regulamentaria de desenvolvemento, polo previsto na Lei 16/2010, do 17
de decembro, de organización e funcionamento da Administración xeral e do sector público auto-
nómico de Galicia, así como na Lei 40/2015, do 1 de outubro, de réxime xurídico do sector público.

Artigo 11. Centros do Sistema galego de centros museísticos

1. Forman parte do Sistema galego de centros museísticos todos os museos, coleccións museo-
gráficas e centros de interpretación do patrimonio cultural debidamente creados de titularidade
pública autonómica, así como os pertencentes a outras administracións públicas, logo da sinatura,
neste caso, do correspondente instrumento xurídico de colaboración. Igualmente, formarán parte
deste sistema os centros de titularidade privada creados que de forma voluntaria decidan inte-
grarse, logo de o solicitaren conforme o procedemento administrativo común, e que cumpran os
requisitos que regulamentariamente se establezan. 

2. Os museos de xestión transferida á Comunidade Autónoma forman parte do Sistema galego
de centros museísticos, sen prexuízo das competencias e da normativa estatais.

Artigo12. Efectos da integración no Sistema galego de centros museísticos

A integración no Sistema galego de centros museísticos comportará os seguintes efectos:

a) Participar nas liñas específicas de axudas que poida establecer a consellaría competente en
materia de centros museísticos, de acordo cos principios de publicidade e concorrencia, dirixidas
á creación e ao desenvolvemento de actuacións que tendan a facilitar a conservación, a seguranza,
a documentación ou a difusión dos centros.

b) Obter asesoramento dos servizos administrativos e técnicos da consellaría con competencias
en materia de centros museísticos.

c) Ter prioridade en todas as accións de colaboración que poida establecer a Comunidade Au-
tónoma, de acordo cos principios de publicidade e concorrencia, en materias tales como documen-
tación, conservación e restauración de fondos museísticos, investigación, estudos ou difusión.

d) Participar en accións formativas de todo tipo relacionadas cos centros museísticos.

e) Ter prioridade na recepción de depósitos dos fondos que sexan titularidade da Comunidade
Autónoma.

f) Ter prioridade na participación en accións de carácter itinerante que se organicen coa inter-
vención da Comunidade Autónoma.

g) Participar en todas as accións de promoción cultural e turística da Comunidade Autónoma.

h) Empregar os distintivos de identificación que, de ser o caso, poida adoptar o Sistema galego
de centros museísticos.

i) Calquera outro que puider establecer a Comunidade Autónoma.

CAPÍTULO II
Réxime de creación e cualificación dos centros

Artigo 13. Creación e cualificación de museos e coleccións museográficas

1. A creación e cualificación dun museo ou colección museográfica dentro da Comunidade Au-
tónoma de Galicia serán realizadas mediante un acordo do Consello da Xunta de Galicia, por pro-
posta da consellaría competente en materia de centros museísticos. 

Porén, no caso de museos ou coleccións museográficas de titularidade da Comunidade Autó-
noma, a creación levarase a cabo mediante un decreto do Consello da Xunta de Galicia, por pro-
posta da consellaría competente en materia de centros museísticos ou, no caso de que o centro
vaia depender doutra consellaría, por proposta conxunta da consellaría competente en materia de
centros museísticos e da consellaría de que vaia depender o centro.

No correspondente acordo ou decreto de creación delimitaranse o ámbito territorial e o contido
temático do museo ou colección museográfica, definiranse os seus obxectivos e establecerase a
súa estrutura básica.

2. As persoas físicas ou xurídicas interesadas na creación dun museo ou dunha colección mu-
seográfica presentarán ante a consellaría competente en materia de centros museísticos a corres-
pondente solicitude, acompañada da seguinte documentación:

a) Un plan museolóxico, no que se fará constar a natureza xurídica e a definición da entidade
que promove a creación do centro, os seus obxectivos, as súas liñas programáticas en todas as
áreas ou funcións, e o carácter e definición das súas coleccións e das súas sedes, equipamentos,
instalacións e recursos tanto materiais como humanos para o seu funcionamento e mantemento.

b) A documentación que acredite a disposición dun inmoble ou inmobles adecuados e accesibles
que garantan as condicións de conservación, de seguranza e de visita pública. 

c) A documentación que acredite que contan cunha colección estable, suficiente e adecuada ao
ámbito dos seus obxectivos.

d) O inventario dos seus fondos.

O procedemento de creación axustarase ao establecido na Lei 39/2015, do 1 de outubro, do
procedemento administrativo común.

3. Unha vez creados, os museos terán que garantir o cumprimento dos requisitos a que se refire
o número 2 e así mesmo deberán acreditar, no prazo máximo dun ano desde a súa creación, e
manter durante todo o tempo de funcionamento, os seguintes aspectos: 

a) Contar cun horario estable, continuado ou periódico, para a visita pública e para a investiga-
ción e consulta dos seus fondos.

b) Habilitar os seus fondos de maneira accesible para a investigación, o ensino, a divulgación e
a contemplación pública. 

c) Acreditar a instalación da exposición ordenada das coleccións con criterios científicos e didác-
ticos e manter, de forma permanente, unha exposición de pezas da súa colección con explicación
mínima e accesible.

d) Contar cunha persoa que exerza a dirección do centro, así como con persoal cualificado e su-
ficiente cuxa formación e coñecemento se axuste aos contidos do museo. 

e) Dispor dun orzamento suficiente que garanta o seu funcionamento. 

f) Contar con medidas de conservación preventiva, así como de seguranza, adecuadas e sufi-
cientes para os seus fondos.

g) Garantir o desenvolvemento das áreas funcionais reguladas polo artigo 21.

h) Cumprir a lexislación aplicable na Comunidade Autónoma de Galicia no atinente ás instala-
cións de uso público. 

i) Dispor dunha programación anual de actividades de investigación, conservación e difusión
que sexa inclusiva e facilite a participación social. 

4. Unha vez creadas, as coleccións museográficas terán que garantir o cumprimento dos requi-
sitos a que se refire o número 2 e, así mesmo, deberán acreditar, no prazo máximo dun ano desde
a súa creación, e manter durante todo o tempo de funcionamento, os seguintes aspectos: 

a) Contar cun horario estable, continuado ou periódico, para a visita pública e para a investiga-
ción e consulta dos seus fondos.

b) Habilitar os seus fondos de maneira accesible para a investigación, o ensino, a divulgación e
a contemplación pública. 

c) Acreditar a instalación da exposición ordenada das coleccións con criterios científicos e didác-
ticos e manter, de forma permanente, unha exposición de pezas da súa colección con explicación
mínima e accesible.

d) Contar cunha persoa que exerza a administración do centro, así como con persoal cualificado
e suficiente cuxa formación e coñecemento se axuste aos contidos da colección. 

e) Dispor dun orzamento suficiente que garanta o seu funcionamento. 

f) Contar con medidas de conservación preventiva, así como de seguranza, adecuadas e sufi-
cientes para os seus fondos.

g) Cumprir a lexislación aplicable na Comunidade Autónoma de Galicia no atinente ás instala-
cións de uso público. 

Artigo 14. Creación e cualificación de centros de interpretación do patrimonio cultural.

1. A creación e cualificación dos centros de interpretación do patrimonio cultural dentro da Co-
munidade Autónoma de Galicia serán realizadas mediante un acordo do Consello da Xunta de Ga-
licia, por proposta da consellaría competente en materia de centros museísticos. 

Porén, no caso de centros de interpretación do patrimonio cultural de titularidade da Comuni-
dade Autónoma, a creación levarase a cabo mediante un decreto do Consello da Xunta de Galicia,
por proposta da consellaría competente en materia de centros museísticos ou, no caso de que o
centro vaia depender doutra consellaría, por proposta conxunta da consellaría competente en ma-
teria de centros museísticos e da consellaría de que vaia depender o centro.

No correspondente acordo ou decreto de creación delimitaranse o ámbito territorial e o contido
temático do centro, definiranse os seus obxectivos e establecerase a súa estrutura básica.

2. As persoas físicas ou xurídicas interesadas na creación dun centro de interpretación do patri-
monio cultural presentarán diante da consellaría competente en materia de centros museísticos a
correspondente solicitude, acompañada da seguinte documentación:

a) Un plan museolóxico suficiente e adecuado ao ámbito e obxectivos do centro de interpreta-
ción do patrimonio cultural, segundo a súa definición.

b) A documentación que acredite a disposición dun inmoble ou inmobles adecuados e accesibles
para o desenvolvemento das funcións que lle son propias. 

c) O inventario dos fondos, no caso de que custodie bens, caso en que deberá garantir a súa
conservación e seguranza.

O procedemento de creación axustarase ao establecido na Lei 39/2015, do 1 de outubro, do
procedemento administrativo común.

3. Unha vez creados, os centros de interpretación terán que garantir o cumprimento dos requi-
sitos a que se refire o número 2 e, así mesmo, deberán acreditar, no prazo máximo dun ano desde
a súa creación, e manter durante todo o tempo de funcionamento, os seguintes aspectos:

a) Contar cun horario estable, continuado ou periódico, para a visita pública.

b) Contar cunha persoa que exerza a administración do centro, así como con persoal cualificado
e suficiente.

c) Dispor dun orzamento suficiente que garanta o seu funcionamento.

d) Establecer os medios necesarios para transmitir ao público o significado cultural dos bens a
que estea vinculado o centro.

e) Contar cunha exposición cuxa presentación de contidos sexa suficiente e adecuada ao ámbito
e obxectivos do centro.

f) Cumprir a lexislación aplicable na Comunidade Autónoma de Galicia en canto a instalacións
de uso público. 

Artigo 15. Efectos da creación e cualificación

A creación e cualificación dun centro museístico será inscrita no Rexistro Xeral de Centros Mu-
seísticos de Galicia. A inscrición permitirá a identificación do centro como museo, colección mu-
seográfica ou centro de interpretación do patrimonio cultural de Galicia, e a integración no Sistema
Galego de Centros Museísticos nos termos establecidos no artigo 11 e cos efectos previstos no ar-
tigo 12.

Só os centros oficialmente creados e inscritos no Rexistro Xeral de Centros Museísticos de Galicia
poderán empregar na súa identificación os termos museo, colección museográfica ou centro de
interpretación do patrimonio cultural que proceda en cada caso.

Artigo 16. Disolución dos centros museísticos

1. A disolución dos centros museísticos deberá ser previamente comunicada polo seu titular á
consellaría competente en materia de centros museísticos. A comunicación deberá cursarse cunha
antelación mínima de tres meses á data de disolución e fará constar a data de disolución efectiva,
o destino dos bens culturais e as medidas de seguranza que garantan a súa protección e conser-
vación.

2. O incumprimento reiterado das normas e condicións que determinaron a creación e cualifi-
cación dun museo, colección museográfica ou centro de interpretación do patrimonio cultural im-
plicará, logo da tramitación de expediente contraditorio e resolución motivada, a perda de tal
recoñecemento, a súa disolución e, se for o caso, a súa exclusión do Sistema galego de centros mu-
seísticos, sen prexuízo das sancións que en cada caso procedan conforme esta lei.

Artigo 17. Rexistro Xeral de Centros Museísticos de Galicia

1. O Rexistro Xeral de Centros Museísticos de Galicia é o instrumento de carácter administrativo,
adscrito á consellaría competente nesta materia, no que se inscribirán os museos e as coleccións
museográficas, así como os centros de interpretación relacionados co patrimonio cultural de Galicia,
creados segundo o disposto nesta lei.

A inscrición practicarase en virtude de resolución da dirección xeral competente en materia de
centros museísticos.

2. O Rexistro integrará, cando menos, os datos relativos á titularidade, domicilio, denominación,
tipoloxía e ámbito temático, a descrición dos bens inmobles que o conforman, os recursos huma-
nos, as áreas funcionais, de ser o caso, os servizos que presta, os horarios e o réxime de visita pú-
blica.

3. Regulamentariamente establecerase a súa organización e funcionamento, así como o acceso
e consulta por parte da cidadanía, consonte a normativa aplicable en materia de protección de
datos persoais.

4. As persoas titulares dos centros museísticos deberán manter actualizados os datos que figu-
ran no Rexistro.

CAPÍTULO III
Das redes de centros museísticos

Artigo 18. Das redes

1. Para os efectos da presente lei, enténdese por rede de centros museísticos o conxunto orga-
nizado de centros museísticos, órganos, recursos, produtos e servizos dos diferentes museos, co-
leccións museográficas e centros de interpretación do patrimonio cultural de Galicia que ten por
obxecto a ordenación, cooperación e aproveitamento transversal dos medios de que dispoñen, a
fin de mellorar a súa eficacia e o cumprimento das súas funcións.

2. As redes constituirán subsistemas operativos para o funcionamento e organización do Sistema
galego de centros museísticos.

2 bis. A Comunidade Autónoma desenvolverá os mecanismos efectivos de coordinación entre
a rede de centros museísticos da súa titularidade e/ou xestión. Tamén promoverá a necesaria coor-
dinación entre os centros museísticos cuxa titularidade corresponde a outra administración pública,
así como de titularidade privada.

Artigo 19. Tipos de redes

1. Poderán establecerse redes tendo en conta a titularidade, o contido temático e discurso mu-
seolóxico, así como o ámbito territorial dos distintos centros museísticos de Galicia. A súa coordi-
nación levarase a cabo nos termos que se determinen regulamentariamente.

2. A pertenza á rede terá carácter voluntario.

TÍTULO III
Estrutura e funcionamento dos centros museísticos

Artigo 20. Autonomía para a fixación da estrutura orgánica e funcional

As persoas titulares ou, de ser o caso, as persoas xestoras dos museos, das coleccións museo-
gráficas e dos centros de interpretación integrados no Sistema galego de centros museísticos de-
berán dotar estes das instalacións, equipamento, mobiliario, persoal e orzamentos necesarios para
o cumprimento eficaz dos seus fins respectivos. Para tal efecto, gozarán de autonomía para fixar a
estrutura orgánica e funcional máis adecuada para a satisfacción das súas necesidades, nos termos
previstos no presente título.

Artigo 21. Organización dos museos                    

1. Os museos, sen prexuízo das facultades das persoas titulares e das súas condicións específi-
cas, incluirán a existencia dun órgano de dirección e as seguintes áreas funcionais básicas, que de-
senvolverán a súa actividade mediante a necesaria coordinación interna: 

a) Área de documentación, conservación e investigación.

b) Área de difusión e comunicación.

c) Área de administración.

2. As funcións directivas dos museos de titularidade ou xestión autonómica serán asumidas
tanto pola escala facultativa superior como de grao medio de museos da Administración xeral da
Comunidade Autónoma de Galicia.

Artigo 22. Dotación e selección de persoal dos centros museísticos 

1. Todos os centros deberán contar co persoal técnico cualificado nos contidos do centro e no
ámbito da museoloxía, en número suficiente para atender as distintas áreas funcionais, e cos re-
cursos humanos doutras categorías profesionais necesarios para o cumprimento dos fins do centro. 

2. No caso dos centros de titularidade ou xestión autonómica, as bases das convocatorias de
acceso ás categorías de persoal cualificado dos museos integrados no Sistema galego de centros
museísticos deberán contar co informe preceptivo da consellaría competente en materia de cen-
tros museísticos. Nos tribunais encargados de resolver os procesos de selección figurará obri-
gatoriamente un técnico de museos profesional de calquera das administracións públicas
galegas.

Artigo 23. Incompatibilidades

A realización de actividades comerciais relativas a bens culturais, así como a participación ou
desempeño de emprego en sociedades ou entidades con fins de lucro dedicadas ás mesmas acti-
vidades comerciais por parte do persoal ao servizo dos centros museísticos de titularidade pública,
por si mesmos ou por medio de terceiros, estará sometida en todo caso ao réxime de incompati-
bilidades previsto na Lei 53/1984, do 26 de decembro, de incompatibilidades do persoal ao servizo
das administracións públicas, ou norma que a substitúa.

Artigo 24. Réxime de visitas 

1. O establecemento do réxime de visitas prestará unha atención especial á promoción de visitas
escolares e de colectivos con maiores dificultades de inclusión social, sen prexuízo das restricións
que, por mor da conservación dos bens culturais custodiados neles, puideren establecerse.

2. Os centros museísticos estarán abertos ao público en horario estable, ben sexa de forma con-
tinuada ou periódica.

3. O horario de apertura dos centros museísticos dependentes da Comunidade Autónoma será
obxecto de desenvolvemento regulamentario.

4. Os centros museísticos poderán percibir dereitos económicos pola visita ou pola prestación
de servizos complementarios, así como establecer tarifas reducidas ou gratuítas nos termos que
sexan establecidos regulamentariamente.

En todo caso, a entrada nos centros de titularidade ou xestión por parte da Comunidade Autó-
noma será gratuíta, cando menos, un día á semana.

Artigo 25. Condicións de acceso

1. As condicións de acceso aos centros museísticos de titularidade ou xestión autonómica serán
reguladas pola consellaría competente en materia de centros museísticos, baixo os principios de
igualdade, non-discriminación e deseño universal.

2. Os centros non incluídos no número anterior establecerán as súas condicións de acceso e vi-
sita pública baixo os principios de igualdade, non- discriminación e deseño universal. Estas condi-
cións deberán ser comunicadas para a súa aprobación pola dirección xeral competente en materia
de centros museísticos. 

3. Deberá facilitarse o acceso ao estudo dos fondos que formen parte dos centros museísticos,
en condicións de igualdade, a todas as persoas investigadoras debidamente acreditadas que xus-
tifiquen un interese científico ou pedagóxico, sen prexuízo das restricións que poidan estable-
cerse pola necesidade de conservación e seguranza dos bens ou do normal funcionamento do
centro.

4. O acceso realizarase con pleno respecto aos dereitos de propiedade intelectual e outros de-
reitos conexos.

TÍTULO IV
Xestión dos fondos e coleccións museísticas

CAPÍTULO I
A colección museística

Artigo 26. Definición de colección museística

1. Enténdese por colección museística, para os efectos do establecido nesta lei, o conxunto de
bens culturais cuxa adquisición, ordenación e clasificación responde a criterios científicos e técnicos
e que está destinada ao cumprimento, con vocación de permanencia, das funcións do centro a que
pertence.

2. O incremento, situacións e movemento da colección museística acomodaranse aos procede-
mentos que regulamentariamente se establezan.

3. Constitúe a Colección Museística de Galicia o conxunto de bens culturais cuxa titularidade co-
rresponde á Comunidade Autónoma de Galicia e que forman parte de centros museísticos do seu
territorio, sen prexuízo do concepto polo que ingresen ou ingresasen en tales centros. 

A Administración autonómica decidirá, motivadamente, a formación e ordenación das coleccións
estables dos museos da súa titularidade.

Artigo 27. Asignación

1. Para os efectos desta lei, considérase asignación o acto polo cal a persoa titular do centro mu-
seístico establece, con criterios científicos, o destino dos bens para pasar a formar parte da colec-
ción estable deste.

2. A Comunidade Autónoma de Galicia asignará os seus bens culturais a centros da súa titulari-
dade conforme o previsto no número anterior e respectando, de ser o caso, o disposto na Lei
5/2011, do 30 de setembro, de patrimonio da Comunidade Autónoma de Galicia, así como na Lei
5/2016, do 4 de maio, do patrimonio cultural de Galicia.

Artigo 28. Recepción de fondos

1. Os centros museísticos de Galicia poderán solicitar ou ser receptores, conforme a súa capa-
cidade de custodia, dos fondos integrantes do patrimonio cultural que sexan afíns ao seu contido.

2. A Administración autonómica terá en conta, á hora de formalizar o correspondente instru-
mento xurídico para a recepción de bens da súa titularidade, criterios de proximidade territorial
ou de contido temático, e considerará a adecuada conservación dos materiais e a mellor función
científica e cultural. 

Este tipo de actuacións serán realizadas preferentemente en centros de titularidade ou xestión
autonómica, en virtude de resolución da persoa titular da dirección xeral competente en materia
de centros museísticos.

3. A Administración autonómica poderá admitir por parte de terceiras persoas, nos museos da súa
titularidade ou xestión, bens culturais, mediante a formalización do oportuno instrumento xurídico.

4. Nos instrumentos xurídicos de formalización deberán figurar, cando menos, os seguintes
datos:

a) Identificación e posición xurídica das partes.

b) Identificación dos bens, que incluirá unha breve descrición, así como a documentación gráfica
que os identifique.

c) Prazo de vixencia e posibilidade de prórroga.

d) Descrición das condicións de conservación e seguranza.

e) Especificación da dispoñibilidade dos bens en relación con saídas temporais, investigacións
ou exhibicións.

f) Condicións de reprodución e difusión, de ser o caso.

g) Referencia á valoración previa do Consello de Valoración de Bens Culturais de Galicia.

5. Todos os bens culturais obxecto deste tipo de operacións compartirán o réxime de xestión,
conservación e exhibición das coleccións asignadas ao centro museístico receptor.

6. Os centros museísticos de Galicia poderán recibir depósitos xudiciais, coa correspondente
obriga de custodia e daqueloutras exixibles pola lexislación vixente. 

Igualmente, deberán recibir os depósitos a que se refire a Lei 5/2016, do 4 de maio, do patrimo-
nio cultural de Galicia, nos termos previstos polos artigos 48 e 99. 

Artigo 29. Depósitos forzosos

Cando as persoas titulares dun centro museístico non executen as actuacións exixidas para a
conservación, o mantemento e a custodia dos seus fondos, a consellaría competente en materia
de centros museísticos poderá ordenar, logo da instrución dun expediente contraditorio, o seu de-
pósito en museos de titularidade ou xestión autonómica, en tanto non desaparezan as causas que
orixinaron a dita decisión, sen prexuízo da sanción administrativa que corresponda.

Artigo 30. Doazóns e legados

1. A consellaría con competencias en materia de centros museísticos impulsará un plan para fo-
mentar, en favor da Comunidade Autónoma, doazóns e legados artísticos e culturais que sexan de
interese para preservar a identidade de Galicia.

2. A Administración autonómica poderá aceptar, logo do informe favorable do Consello Superior
de Valoracións de Bens Culturais de Interese para Galicia, con destino aos centros museísticos da
súa titularidade ou xestión, doazóns ou legados de bens culturais. Para estes efectos terase en
conta o previsto pola Lei 5/2011, do 30 de setembro, do patrimonio da Comunidade Autónoma de
Galicia.

Artigo 31. Dereitos de tanteo e retracto

O exercicio dos dereitos de tanteo e retracto sobre bens de interese cultural susceptibles de for-
mar parte dos centros museísticos creados de acordo co establecido nesta lei exerceranse, en todo
caso, conforme o previsto na Lei 5/2016, do 4 de maio, do patrimonio cultural de Galicia.

Artigo 32. Facultade expropiatoria 

Sen prexuízo da facultade expropiatoria prevista no artigo 51 da Lei 5/2016, do 4 de maio, do
patrimonio cultural de Galicia, decláranse de utilidade pública para os efectos da expropiación for-

zosa os edificios e terreos onde vaian ser instaladas dependencias de museos, coleccións museo-
gráficas e centros de interpretación do patrimonio cultural de Galicia de titularidade pública.

O recoñecemento en cada caso concreto dos bens e dereitos individualizados que cómpre ex-
propiar será realizado mediante un decreto da Xunta de Galicia. Tal recoñecemento poderá esten-
derse aos edificios e terreos contiguos cando así o requiran razóns de seguranza e funcionamento
ou para facilitar a adecuada conservación dos inmobles ou dos bens que conteñan.

Artigo 33. Saída de fondos

1. Todas as saídas de fondos museísticos fóra das instalacións do centro a que estean asignados,
incluídas as saídas para exposicións temporais, análise, estudo ou restauración, deberán ser pre-
viamente autorizadas pola persoa titular de tales fondos, sen prexuízo das condicións técnicas par-
ticulares que poida establecer o centro xestor e sen prexuízo, igualmente, do sinalado, para os bens
declarados de interese cultural e para os bens catalogados, nos artigos 64 e 66, respectivamente,
da Lei 5/2016, do 4 de maio, do patrimonio cultural de Galicia.

2. Cando as saídas a que se refire o parágrafo anterior afecten fondos museísticos de titularidade
da Comunidade Autónoma de Galicia, serán autorizadas pola persoa titular da dirección xeral com-
petente en materia de centros museísticos, logo do informe da dirección do centro que corresponda.

A solicitude de saída deberá realizarse cunha antelación mínima dun mes e a resolución de au-
torización deberá indicar, cando menos:

a) As condicións particulares en que se efectuará a saída.

b) O prazo, que con carácter xeral non será superior a nove meses, agás casos excepcionais en
que se requira un prazo maior, polo tempo indispensable para o fin que lles é propio.

c) As condicións de devolución. 

3. Sen prexuízo do establecido anteriormente, para a saída de fondos, sexan de titularidade pú-
blica ou privada, recepcionados en centros museísticos, observaranse as condicións estipuladas
no correspondente instrumento xurídico.

4. O traslado de fondos que estean declarados como bens de interese cultural deberá ser auto-
rizado pola dirección xeral con competencias en materia de patrimonio cultural. No caso de bens
catalogados, o traslado deberá comunicarse a esta mesma dirección xeral.

Artigo 34. Da conservación, restauración e outras intervencións nos fondos

1. Os bens custodiados nun centro museístico deberán estar instalados en condicións ambien-
tais adecuadas e contar cos elementos de control suficientes para garantir a súa conservación
fronte a posibles causas de deterioración, así como aplicar estratexias e intervencións de conser-
vación preventiva para crear ou manter as condicións idóneas que preserven os seus fondos, sen
intervir directamente na súa natureza material.

2. A restauración e calquera outra intervención directa, tales como toma de mostras ou similares,
de fondos custodiados en museos, coleccións museográficas e centros de interpretación requirirá
a elaboración dun proxecto de restauración ou intervención, subscrito por persoal competente,
que, de conformidade co que se determine regulamentariamente, incluirá, cando menos, a identi-
ficación do ben, a diagnose do seu estado, a proposta de actuación, a metodoloxía que se seguirá,
os tratamentos que se realizarán e as materias que se empregarán.

3. A restauración ou calquera outra intervención directa en fondos pertencentes á Colección
Museística de Galicia requirirá autorización administrativa previa da dirección xeral competente en
materia de centros museísticos cando sexa realizada por persoal técnico externo á consellaría com-
petente nesta materia. Esta autorización deberá ser emitida pola dirección xeral con competencias
en materia de patrimonio cultural cando se trate de bens de interese cultural ou bens catalogados. 

4. Para a restauración de bens de titularidade estatal custodiados en museos de xestión trans-
ferida á Comunidade Autónoma de Galicia será precisa autorización da Administración xeral do Es-
tado, en conformidade co previsto na Lei 16/1985, do 25 de xuño, do patrimonio histórico español.

5. Calquera tipo de tratamento de restauración de bens pertencentes a museos, coleccións mu-
seográficas e centros de interpretación soamente poderá ser realizado por persoal que acredite a
cualificación técnica adecuada á actuación que se pretende desenvolver e deberá ser documentado
adecuadamente nunha memoria técnica final.

Artigo 35. Baixa de bens na colección

1. Os bens da colección poderán causar baixa. Calquera incidencia que comporte a baixa dun ben
da colección, ademais do cumprimento das obrigas establecidas por esta e outra normativa aplicable,
será convenientemente documentada e reflectida nos instrumentos de xestión documental.

2. Os centros conservarán no seu arquivo toda a documentación relativa ao ben que cause baixa
na súa colección.

CAPÍTULO II
Xestión documental e tratamento técnico dos fondos

Artigo 36. Xestión documental

Todos os centros museísticos de Galicia deberán contar cun sistema de xestión documental inte-
grado polo conxunto dos instrumentos descritivos e de control técnico, así como de xestión adminis-
trativa, relativos aos seus fondos. Este sistema será acorde coas características e funcións de cada
tipo de centro, de conformidade coas características que regulamentariamente sexan establecidas.

Artigo 37. Instrumentos para o tratamento dos fondos

1. Os centros museísticos de Galicia deberán contar cun rexistro para o tratamento administra-
tivo dos seus fondos no que se anotarán, por orde cronolóxica, o ingreso ou a baixa. Para estes
efectos, disporán dun rexistro para a colección estable e dun rexistro para os restantes fondos. 

O número con que se practique o rexistro será único e intransferible e acompañará a identifica-
ción do ben.

Non serán obxecto de inscrición rexistral os bens culturais que ingresen con motivo de exposi-
cións temporais, accións de conservación e/ou restauración, así como por razóns científicas ou de
investigación, sen prexuízo do correspondente control administrativo. Tampouco se rexistrarán os
depósitos xudiciais ou entradas a que se refire o artigo 28.6.

2. Despois de seren rexistrados, os bens culturais serán incluídos nun inventario en que se re-
collerá a descrición do ben, coas súas características físicas, estado de conservación, titularidade e
procedencia, ademais dos datos que figuren no rexistro.

3. Os museos e as coleccións museográficas elaborarán o catálogo dos bens incluídos no seu
inventario, como instrumento de caracterización científica e técnica no que se integrarán a do-
cumentación, os estudos técnicos e científicos, así como os coñecementos asociados a tales bens.

4. Os instrumentos para o tratamento de fondos poderán contar cunha versión electrónica,
de acceso aberto, con fins sociais, educativos e de interpretación, que deberá respectar, en todo
caso, os dereitos de propiedade intelectual e outros conexos que puideren verse afectados.

5. Regulamentariamente estableceranse as características e o contido do sistema de xestión do-
cumental e de cada un dos instrumentos regulados neste artigo, procurando a implementación
das novas tecnoloxías a fin de facilitar a xeneralización de sistemas integrados de información, do-
cumentación e xestión nos centros que forman parte do Sistema galego de centros museísticos.

Artigo 38. Do acceso e consulta dos instrumentos de xestión documental

A cidadanía terá dereito de acceso e consulta do contido do rexistro, do inventario e do catálogo,
nos termos establecidos na normativa aplicable.

CAPÍTULO III
Da investigación, difusión e comunicación no ámbito dos centros museísticos

Artigo 39. Da investigación 

1. As persoas titulares ou xestoras dos centros museísticos impulsarán programas de investiga-
ción específicos sobre o seu contido e ámbito temático e territorial. Estes programas coordinaranse
cos doutros centros museísticos ou centros de investigación.

2. Facilitarase ás persoas investigadoras a consulta e estudo dos fondos dos centros museísticos
nos termos previstos no artigo 25.

Artigo 40. Da difusión e comunicación

1. Os centros museísticos deberán difundir e comunicar á sociedade o significado e os valores dos
bens culturais que conservan e investigan, así como do seu contido temático e ámbito territorial.

2. Así mesmo, garantirán a accesibilidade aos seus contidos facéndoos comprensibles aos di-
versos tipos de público mediante a aplicación de estratexias diversificadas de comunicación, a or-
ganización de actividades complementarias e a elaboración de medios técnicos e materiais
adecuados para este fin.

3. A Administración autonómica prestará o apoio necesario para que os centros museísticos poi-
dan facer uso das tecnoloxías da información e comunicación (TIC) a fin de facilitar o desenvolve-
mento das funcións que lles son propias e de difundir e potenciar o acceso aos seus fondos e ao
seu coñecemento.

Na implantación das novas tecnoloxías e nos mecanismos de accesibilidade aos contidos dos
centros deberá respectarse a normativa sobre patrimonio cultural, así como os dereitos de propie-
dade intelectual e outros dereitos conexos.

Artigo 41. Imaxes, reproducións e copias 

1. A obtención de imaxes e as reproducións ou copias de fondos dos centros museísticos ba-
searanse nos principios de preservar a debida conservación da obra, facilitar o acceso á investiga-
ción e á difusión cultural, salvagardar os dereitos de propiedade intelectual das persoas autoras e
non interferir na actividade normal do centro.

2. Para os efectos desta lei, enténdese por:

a) Imaxe: a representación dun obxecto real e a súa fixación nun medio material duradeiro.

b) Reprodución: o obxecto que se obtén a partir dun orixinal ou dunha imaxe mediante proce-
dementos mecánicos.

c) Copia: a obra realizada mediante a interpretación ou versión persoal e única a partir dun ori-
xinal.

3. A obtención de imaxes, reproducións ou copias de fondos de titularidade da Administración
autonómica requirirá a autorización expresa da persoa titular da dirección xeral competente en
materia de centros museísticos, logo de solicitude da persoa interesada, conforme o procedemento
administrativo común, e informe da dirección do centro que corresponda. Nela figurarán as condi-
cións específicas para a súa realización.

4. Nos centros de titularidade estatal xestionados pola Comunidade Autónoma, a obten-
ción de imaxes, reproducións ou copias estará sometida ao disposto nos reais decretos de
transferencia, no convenio asinado para a xestión de tales centros e na normativa estatal apli-
cable. 

5. Nas imaxes, reproducións ou copias obtidas figurará esta condición de forma visible, así como
a súa procedencia.

TÍTULO V
Das medidas de dinamización

Artigo 42. Subvencións e axudas públicas                

No exercicio das súas competencias, a Administración xeral da Comunidade Autónoma de Galicia
poderá conceder subvencións e axudas públicas destinadas á creación de centros museísticos, así
como a actuacións relativas á conservación, seguranza, documentación ou difusión dos bens que
forman parte daqueles. Esta concesión estará suxeita á Lei 9/2007, do 13 de xullo, de subvencións
de Galicia, e á súa normativa de desenvolvemento.

Artigo 43. Cooperación e colaboración

No exercicio das súas competencias nesta materia, a Administración xeral da Comunidade Au-
tónoma de Galicia promoverá, no marco da normativa aplicable, a cooperación e colaboración con
outras administracións públicas, así como con suxeitos de dereito privado e entidades de iniciativa
social, para impulsar medidas destinadas ao mellor cumprimento dos fins e funcións dos centros
que integran o Sistema galego de centros museísticos.

Artigo 44. Patrocinio

A Administración autonómica fomentará activamente accións de patrocinio dirixidas ao soste-
mento dos centros museísticos que formen parte do Sistema galego de centros museísticos, así
como ao desenvolvemento dos seus proxectos museísticos. 

Artigo 45. Fomento da actividade científica e cultural

1. A Administración xeral da Comunidade Autónoma de Galicia promoverá, no marco da normativa
aplicable, as actividades científicas e culturais dos centros museísticos, especialmente os de titularidade
ou xestión autonómica, baixo os principios de accesibilidade universal e igualdade de oportunidades.

2. As administracións públicas fomentarán a execución de programas de investigación nos con-
tidos temáticos propios dos centros museísticos e o intercambio con outras institucións culturais e
centros de investigación afíns. Promoverán igualmente a investigación museolóxica e a colaboración
entre as redes de museos de Galicia e entre estes e as redes do Estado, da Unión Europea e de Ibe-
roamérica ou en calquera outro ámbito que se considere de interese.

Artigo 46. Participación social

As administracións públicas fomentarán, consonte a normativa aplicable, a creación e promoverán
o labor das asociacións de amigos de museos e outros centros museísticos galegos, co fin de poten-
ciar e difundir o seu papel na sociedade e facilitar a súa participación nas institucións museísticas.

Artigo 47. Promoción de iniciativas privadas en centros museísticos

A consellaría competente en materia de centros museísticos poderá promover iniciativas priva-
das que posibiliten ofrecer á cidadanía servizos culturais de interese xeral e de calidade no marco

do ámbito temático de cada centro, sempre que isto non supoña un incremento do gasto público
nin exista interferencia coa actividade ordinaria do centro, de acordo coa normativa aplicable e con
respecto ao principio de libre concorrencia no mercado.

Tales iniciativas deberán ser autorizadas pola dirección do centro en que se desenvolvan, cando
estas teñan lugar en centros de titularidade ou xestión autonómica.

TÍTULO VI
Réxime sancionador

Artigo 48. Ámbito de aplicación

A regulación do réxime sancionador contida neste título será aplicable a todos os centros so-
metidos a esta lei, con excepción dos de titularidade estatal, estean ou non transferidos á Comuni-
dade Autónoma de Galicia, aos cales se lles aplicará a súa normativa específica.

Artigo 49. Definición

1. Constitúen infraccións administrativas en materia de centros museísticos as accións e
omisións que se tipifican neste título. As infraccións clasificaranse en leves, graves e moi gra-
ves.

2. Cando a conduta infractora constitúa tamén unha infracción administrativa en materia de pa-
trimonio cultural, aplicarase o réxime sancionador previsto na Lei 5/2016, do 4 de maio, do patri-
monio cultural de Galicia, sen prexuízo do previsto no artigo 48 respecto dos centros de titularidade
estatal.

Artigo 50. Infraccións leves

Constitúen infraccións leves as seguintes accións ou omisións:

a) O incumprimento do deber de informar o público e a consellaría competente en materia de
centros museísticos do horario e das condicións de visita ou das súas modificacións. 

b) O incumprimento da obriga de aplicar os instrumentos de descrición e documentación que
estableza a consellaría competente en materia de centros museísticos para o tratamento adminis-
trativo e técnico de fondos custodiados nos centros museísticos que custodien bens culturais de
natureza moble. 

c) O incumprimento da obriga de levar o rexistro, o inventario e o catálogo ou non axustar os
seus contidos e características ao establecido pola consellaría competente en materia de centros
museísticos.

d) As actuacións de calquera tipo realizadas sen a necesaria autorización da consellaría compe-
tente en materia de centros museísticos que non provocasen danos nos centros ou nos bens cul-
turais custodiados neles. 

e) A utilización da denominación de museo, colección museográfica ou centro de interpretación
como institución cultural descrita nesta lei por aqueles establecementos non creados ou autoriza-
dos consonte as disposicións desta lei. 

f) O incumprimento inxustificado do deber de permitir o acceso das persoas investigadoras para
a consulta e estudo dos fondos dos centros museísticos. 

Artigo 51. Infraccións graves

Terán a consideración de infraccións graves:

a) A negativa ou obstrución á actividade inspectora da consellaría competente en materia de
centros museísticos. 

b) O incumprimento inxustificable do deber de visita pública. 

c) A saída de fondos museísticos, sen axustarse ás condicións establecidas para este fin, que
causase danos reparables. 

d) O incumprimento das normas e condicións estipuladas para a obtención da cualificación de
centro museístico.

e) O incumprimento das condicións previstas no instrumento xurídico correspondente para a
recepción de fondos de titularidade autonómica. 

f) O incumprimento da orde de depósito forzoso cando as persoas propietarias ou titulares de
dereitos reais sobre bens mobles integrantes do patrimonio cultural non executen as actuacións
exixidas para a súa conservación, mantemento e custodia. 

g) A realización de reproducións de fondos de titularidade autonómica con incumprimento das
condicións establecidas ou que supoñan danos reparables. 

h) O incumprimento das incompatibilidades recollidas no artigo 23.

i) As restauracións cando incumpran as condicións establecidas ou que causen danos repara-
bles.

j) A infracción tipificada na letra e) do artigo anterior cando se continuase observando a conduta
infractora tras mediar requirimento da consellaría competente en materia de centros museísticos
para os efectos de que cese nela. 

Artigo 52. Infraccións moi graves

Terán a consideración de infraccións moi graves as condutas infractoras previstas nos artigos
50 e 51 que vulneren as prescricións establecidas nesta lei e impliquen danos irreparables ou a
perda total ou parcial dos fondos dos centros recoñecidos de acordo con esta lei. 

XI lexislatura. Número 87. 2 de febreiro de 2021 BOLETÍN OFICIAL DO PARLAMENTO DE GALICIA

33051

C
S

V
: B

O
P

G
D

S
P

G
5h

W
0O

Y
eb

M
5

V
er

ifi
ca

ci
ón

:
ht

tp
s:

//s
ed

e.
pa

rla
m

en
to

de
ga

lic
ia

.g
al

/tr
am

ite
s/

cs
v/

https://sede.parlamentodegalicia.gal/tramites/csv/BOPGDSPG5hW0OYebM5


Artigo 53. Responsables das infraccións 

1. Son responsables de infracción, aínda a título de mera inobservancia, as persoas físicas ou
xurídicas que realicen as accións ou omisións tipificadas nesta lei.

2. As persoas titulares dos centros museísticos poderán ser responsables subsidiarias das in-
fraccións cometidas polo seu persoal ou por outras persoas vinculadas ao centro por calquera
outro título cando, podendo evitar a infracción, non o fixeron ou non adoptaron as medidas para
evitar que se producise.

Artigo 54. Sancións 

1. As infraccións previstas nesta lei darán lugar á imposición das seguintes sancións:

a) Infraccións leves: sanción desde 300 euros ata 6.000 euros.

b) Infraccións graves: sanción desde 6.001 euros ata 150.000 euros.

c) Infraccións moi graves: sanción desde 150.001 euros ata 600.000 euros.

2. Sen prexuízo do disposto no número anterior, a contía da sanción non poderá ser en ningún
caso inferior ao beneficio obtido como resultado da actuación infractora.

3. A gradación das sancións deberá considerar as circunstancias previstas no artigo 29.3 da Lei
40/2015, do 1 de outubro, de réxime xurídico do sector público.

4. A resolución sancionadora, ademais de impor as multas que procederen, disporá todo o ne-
cesario para a restauración da legalidade vulnerada pola conduta obxecto do expediente sancio-
nador.

Artigo 55. Órganos competentes 

1. A competencia para a imposición das sancións previstas no artigo anterior correspóndelle: 

a) Á persoa titular da dirección xeral competente en materia de centros museísticos: as sancións
de ata 6.000 euros.

b) Á persoa titular da consellaría competente en materia de centros museísticos: as sancións
comprendidas entre 6.001 e 150.000 euros.

c) Ao Consello da Xunta de Galicia: as sancións superiores a 150.000 euros.

2. A consellaría competente en materia de centros museísticos, sen prexuízo do disposto neste
artigo, emprenderá perante os órganos xurisdicionais competentes as accións penais que corres-
pondan polos actos delituosos en que as persoas infractoras puideren ter incorrido.

Artigo 56. Procedemento

1. A iniciación do procedemento sancionador realizarase por resolución da persoa titular da di-
rección xeral competente en materia de centros museísticos, de oficio ou logo de denuncia de parte. 

2. Na tramitación do procedemento sancionador, no que en todo caso se garantirá o dereito de
audiencia da persoa interesada, aplicarase o previsto na Lei 39/2015, do 1 de outubro, do procede-
mento administrativo común das administracións públicas, e respectaranse así mesmo os principios
xerais do procedemento sancionador previstos na Lei 40/2015, do 1 de outubro, de réxime xurídico
do sector público.

Artigo 57. Prescrición de infraccións e sancións

1. As infraccións administrativas prescribirán aos dez anos de se teren cometido ou descuberto,
no caso das moi graves; e aos cinco anos no caso das infraccións graves e leves. 

2. As sancións prescribirán aos cinco anos no caso das moi graves e aos dous anos no caso das
sancións graves e leves. 

3. O prazo de prescrición das infraccións comezará a contarse desde o día en que a infracción
se cometese. Interromperá a prescrición a iniciación, con coñecemento do interesado, do proce-
demento sancionador, e o prazo de prescrición volverá  correr se o expediente sancionador estiver
paralizado máis dun mes por causa non imputable á persoa presuntamente responsable.

4. O prazo de prescrición das sancións comezará a contarse desde o día seguinte a aquel en que
sexa executable a resolución pola que se impón a sanción ou transcorrese o prazo para interpor
recurso contra ela.

Interromperá a prescrición a iniciación, con coñecemento da persoa interesada, do procede-
mento de execución. O prazo volverá transcorrer se aquel estiver paralizado durante máis dun mes
por causa non imputable á persoa infractora.

Disposición adicional primeira. Programas de intercambio e aproveitamento didáctico e educativo

A Administración xeral da Comunidade Autónoma de Galicia, a través das consellarías compe-
tentes en materia de centros museísticos e de educación, promoverá os programas de intercambio
e aproveitamento didáctico e educativo dos centros museísticos da súa titularidade ou xestión e
dos restantes centros integrados no Sistema galego de centros museísticos.

Disposición adicional segunda. Réxime do Museo Pedagóxico de Galicia e doutros espazos museísticos
de temática educativa

O Museo Pedagóxico de Galicia (Mupega), así como os espazos museísticos de temática educa-
tiva previstos no Decreto 268/2000, do 2 de novembro, polo que se crea o Museo Pedagóxico de
Galicia (Mupega), dependentes da consellaría competente en materia de educación, manterán a

súa dependencia tras a entrada en vigor desta lei. Para estes efectos, manterá igualmente a súa vi-
xencia o previsto no Decreto 268/2000, do 2 de novembro.

Disposición adicional terceira. Integración no Rexistro Xeral de Centros Museísticos de Galicia

Todos os centros que no momento da entrada en vigor desta lei formen parte do Censo de Mu-
seos de Galicia da Consellaría de Cultura, Educación e Universidade pasarán a integrarse automa-
ticamente no Rexistro Xeral de Centros Museísticos de Galicia.

Disposición adicional cuarta. Centros da Igrexa católica ou doutras confesións relixiosas

Para a aplicación desta lei e das súas disposicións de desenvolvemento aos centros museísticos
de titularidade da Igrexa católica ou doutras confesións relixiosas, observarase o disposto nos con-
venios entre o Estado español e aquelas. Acordarase cos representantes das distintas confesións
o que afecte o uso relixioso dos fondos pertencentes aos centros museísticos.

Disposición adicional cuarta bis. Museo do Pobo Galego

A Administración autonómica promoverá as actividades científicas e culturais do Museo do Pobo
Galego como centro sintetizador dos museos e coleccións antropolóxicas de Galicia, establecido
polo Decreto  111/1993, do 22 de maio.

Disposición transitoria única. Clasificación das institucións museísticas existentes no momento da en-
trada en vigor desta lei

A administración competente procederá de oficio, no prazo de catro anos, contados a partir da
entrada en vigor da lei, a clasificar ou reordenar as institucións museísticas conforme o estipulado
no título I. 

Disposición derrogatoria única. Derrogación normativa

1. Quedan derrogados de forma expresa:

a) Os artigos 112, 113 e 114 da Lei 5/2016, do 4 de maio, do patrimonio cultural de Galicia.

b) O Decreto 314/1986, do 16 de outubro, de regulación do sistema público de museos da Co-
munidade Autónoma.

2. Tamén quedan derrogadas todas as disposicións de igual ou inferior rango que se opoñan
total ou parcialmente ao previsto nesta lei.

Disposición derradeira primeira. Actualización de sancións

A contía das sancións previstas nesta lei poderá ser actualizada por decreto da Xunta de Galicia,
conforme os criterios establecidos pola normativa vixente en cada momento en materia de desin-
dexación.

Disposición derradeira segunda. Habilitación para o desenvolvemento regulamentario

Autorízase o Consello da Xunta para ditar as normas necesarias para a execución e o desenvol-
vemento desta lei.

Disposición derradeira terceira. Entrada en vigor

Esta lei entrará en vigor aos vinte días da súa publicación no Diario Oficial de Galicia.

Santiago de Compostela, 29 de xaneiro de 2021
Noa Susana Díaz Varela
Secretaria da Comisión

Vº e pr.
Teresa Egerique Mosquera
Presidenta da Comisión

Mantemento de emendas e formulación de votos particulares en relación co Proxecto
de lei de museos e outros centros museísticos de Galicia

- 2795 (11/PL-000006)
Presidencia da Xunta de Galicia
Proxecto de lei de museos e outros centros museísticos de Galicia
BOPG nº 26, do 06.10.2020

Ordénase a publicación no Boletín Oficial do Parlamento de Galicia das emendas mantidas e dos
votos particulares formulados ao Ditame emitido pola Comisión 4ª, Educación e Cultura.

— G. P. do Bloque Nacionalista Galego  (doc. núm. 9359)
— G. P. dos Socialistas de Galicia  (doc. núm.9365)

Santiago de Compostela, 29 de xaneiro de 2021
Miguel Ángel Santalices Vieira
Presidente

Rúa do Hórreo, s/n, Parlamento de Galicia. 15702 SANTIAGO DE COMPOSTELA 

Tlf: 981 551 530 · gp-socialista@parlamentodegalicia.es 

Á Mesa do Parlamento 

 

O Grupo Parlamentario dos Socialistas de Galicia, a través do seu portavoz e 

ao abeiro do disposto no artigo 119 do Regulamento da Cámara, comunícalle a 

esa Presidencia que mantén, para a súa defensa en Pleno, todas as emendas, 

presentados ao Proxecto de lei de residuos e solos contaminados de Galicia, agás 

as aprobadas ou transaccionadas (11/PL-000004, doc. núm. 2625) 

 

 

Pazo do Parlamento, 28 de xaneiro de 2021 

 

 

Asdo.: Gonzalo Caballero Miguez 

Portavoz do G.P. dos Socialistas de Galicia 
 

 

 

 

 

Asinado dixitalmente por: 

 

Gonzalo Caballero Míguez  na data 28/01/2021 13:36:49 

OFICINA PARLAMENTAR 

Parlamento de Galiza 

Rúa do Hórreo, 63. Tel. 0034 981 551 545 

Fgp-bng@parlamentodegalicia.gal 

15702 Santiago de Compostela 

Galiza 

 

 

Á Mesa do Parlamento 

O Grupo Parlamentar do Bloque Nacionalista Galego (BNG), a través 

da súa portavoz, ao abeiro do disposto no artigo 119 do Regulamento da Cámara 

MANTÉN, para a súa defensa en Pleno, todas as emendas presentadas ao 

Proxecto de lei de residuos e solos contaminados de Galicia (doc. núm. 2625 

[11/PL-000004]) que non foron incorporadas ao ditame da Comisión. 

 
 

Santiago de Compostela, 28 de xaneiro de 2021 

 

Asdo.: Ana Pontón Mondelo 

Portavoz do G.P. do BNG 

 

 

 

Asinado dixitalmente por: 

 

Ana Pontón Mondelo na data 28/01/2021 12:31:53 

OFICINA PARLAMENTAR 

Parlamento de Galiza 

Rúa do Hórreo, 63. Tel. 0034 981 551 545 

Fgp-bng@parlamentodegalicia.gal 

15702 Santiago de Compostela 

Galiza 

 

 

Á Mesa do Parlamento 

O Grupo Parlamentar do Bloque Nacionalista Galego (BNG), a través 

da súa portavoz, ao abeiro do disposto no artigo 119 do Regulamento da Cámara 

MANTÉN, para a súa defensa en Pleno, todas as emendas presentadas ao 

Proxecto de lei de museos e outros centros museísticos de Galicia [11/PL-

000006 (doc. núm. 2795)] que non foron incorporadas ao ditame da Comisión. 

 

Santiago de Compostela, 29 de xaneiro de 2021 

 

 

Asdo.: Ana Pontón Mondelo 

Portavoz do G.P. do BNG 

 

 

 

Asinado dixitalmente por: 

 

Ana Pontón Mondelo na data 29/01/2021 12:52:47 

Á Mesa do Parlamento 

 

O Grupo Parlamentario dos Socialistas de Galicia, a través do portavoz e ao 

abeiro do disposto no artigo 119 do Regulamento da Cámara, comunícalle a esa 

mesa que mantén para a súa defensa en Pleno as emendas presentadas ao 

Proxecto de lei de museos e outros centros museísticos de Galicia, (doc. núm. 

2795),  agás as aprobadas ou transacionadas. 

 

Pazo do Parlamento,  29 de xaneiro de 2021 

 

 

 

 

 

 

Asinado dixitalmente por: 

 

Gonzalo Caballero Míguez  na data 29/01/2021 15:32:55 

 

C
S

V
: R

E
X

IS
TR

O
nk

4D
z3

ko
96

V
er

ifi
ca

ci
ón

:
ht

tp
s:

//s
ed

e.
pa

rla
m

en
to

de
ga

lic
ia

.g
al

/tr
am

ite
s/

cs
v/

33059

C
S

V
: B

O
P

G
D

S
P

G
5h

W
0O

Y
eb

M
5

V
er

ifi
ca

ci
ón

:
ht

tp
s:

//s
ed

e.
pa

rla
m

en
to

de
ga

lic
ia

.g
al

/tr
am

ite
s/

cs
v/

https://sede.parlamentodegalicia.gal/tramites/csv/REXISTROnk4Dz3ko96
https://sede.parlamentodegalicia.gal/tramites/csv/BOPGDSPG5hW0OYebM5


BOLETÍN OFICIAL DO 
PARLAMENTO DE GALICIA

Edición e subscricións: 
Servizo de Publicacións do Parlamento de Galicia. Hórreo, 63. 15702. Santiago de Compostela. 
Telf. 981 55 13 00. Fax. 981 55 14 25 
Dep. Leg. C-155-1982. ISSN 1133-2727 

C
S

V
: B

O
P

G
D

S
P

G
5h

W
0O

Y
eb

M
5

V
er

ifi
ca

ci
ón

:
ht

tp
s:

//s
ed

e.
pa

rla
m

en
to

de
ga

lic
ia

.g
al

/tr
am

ite
s/

cs
v/

https://sede.parlamentodegalicia.gal/tramites/csv/BOPGDSPG5hW0OYebM5

		2021-02-02T13:37:09+0100
	Parlamento de Galicia
	Rexistro electrónico




